
Ágrip	  

Í	  nýrri	  Aðalnámskrá	  fyrir	  leikskóla,	  útg.	  2011,	  er	  lögð	  áhersla	  á	  að	  líta	  beri	  á	  
leikskólann	   sem	   lýðræðislegan	   vettvang	   þar	   sem	   börn	   fái	   að	   vera	   virkir	  
þátttakendur	   í	  öllu	  starfi.	  Hlutverk	  kennara	  er	  að	  gæta	  þess	  að	  öll	  börn	  fái	  
notið	  sín	  óháð	  fötlun	  eða	  öðrum	  greiningum,	  einnig	  að	  breyta	  starfsháttum	  
sínum	   á	   þann	   hátt	   að	   þau	   geti	   tekið	   virkan	   þátt	   í	   leikskólastarfinu	   á	   eigin	  
forsendum.	  Tilgangur	  þessarar	  rannsóknar	  var	  tvíþættur:	  Að	  leita	  svara	  við	  
því,	   á	   hvaða	   hátt	   kennarar	   geti	   ýtt	   undir	   þátttöku,	   virkni,	   áhuga	   og	   gleði	  
barnanna	  með	  því	  að	  hafa	  lýðræði	  og	  sjónarmið	  þeirra	  að	  leiðarljósi.	  Einnig	  
að	  kanna	  hvernig	  þeir	  geta	  breytt	  starfsháttum	  sínum	  og	  aðferðum	  í	  starfi	  
sínu	  með	  börnum	  sem	  eiga	  erfitt	  með	  að	  fylgja	  hópnum	  og	  hafa	  ekki	  alltaf	  
stjórn	  á	  hegðun	  sinni.	  

Notaðar	  voru	  eigindlegar	  rannsóknaraðferðir.	  Rannsakandi	  tók	  viðtöl	  við	  
kennara	   sem	   eru	   að	   þróa	   lýðræðislega	   starfshætti	   og	   leggja	   áherslu	   á	   að	  
hlusta	  á	   sjónarmið	  barnanna.	  Einnig	   fylgdist	   rannsakandi	  með	  samskiptum	  
barna	  og	  kennara	  á	  vettvangi.	  

Helstu	   niðurstöður	   rannsóknarinnar	   voru	   þær	   að	   kennararnir	   breyttu	  
starfsháttum	  sínum	  í	  átt	  að	  meira	   lýðræði	  þannig	  að	  börnin	   fengu	  að	  hafa	  
meira	   að	   segja	   um	   starfið	   á	   leikskóladeildinni.	   Einnig	   breyttu	   kennararnir	  
hópastarfinu	  á	  þann	  hátt	  að	  börnin	  fengu	  sjálf	  að	  ákveða	  hvaða	  viðfangsefni	  
var	   tekið	   fyrir.	  Kennararnir	  gáfu	  börnunum	  meira	   frelsi	  og	  svigrúm	  til	   leiks	  
og	  athafna.	  Þeir	   leiðbeindu	  þeim	  börnum	  sem	  ekki	  höfðu	   stjórn	  á	  hegðun	  
sinni	   á	   þann	   hátt	   að	   þeim	   var	   gefinn	   kostur	   á	   að	   taka	   þátt,	   og	  misstu	   þá	  
síður	  af	  því	   sem	  hópurinn	  var	  að	  gera.	  Niðurstöður	   rannsóknarinnar	  vöktu	  	  
spurningar	   um	   hefðir	   og	   þemu,	   sem	   voru	   fastir	   liðir	   í	   leikskólastarfinu	   og	  
virtust	  stangast	  á	  við	  hugmyndir	  um	  starfshætti	   í	  anda	  lýðræðis.	  Einnig	  var	  
túlkun	  kennaranna	  á	  lýðræði	  fremur	  þröng,	  þar	  sem	  pólitísk	  sýn	  var	  ríkjandi	  
en	  minni	   áhersla	   lögð	   á	   dyggðir	   sem	   styrkja	   sjálfsmynd	   einstaklingsins	   og	  
hæfni	  hans	  til	  samskipta.	  

Abstract	  

“They	  need	  to	  have	  more	  freedom	  and	  to	  do	  what	  they	  themselves	  
choose	  to	  do“.	  The	  importance	  of	  work	  in	  the	  spirit	  of	  democracy	  in	  

preschool.	  

In	   the	   preschool‘s	  main	   curriculum,	   issued	   in	   2011,	   it	   is	   stressed	   that	   the	  
preschool	  be	  viewed	  as	  a	  democratic	   area,	  where	   children	  are	  allowed	   to	  
be	   actively	   involved	   in	   all	   activities.	   The	   teachers‘	   roles	   are	   to	  make	   sure	  
that	  all	  children	  flourish	  regardless	  of	  disabilities	  or	  other	  analyzes,	  also	  to	  
change	   their	   practices	   in	   a	   way	   so	   that	   they	   can	   participate	   actively	   in	  
preschool	  activities	  on	   their	  own	   terms.	  The	  purpose	  of	   this	   research	  was	  
twofold:	   To	   find	   out	   how	   teachers	   can	   encourage	   the	   children’s	  
participation,	   activity,	   enthusiasm	   and	   joy	   by	   keeping	   democracy	   and	   its	  
views	   in	   mind	   and	   how	   they	   can	   change	   their	   working	   methods	   and	  
procedures	   for	  handling	   children	  who	   stand	  out	   from	   the	   crowd	  and	  may	  
sometimes	  find	  it	  hard	  to	  control	  themselves.	  

Qualitative	   research	   methods	   were	   used.	   The	   researcher	   interviewed	  
teachers	   who	   are	   developing	   their	   work	   towards	   the	   spirit	   of	   democracy	  
and	   who	   focus	   on	   listening	   to	   the	   children’s	   wishes.	   The	   researcher	   also	  
observed	  the	  relationship	  between	  children	  and	  teachers	  on	  site.	  

The	  research‘s	  main	  findings	  were	  those	  that	  the	  teachers	  changed	  their	  
practices	  towards	  more	  democracy	  so	  that	  the	  kids	  got	  to	  have	  more	  to	  say	  
about	   the	   preschool	   activities.	   Also,	   the	   teachers	   changed	   the	   group	  
activities	  in	  a	  way	  so	  the	  children	  got	  to	  decide	  more	  about	  which	  subjects	  
would	  be	  worked	  with.	  The	  teachers	  gave	  the	  children	  more	  freedom	  and	  
space	  to	  play	  and	  take	  part	  in	  activities	  and	  guided	  those	  children	  who	  had	  
difficulty	  controlling	  their	  behavior	   in	  such	  a	  way	  that	  they	  were	  given	  the	  
opportunity	   to	   participate,	   therefore	   not	  missing	   out	   on	  what	   group	  was	  
doing.	   The	   research’s	   results	   raised	   questions	   about	   the	   traditions	   and	  
themes,	  which	  were	   usual	   routines	   in	   preschool	   activities,	   some	  of	  which	  
seemed	   to	   contradict	   the	   ideas	   of	   democracy.	   Moreover,	   the	   teachers‘	  	  
interpretations	   of	   democracy	   were	   rather	   narrow,	   where	   political	   vision	  
was	   dominant	   but	   less	   emphasis	   was	   on	   virtues	   that	   strengthen	   the	  
individual‘s	  self-‐esteem	  and	  his	  ability	  to	  communicate.	  

1 Inngangur	  

Haustið	  1996	  réð	  ég	  mig	  í	  vinnu	  sem	  leiðbeinandi	  í	  leikskóla.	  Ég	  hafði	  enga	  
reynslu	  af	  þessu	  starfi	  en	  fann	  fljótlega	  að	  það	  átti	  við	  mig	  og	  líkaði	  það	  vel.	  
Ég	  stefndi	  þó	  á	  önnur	  mið	  og	  stoppaði	  stutt	  við	   í	   leikskólanum.	  En	  reynsla	  
mín	   af	   starfinu	   og	   kynni	   af	   dreng	   sem	   var	  með	   ADHD	   (athyglisbrest	  með	  
ofvirkni)	   urðu	   til	   þess	   að	   ég	   ákvað	   að	   sækja	   um	   í	   Kennaraháskóla	   Íslands	  
haustið	  2003.	  Þaðan	  útskrifaðist	  ég	   sem	   leikskólakennari	   sumarið	  2007	  og	  
hafði	  þá	  með	  náminu	  unnið	  sem	  leiðbeinandi	   í	   leikskóla	   í	   fjögur	  ár.	   Í	   starfi	  
mínu	   sem	   leiðbeinandi	   og	   leikskólakennari	   kynntist	   ég	   mörgum	   börnum	  
sem	  áttu	   í	  erfiðleikum	  með	  hegðun	  sína	  og	  börnum	  með	  einhverfu.	  Þegar	  
ég	  ákvað	  að	  fara	  í	  framhaldsnám	  var	  það	  vegna	  þess	  að	  ég	  vildi	  einbeita	  mér	  
að	   sérkennslu	   og	   börnum	   sem	   þurfa	   á	   henni	   að	   halda.	   Ég	   hóf	   því	   nám	   í	  
sérkennslufræðum	   við	   menntavísindasvið	   Háskóla	   Íslands	   haustið	   2011.	   Í	  
starfi	  mínu	  sem	  leikskólasérkennari	  hef	  ég	  kynnst	  því	  að	  viðhorf	  kennara	  til	  
barna	   sem	   eru	   með	   fötlun	   eða	   eiga	   við	   hegðunarerfiðleika	   að	   stríða	   lita	  
samskipti	  þeirra.	  Þau	  eru	  góð	  ef	  kennarinn	  hvetur	  barnið	  og	  hrósar	  því	  fyrir	  
það	  sem	  það	  gerir	  vel,	  og	  styður	  það	  í	  því	  sem	  það	  þarf	  aðstoð	  með.	  En	  þau	  
eru	   slæm	  ef	   kennarinn	   sér	  bara	   fötlun	  barnsins	  og	  erfiða	  hegðun	  þess.	   Ég	  
hef	  kynnst	  því	  að	  börn	  eru	  ánægð	  ef	  þau	  fá	  að	  taka	  þátt	  í	  starfinu	  á	  sínum	  
forsendum,	   og	   óánægð	   ef	   þau	   fá	   það	   ekki.	   Ég	   hef	   kynnt	   mér	   það	   sem	  
stendur	   í	  nýrri	  Aðalnámskrá	   fyrir	   leikskóla	   (2011)	  varðandi	   lýðræði	  og	   finn	  
að	   það	   er	   í	   takt	   við	   hugmyndir	  mínar	   um	   þátttöku	   barna,	   og	   jákvæða	   og	  
uppbyggilega	  samvinnu	  kennara	  og	  barna	  í	  leikskólastarfi.	  Í	  aðalnámskránni	  
stendur	  að	  börn	  eigi	  að	  finna	  að	  þau	  séu	  hluti	  af	  hóp	  og	  samfélagi,	  þar	  sem	  
réttlæti	   og	   virðing	   einkenni	   samskipti	   (Mennta-‐	   og	  
menningarmálaráðuneytið,	   2011).	   Einnig	   stendur	   í	   samningi	   Sameinuðu	  
þjóðanna	  um	  réttindi	  barna	  að	  börn	  hafi	  rétt	  á	  að	  vera	  virkir	  þátttakendur	  í	  
málefnum	   sem	   snúa	   að	   þeim	   (Barnasáttmáli	   Sameinuðu	   þjóðanna,	   e.d.).	  
Hugmyndir	  mínar	  um	  börn	  og	  barnæsku	  eru	  í	  takt	  við	  síðtímahugmyndir	  (e.	  
postmodern)	   þar	   sem	   lögð	   er	   áhersla	   á	   að	   börn	   séu	   sterkir	   og	   hæfir	  
einstaklingar	  sem	  fullorðnum	  ber	  að	  taka	  alvarlega.	  Þau	  búa	  yfir	  þekkingu,	  
skoðunum	   og	   áhuga	   sem	   hinum	   fullorðnu	   ber	   skylda	   til	   að	   kynna	   sér	  
(Dahlberg,	  Moss	  og	  Pence,	  2007).	  	  

Barnahópar	   í	   leikskólum	  eru	   fjölbreyttir	  og	  þeir	   kennarar	   sem	  koma	  að	  
þeim	  þurfa	  að	  mæta	  börnunum	  af	   fagmennsku	  að	   leiðarljósi	  og	  gæta	  þess	  
að	  öll	  börn	  séu	  virkir	  þátttakendur	  í	  starfinu.	  Þátttaka	  allra	  barna	  felst	  í	  því	  
að	   þau	   séu	   sátt	   við	   það	   sem	   þau	   taka	   sér	   fyrir	   hendur,	   þau	   hafi	   áhuga	   á	  
viðfangsefninu,	   vilji	   taka	  þátt	  og	   finna	  að	  þau	   séu	  velkomin	   í	  hópinn	   (Bae,	  
2004;	   Dahlberg	   o.fl.,	   2007;	   Jóhanna	   Einarsdóttir,	   2008a).	   Börn	   sem	   eiga	  

erfitt	  með	  að	   fylgja	  hópnum	  eða	  eiga	  einhverra	  hluta	  vegna	  erfitt	  með	  að	  
fóta	  sig	  félagslega	  þurfa	  á	  liðveislu	  kennarans	  að	  halda	  í	  samskiptum	  sínum	  
við	   önnur	   börn.	   Þau	   sýna	   hegðun	   sem	   hefur	   truflandi	   áhrif	   á	   nám	   þeirra,	  
félagsleg	   samskipti	   og	   daglegt	   líf.	   Þessi	   hegðun	   getur	   haft	   þau	   áhrif	   að	  
viðmót	  kennara	  verði	  neikvætt	  sem	  birtist	  í	  vanmati	  og	  fyrirfram	  ákveðnum	  
skoðunum	   á	   getu	   þeirra	   (Elsa	   Sigríður	   Jónsdóttir	   og	   Hrönn	   Pálmadóttir,	  
2008).	  Það	  er	  því	  mikilvægt	  að	  kennarar	  horfi	  til	  styrkleika	  hvers	  barns	  en	  líti	  
framhjá	   veikleikunum	   og	   styrkji	   jákvæða	   þætti	   í	   fari	   barnsins	  með	   því	   að	  
veita	  þeim	  athygli	  og	  laða	  þá	  fram	  (Gretar	  L.	  Marinósson,	  2003).	  	  

Fræðilegur	   rökstuðningur	   rannsóknarinnar	   eru	   síðtímahugmyndir	   (e.	  
postmodern)	   um	   börn	   og	   barnæsku.	   Samkvæmt	   síðtímahugmyndum	   um	  
nám,	  snýst	  þátttaka	  barna	  í	  eigin	  námi	  ekki	  um	  það	  að	  kennarar	  mati	  þau	  á	  
fyrirfram	   ákveðnum	   svörum	   og	   staðreyndum.	   Heldur	   að	   börnin	   fái	   að	  
upplifa	  sjálf	  og	  bæta	  við	  þekkingu	  sína	  og	  reynslu	  í	  samvinnu	  við	  önnur	  börn	  
og	   fullorðna.	   Einnig	   verður	   lögð	   áhersla	   á	   táknbundin	   samskipti.	   George	  
Herbert	   Mead	   var	   upphafsmaður	   kenninga	   um	   táknbundin	   samskipti.	   Í	  
kenningu	   sinni	   lagði	   hann	   áherslu	   á	   að	   þroski	   einstaklingsins	   og	   nám	   séu	  
félagslegt	   ferli	   sem	   á	   sér	   stað	   í	   samskiptum	   við	   aðra.	   Rannsóknir	   hans	   á	  
samskiptum	   í	   hópum	  urðu	   kveikjan	   að	  þeirri	   hugmynd	  hans	   að	   við	   tökum	  
frekar	   mið	   af	   sumum	   einstaklingum	   í	   umhverfi	   okkar	   en	   öðrum.	   Þessir	  
einstaklingar	   verða	   fyrirmyndir	   okkar.	   Kenning	   Mead	   um	   þróun	  
einstaklingsins	  til	  félagsveru	  í	  gegnum	  samskipti	  felur	  í	  sér	  að	  ný	  reynsla	  er	  
túlkuð	  í	   ljósi	  hinnar	  eldri	  (Árni	  Guðmundsson,	  2006;	  Gestur	  Guðmundsson,	  
2008).	  	  	  

Niðurstöður	   nokkurra	   rannsókna	   sem	   hafa	   verið	   gerðar	   með	   börnum	  
sýna	   m.a.	   að	   börnum	   finnist	   erfitt	   að	   taka	   þátt	   í	   verkefnum	   sem	   eru	  
kennarastýrð,	  þau	  vilji	  frekar	  fá	  að	  ráða	  meiru	  sjálf	  og	  leika	  sér	  við	  vini	  sína	  
(Jóhanna	  Einarsdóttir,	  2006).	  Ef	  öll	  börn	  eiga	  að	  njóta	  sín	  í	  leikskólanum	  og	  
vera	  virkir	  þátttakendur	  þarf	  kennarinn	  að	  breyta	  viðhorfi	  sínu	  til	  barnanna	  
og	  þeirrar	  hegðunar	  sem	  þau	  sýna.	  Hann	  þarf	  að	  endurskoða	  nálgun	  sína	  og	  
kennslu	   í	   starfi	   með	   börnum	   og	   hlusta	   á	   það	   sem	   þau	   hafa	   að	   segja	  
(MacNaughton,	  Hughes	  og	   Smith,	   2007).	  Hlutverk	   kennara	   í	   lýðræði	   er	   að	  
virkja	  börnin	  og	  færa	  þeim	  ábyrgð	  og	  frumkvæði.	  Börn	  eiga	  að	  finna	  lausnir	  
sjálf	  og	   fá	   tíma	  og	   rúm	  til	  þess.	  Kennarinn	  á	  ekki	  að	  vera	  sá	   sem	  veit	  best	  
(Kristín	  Dýrfjörð,	  2006).	  

Með	  lýðræði	  og	  þátttöku	  barna	  í	  huga	  og	  börn	  sem	  sýna	  erfiða	  hegðun.	  
Er	   markmið	   rannsóknarinnar	   að	   leita	   svara	   við	   því	   hvernig,	   og	   hvort,	  
kennarar	   geta	   ýtt	   undir	   þátttöku,	   virkni,	   áhuga	   og	   gleði	   allra	   barna	   með	  
lýðræði	   og	   sjónarmið	  þeirra	   að	   leiðarljósi.	   Þessari	   rannsókn	  er	   sérstaklega	  

beint	   að	   kennurum	   í	   leikskóla	   og	   er	   þá	   átt	   við	   leikskólakennara	   og	  
leiðbeinendur.	  Tilgangur	  hennar	  er	  einnig	  að	  fá	  innsýn	  í	  hvernig	  kennararnir	  
vinna	  með	  börnum	   sem	   sýna	   erfiða	   hegðun.	   Skilningur	   þeirra	   og	   túlkun	   á	  
lýðræði	  er	  kannaður	  og	  hvaða	  reynslu	  þeir	  hafa	  af	  því	  að	  vinna	  með	  lýðræði	  
í	  starfi	  með	  börnum.	  	  

Aðferðafræði	   rannsóknarinnar	   byggir	   á	   eigindlegri	   tilviksrannsókn	   þar	  
sem	   gagnaöflun	   fólst	   í	   viðtölum	   og	   vettvangsathugunum.	   Þátttakendur	  
rannsóknarinnar	  eru	  fjórir	  kennarar	  sem	  vinna	  allir	  saman	  í	  leikskóla	  á	  Stór-‐	  
Reykjavíkursvæðinu,	  sem	  leggur	  áherslu	  á	  lýðræði	  og	  sjálfræði	  barna.	  	  

2 Fræðileg	  umfjöllun	  

Í	  þessum	  kafla	  verður	  fyrst	  fjallað	  um	  þann	  lagaramma	  sem	  leikskólum	  á	  
Íslandi	   ber	   að	   fara	   eftir.	   Einnig	   verður	   greint	   frá	   Samningi	   Sameinuðu	  
þjóðanna	   um	   réttindi	   barna	   og	   sagt	   frá	   Salamanca	   yfirlýsingunni	   og	  
rammaáætlun	  um	  kennslu	  barna	  með	  sérþarfir.	  Einnig	  verður	  sagt	  frá	  þeim	  
kenningum	  sem	  höfundur	  mun	  hafa	  að	  leiðarljósi	  og	  þau	  hugtök	  sem	  hann	  
notar	  verða	  útskýrð	  nánar.	  Að	  lokum	  verður	  gerð	  grein	  fyrir	  stöðu	  þekkingar	  
á	  efninu	  bæði	  hérlendis	  sem	  og	  erlendis.	  

2.1 Lög	  og	  reglugerðir	  	  

Á	   Íslandi	   gilda	   ákveðin	   lög	   um	   leik-‐,	   grunn-‐	   og	   framhaldsskóla,	   sem	  
starfsfólki	   þeirra	   ber	   að	   fara	   eftir.	   Í	   lögum	   um	   leikskóla,	   nr.	   90	   frá	   árinu	  
2008,	   stendur	   að	   starfshættir	   hans	   skuli	   mótast	   af	   umburðarlyndi	   og	  
kærleika,	   jafnrétti,	   lýðræðislegu	   samstarfi	   og	   umhyggju.	   Meginmarkmið	  
uppeldis	  og	  kennslu	  í	  leikskóla	  skulu	  m.a.	  vera	  að	  leggja	  grundvöll	  að	  því	  að	  
börn	   verði	   sjálfstæðir,	   virkir	   og	   ábyrgir	   þátttakendur	   í	   lýðræðisþjóðfélagi	  
sem	   er	   í	   sífelldri	   þróun.	   Einnig	   að	   rækta	   hæfileika	   barna	   til	   tjáningar	   og	  
sköpunar	   í	   þeim	   tilgangi	   að	   styrkja	   sjálfsmynd	   þeirra,	   öryggi	   og	   hæfni	   til	  
mannlegra	  samskipta	  (Lög	  um	  leikskóla	  nr.	  90/2008).	  	  

Kennarar	   leikskóla	   og	   annarra	   skólastiga	   eiga	   ekki	   einungis	   að	   starfa	   í	  
anda	   þeirra	   laga	   sem	   gilda	   um	   skólastigin	   heldur	   eiga	   þeir	   að	   kenna	  
samkvæmt	   aðalnámskrám	   sem	   eru	   gefnar	   út	   af	   Mennta-‐	   og	  
menningarmálaráðuneytinu.	   Í	   Aðalnámskrá	   fyrir	   leikskóla	   (2011)	   segir	   að	  
leikskóli	  sé	  vettvangur	  þar	  sem	  leggja	  eigi	  áherslu	  á	  gildi	  og	  starfshætti	  sem	  
renni	   stoðum	   undir	   lýðræðislegt	   samfélag.	   Samfélag	   þar	   sem	   allir	   eru	  
samstarfsaðilar	  þ.e.	  foreldrar,	  starfsfólk	  og	  börn.	  Lýðræðislegt	  leikskólastarf	  
byggist	  á	  jafnrétti,	  fjölbreytileika,	  samábyrgð,	  samstöðu	  og	  viðurkenningu	  á	  
ólíkum	   sjónarmiðum.	   Í	   leikskólum	   eiga	   börn	   að	   finna,	   að	   þau	   eru	   hluti	   af	  
hópi	  og	  samfélagi,	  þar	  sem	  réttlæti	  og	  virðing	  einkenna	  samskipti.	  Þau	  eiga	  
að	  fá	  að	  vera	  virkir	  þátttakendur,	  hvert	  og	  eitt	  þeirra	  á	  að	  fá	  tækifæri	  til	  að	  
leggja	   sitt	   af	   mörkum	   til	   að	   hafa	   áhrif	   á	   umhverfi	   sitt.	   Virða	   skal	   innsæi,	  
reynslu,	   færni	   og	   skoðanir	   barna	   og	   taka	   mið	   af	   sjónarmiðum	   þeirra	   við	  
skipulagningu	  leikskólastarfs	  og	  gefa	  þeim	  þannig	  tækifæri	  til	  að	  taka	  þátt	  í	  
ákvörðunum	   um	   verkefni	   og	   vinnubrögð	   (Mennta-‐	   og	  
menningarmálaráðuneytið,	  2011).	  

Samningur	   Sameinuðu	   þjóðanna	   um	   réttindi	   barna	   var	   lögfestur	   hér	   á	  
Íslandi	  20.	  febrúar	  2013,	  og	  er	  hann	  góð	  viðbót	  við	   lög	  um	  skóla	  sem	  eru	  í	  
gildi	  hér	  á	  landi	  og	  aðalnámskrár.	  Alls	  eru	  54	  greinar	  í	  Barnasáttmálanum	  og	  
fjalla	  12.	  og	  13.	  grein	  hans	  sérstaklega	  um	  skoðana-‐	  og	  tjáningafrelsi	  barna.	  
Þessar	   greinar	   gefa	   börnum	   rétt	   til	   að	   tjá	   skoðanir	   sínar	   og	   viðhorf	   um	  
málefni	   sem	   snerta	   þau	   og	   hafa	   áhrif	   á	   daglegt	   líf	   þeirra	   (Barnasáttmáli	  
sameinuðu	  þjóðanna,	  e.d.).	  Þessar	  greinar	  leggja	  líka	  áherslu	  á	  að	  kennurum	  
og	   foreldrum,	  ber	  að	  hlusta	  á	  börn	  og	   taka	   tillit	   til	  óska	  þeirra	  og	  skoðana	  
(Sheridan	  og	  Pramling	  Samuelsson,	  2001).	  

Salamanca	  yfirlýsingin	  og	  rammaáætlun	  um	  kennslu	  barna	  með	  sérþarfir	  
er	  einnig	  góð	  viðbót	  við	  það	  sem	  tekið	  er	   fram	  hér	  að	  ofan.	  Með	  henni	  er	  
viðurkennd	  sú	  brýna	  nauðsyn	  að	  veita	  börnum,	  ungmennum	  og	  fullorðnum	  
með	   sérþarfir,	  menntun	   innan	   almenna	   skólakerfisins.	   Í	   rammaáætluninni	  
segir	  að	  grundvöllur	  hennar	  sé	  sá	  að	  skólar	  aðildarríkjanna	  eigi	  að	  taka	  við	  
öllum	  börnum	  „hvernig	  sem	  á	  stendur	  um	  atgerfi	  þeirra	  til	  líkama	  eða	  sálar,	  
félagslegt	   og	   tilfinningalegt	   ástand	   eða	   málþroska“	  
(Menntamálaráðuneytið,	  1995,	  bls.	  15).	  

2.2 Fræðilegur	  grunnur	  

Fræðilegur	   grunnur	   rannsóknarinnar	   tengist	   síðtímahugmyndum	  um	  börn,	  
og	   viðhorfum	   til	   barna	   ásamt	   kenningu	   um	   táknbundin	   samskipti.	   Það	   er	  
mikilvægt	   að	   taka	   fram	   þær	   breytingar	   sem	   hafa	   orðið	   á	   hugmyndum	  
manna	  um	  börn	  og	  barnæsku	  og	  mun	  kenning	  George	  Herbert	  Mead	  (1861-‐
1931)	   um	   táknbundin	   samskipti	   nýtast	   höfundi	   þegar	   hann	   skrifar	   um	  
samskipti	  barna	  og	  kennara.	  

2.2.1 Síðtímahugmyndir	  um	  börn	  og	  barnæsku	  

Síðtímahugmyndir	   (e.	  postmodern)	  um	  börn	  og	  barnæsku	   leggja	  áherslu	  á	  
að	   börn	   séu	   sterkir	   og	   hæfir	   einstaklingar.	   Þau	   hafi	   sína	   eigin	   rödd	   sem	  
fullorðnum	   beri	   að	   taka	   alvarlega,	   þau	   búi	   yfir	   þekkingu,	   skoðunum	   og	  
áhuga	   sem	   hinum	   fullorðna	   beri	   skylda	   til	   að	   kynna	   sér.	   Samkvæmt	  
síðtímahugmyndum	  um	  nám,	  snýst	  þátttaka	  barna	  í	  eigin	  námi	  ekki	  um	  að	  
kennarar	  mati	   þau	  á	   fyrirfram	  ákveðnum	  svörum	  og	   staðreyndum.	  Heldur	  
snýst	  hún	  um	  það	  að	  börn	  fái	  að	  upplifa	  sjálf	  og	  bæta	  við	  þekkingu	  sína	  og	  
reynslu	   í	   samvinnu	   við	   önnur	   börn	   og	   fullorðna.	   Áhersla	   er	   því	   lögð	   á	  
styrkleika	  barna	  frekar	  en	  takmarkanir	  og	  litið	  er	  á	  barnið	  sem	  hæfileikaríkt	  
og	   öflugt,	   og	   að	   það	   byggi	   upp	   þekkingu	   sína	   í	   samvinnu	   við	   fullorðna	   og	  
önnur	   börn.	   Börn	   eru	   og	   eiga	   að	   fá	   að	   vera	   sjálfstæðir	   einstaklingar.	   Þau	  
tilheyra	  öðrum	  samfélagshópi	  en	  hinir	  fullorðnu	  og	  um	  þau	  gilda	  ekki	  sömu	  



 

13	  

lög	   og	   reglur.	   Börn	   og	   fullorðnir	   eiga	   það	   hinsvegar	   sameiginlegt	   að	   vera	  
fullgildir	   samfélagsþegnar.	   Þegar	   barn	   fæðist	   er	   það	   tilbúið	   að	   hefja	  
lærdóm,	   það	   er	   ekki	   óskrifað	   blað	   sem	   hinir	   fullorðnu	   þurfa	   að	   fylla	   út,	  
heldur	   er	   barnið	   fullfært	   til	   þess	   sjálft.	   Barnið	   þarf	   ekki	   samþykki	   foreldra	  
sinna	  til	  þess	  að	  læra	  heldur	  gerist	  það	  af	  innri	  áhugahvöt.	  Barnið	  þarf	  ekki	  
eingöngu	   vernd	   frá	   samfélaginu,	   það	  er	   hluti	   af	   því	   og	   tekur	   þátt	   í	  mótun	  
þess	  (Dahlberg	  o.fl.,	  2007).	  

Menntun	  í	  anda	  síðtímahugmynda	  á	  sér	  stað	  í	  félags-‐	  og	  menningarlegu	  
umhverfi.	   Sú	   hugmyndafræði	   samræmist	   kenningum	   Lev	   Vygotsky	   (1896-‐
1934)	  en	  hann	  lagði	  áherslu	  á	  að	  þroski	  og	  nám	  barna	  færi	  fram	  í	  tengslum	  
við	   félags-‐	   og	   menningarlegt	   umhverfi	   þeirra.	   Samskipti	   við	   aðra	   aðila	  
umhverfisins,	   svo	   sem	   kennara	   og	   önnur	   börn	   væri	   því	   forsenda	   þess	   að	  
nám	   barna	   bæri	   árangur.	   Vygotsky	   talar	   í	   þessu	   samhengi	   um	   svæði	   hins	  
mögulega	   þroska	   (e.	   zone	   of	   proximal	   development).	   En	   það	   er	   það	  
þroskasvæði	  kallað	  sem	  liggur	  mitt	  á	  milli	  þess	  sem	  barnið	  getur	  gert	  sjálft	  
og	  þess	  sem	  það	  getur	  gert	  með	  stuðningi	  og	  hvatningu	  annarra	  barna	  eða	  
fullorðinna.	   Í	  gegnum	  samvinnu	  við	  aðra	  eykst	  færni	  og	  skilningur	  barnsins	  
(Shaffer,	  1999).	  

2.2.2 Táknbundin	  samskipti	  

George	   Herbert	   Mead	   (1861-‐1931)	   var	   upphafsmaður	   kenninga	   um	  
táknbundin	   samskipti	   og	   um	   hið	   félagslega	   eðli	   sjálfsins	   og	   tilurð	   þess	  
(Mead,	  1934).	  	  Í	  kenningu	  sinni	  um	  táknbundin	  samskipti	  lagði	  hann	  áherslu	  
á	   að	   þroski	   einstaklings	   og	   nám	   séu	   félagsleg	   ferli	   sem	   eigi	   sér	   stað	   í	  
samskiptum	   við	   aðra	   (Árni	   Guðmundsson,	   2006;	   Gestur	   Guðmundsson,	  
2008).	  Mead	  kannaði	  einnig	   færni	  einstaklinga	   til	   að	  skipta	  um	  sjónarhorn	  
og	  setja	  sig	  í	  spor	  annarra.	  Í	  kjölfar	  þeirra	  rannsókna	  kannaði	  hann	  myndun	  
sjálfsins	   (e.	   self)	  og	   skapaði	  upp	  úr	  þeim	   rannsóknum	  kenningu	   sem	  síðan	  
hefur	   verið	   einn	   helsti	   hornsteinn	   félagssálfræðinnar.	   Mead	   var	   ekki	  
sammála	   þeim	   áherslum	   sem	   voru	   ríkjandi	   í	   sálfræði	   á	   þessum	   tíma,	   að	  
einstaklingurinn	   þróist	   fyrst	   sem	   sjálfhverf	   vera	   og	   verði	   síðar	   að	   læra	   að	  
taka	   tillit	   til	   annarra.	  Hann	   sagði	  það	  þvert	   á	  móti	   vera	   forsendu	  náms	  og	  
þroska	   að	   einstaklingurinn	   væri	   félagslega	   þenkjandi	   frá	   fyrstu	   stundu	  
(Gestur	  Guðmundsson,	  2008).	  	  	  

Rannsóknir	  Meads	  á	  samskiptum	  manna	  í	  hópum	  urðu	  kveikjan	  að	  þeirri	  
hugmynd	  hans	  	  að	  við	  tökum	  frekar	  mið	  af	  sumum	  einstaklingum	  í	  umhverfi	  
okkar	   en	   öðrum	   (e.	   the	   significant	   other).	   Þeir	   verða	   fyrirmyndir	   okkar,	  
einhverjir	   sem	   við	   óttumst,	   og	   einhverjir	   sem	   við	   berum	   virðingu	   eða	  
lotningu	   fyrir,	   allt	   eftir	   því	   hvernig	   samskipti	   mótast	   í	   frumbernsku.	   Hann	  

sagði	   að	   áhrif	   atburða	   og	   athafna	   á	   einstaklinginn	   ráðast	   af	   því	   hvaða	  
merkingu	   þeir	   hefðu	   fyrir	   hann,	   og	   hversu	   öfluga.	   Mead	   segir	   að	   ein	  
forsenda	  þess	  að	  greina	  á	  milli	  sjálfs	  sín	  og	  annarra,	  sé	  getan	  til	  að	  setja	  sig	  í	  
spor	   annarra.	   Hann	   kallaði	   þetta	   hæfileikann	   til	   að	   skipta	   um	   hlutverk	   (e.	  
taking	   the	   role	   of	   the	   other).	   Þegar	   hann	   skoðaði	  myndun	   þessarar	   getu,	  
sem	   hluta	   af	   persónuþróun	   einstaklinga,	   notaði	   hann	   fremur	   hugtakið	   að	  
skipta	   um	   sjónarhorn	   (e.	   taking	   the	   perspective	   of	   the	   other)	   og	   lagði	  
áherslu	   á	   hæfileikann	   til	   að	   skoða	   hlutina	   frá	   sjónarhorni	   annarra.	   Þessi	  
hæfileiki	   þróast	   fyrst	   í	   nánum	   samskiptum	   innan	   fjölskyldunnar	   en	   síðan	  
frekar	  í	  leik	  barna,	  en	  þar	  greindi	  Mead	  á	  milli	  leiks	  (e.	  play)	  og	  regluleiks	  (e.	  
game).	   Barnið	   eða	   „sjálfið“	   gengur	   í	   gegnum	   hinn	   frjálsa	   leik	   (e.	   play)	   án	  
fastra	   reglna.	   Barnið	   lærir	  með	  því	   að	   prófa	   sig	   áfram	  og	   fylgjast	  með	  því	  
hvernig	   umhverfið	   bregst	   við	   gjörðum	   þess	   (Árni	   Guðmundsson,	   2006;	  
Gestur	  Guðmundsson,	  2008).	  	  	  

Kenning	  Meads	  um	  þróun	  einstaklings	  til	  félagsveru	  í	  gegnum	  samskipti	  
felur	   í	   sér	  að	  ný	   reynsla	  er	   túlkuð	   í	   ljósi	  hinnar	  eldri.	  Ný	   reynsla	  er	  þannig	  
síuð	  í	  gegnum	  eldri	  reynslu	  sem	  hefur	  fest	  sig	  í	  hug	  okkar	  sem	  táknmyndir.	  
Þetta	   er	   kallað	   kenning	   um	   táknbundin	   samskipti	   (Gestur	   Guðmundsson,	  
2008).	  	  

2.3 Hugtök	  

Þau	   hugtök	   sem	   lögð	   er	   áhersla	   á	   í	   rannsókninni	   eru	   lýðræði,	   sjónarmið	  
barna,	   þátttaka	  barna	  og	   skóli	   án	   aðgreiningar.	  Ástæðan	   fyrir	   því	   að	  þessi	  
hugtök	   urðu	   fyrir	   valinu	   er	   sú	   að	   þau	   tengjast	   öll	   á	   einhvern	   hátt	   og	   þess	  
vegna	  er	  ekki	  hægt	  að	  fjalla	  sérstaklega	  um	  eitt	  þeirra	  án	  þess	  að	  hafa	  hin	  
með.	  

2.3.1 Lýðræði	  

John	  Dewey	  (1859-‐1952)	  varð	  lifandi	  tákn	  þeirrar	  umbótahreyfingar	  í	  skóla-‐	  
og	   fræðslumálum	   sem	   hófst	   í	   Bandaríkjunum	   á	   seinni	   hluta	   19.	   aldar	   og	  
kallast	   á	   ensku	   „progressivism“	  eða	   framfarastefna.	  Dewey	  gagnrýndi	  þær	  
skólastefnur	   sem	  voru	  viðurkenndar	  á	  hans	   tíma	  og	   freistaði	  þess	  að	  setja	  
fram	   nýja	   kenningu.	   Sú	   kenning	   fólst	   í	   því	   að	   kennarinn	   nýtti	   sér	   reynslu	  
barna,	  þ.e.	  reynslu	  þeirra	  af	  lífinu,	  í	  skólastarfinu.	  Dewey	  vildi	  meina	  að	  nám	  
barnanna	   ætti	   að	   nýtast	   sem	   leið	   til	   menntunar	   og	   að	   kennarar	   ættu	   að	  
hafa	   hana	   sem	  mælikvarða	   og	   viðmið	   við	   framkvæmd	   skólastarfs.	   Dewey	  
aðhylltist	   stefnu,	   sem	   hann	   kallaði	   samfélagshverfa	   menntun	   (e.	  
community-‐centered	  education).	  Hún	  gengur	  út	  á	  það	  að	  skólinn	  sé	   lifandi	  
samfélag,	   samfélag	   í	   smækkaðri	   mynd,	   þar	   sem	   barnið	   sé	   virkur	  

þátttakandi.	  Hlutverk	  kennarans	   í	  skólanum	  sé	  að	  skipuleggja	  athafnir	  sem	  
virkja	  barnið	  en	  vekja	  ekki	  hjá	  því	  andúð	  á	  námi.	  Hann	  lagði	  einnig	  áherslu	  á	  
að	   athafnirnar	   eða	   verkefnin	   yrðu	   að	  byggja	   á	   samfellu	   og	   leiða	   til	   frekari	  
reynslu	   síðar	   (Dewey,	   2000).	   Dewey	   var	   ekki	   hrifinn	   af	   „gamla	   skólanum“	  
þar	  sem	  kennarinn	  og	  námsbókin	  voru	  í	  forgrunni	  heldur	  vildi	  hann	  að	  „nýi	  
skólinn“	  tæki	  mið	  af	  barninu	  sjálfu	  og	  meðfæddum	  þörfum	  þess.	  Hann	  vildi	  
að	   barnið	   fengi	   frelsi	   til	   athafna	   sem	   væru	   grundvallaðar	   á	   reynslu	   þess	  
(Gunnar	  E.	  Finnbogason,	  2010).	  

Ein	  af	  stoðunum	  undir	  hugmyndafræði	  John	  Dewey	  er	  skilningur	  hans	  á	  
lýðræðishugtakinu.	   Oft	   er	   talað	   um	   svokallaða	   lýðræðiskröfu	   Dewey,	   að	  
hann	   víkki	   hugtakið	   og	   hafi	   ekki	   sömu	   áherslur	   og	   aðrir	   fræðimenn.	  Hann	  
lagði	  metnað	  sinn	   í	  að	  skoða	   lýðræði	  út	  frá	  menntun	  í	  stað	  stjórnskipulags	  
því	   hann	   trúði	   því	   að	   hugtakið	   lægi	   í	   einstaklingseðlinu	   en	   ekki	   í	  
stofnanaskipulagi	   samfélagsins.	   Engu	   að	   síður	   þótti	   Dewey	   ytri	   kjarni	  
lýðræðis,	  svo	  sem	  kosningar	  og	  stofnanaskipulag,	  vera	  mikilvægur.	  Sýn	  hans	  
á	   lýðræði	   var	   ekki	   þrungin	   einstaklingshyggju	   þrátt	   fyrir	   áherslu	   hans	   á	  
einstaklinginn.	  Þvert	  á	  móti	  lagði	  hann	  áherslu	  á	  hina	  samfélagslegu	  vídd	  og	  
vildi	   meina	   að	   samfélagið	   væri	   sameiginlegur	   vettvangur	   félagslegrar	  
samvinnu.	  Einstaklingar	  yrðu	  að	  bera	  virðingu	  fyrir	  ólíkum	  eiginhagsmunum	  
um	   leið	   og	   þeir	   ræktuðu	   sameiginlega	   hagsmuni	   samfélagsins	   (Ólafur	   Páll	  
Jónsson,	  2010).	  

Lýðræðishugmynd	  John	  Dewey	  tengist	  hugmyndum	  hans	  um	  uppeldi	  og	  
menntun.	   Hann	   vildi	   meina	   að	   menntun	   ætti	   sér	   fyrst	   og	   fremst	   stað	   í	  
samvist	   sem	   einkennist	   af	   lýðræðislegum	   gildum.	   Lýðræðisleg	   samvist	  
byggir	   á	   jafnræði,	   að	   hver	   og	   einn	   fái	   að	   leggja	   eitthvað	   af	   mörkum	   til	  
samfélagsins	  og	  geti	  upplifað	  sig	  sem	  hluta	  af	  því.	  Lýðræðislegir	  starfshættir	  
í	  skólum	  ættu	  því	  að	  miða	  að	  jafnræði,	  virðingu	  og	  virkni.	  Dewey	  lagði	  mikla	  
áherslu	   á	   tengsl	   skólans	   við	   samfélagið	   og	   að	   skólinn	  ætti	   að	   taka	  mið	   af	  
einstaklingnum	   sem	   hluta	   af	   stærra	   samfélagi,	   í	   stað	   hreinnar	  
einstaklingshyggju	   (Ólafur	   Páll	   Jónsson,	   2010).	   Hann	   sagði	   ennfremur	   að	  
lýðræði	  og	  menntun	  tengist	  þegar	  einstaklingar	  deili	  hagsmunum.	  Þá	  þurfi	  
þeir	   að	   taka	   tillit	   til	   hagsmuna	   annarra	   við	   eigin	   ákvarðanir	   og	   vísa	   til	  
athafna	   annarra	   til	   að	   gera	   grein	   fyrir	   tilgangi	   eigin	   verka.	   Með	   þessum	  
hætti	   sé	   mögulegt	   að	   brjóta	   niður	   múra	   milli	   ólíkra	   samfélagshópa	  
(Guðmundur	  Heiðar	  Frímannsson,	  2010).	  Ef	  horft	  er	  á	  uppeldi	  til	  lýðræðis	  út	  
frá	  heimspekilegum	  sjónarhóli	  þá	  þurfa	  þrenns	  konar	  gildi	  að	  einkenna	  allt	  
starf	  með	   börnum:	   hið	   góða,	   hið	   fagra	   og	   hið	   sanna.	   Leitin	   að	   hinu	  góða	  
tengist	   umhyggjunni	   því	   allt	   starf	  með	   börnum	   á	   að	   byggjast	   á	   umhyggju	  
fyrir	  þeim	  og	  kærleika.	  Börn	  eiga	  að	  upplifa	  góðan	  heim,	  að	  aðrir	  séu	  góðir	  
við	  þau	  og	  að	  þau	  séu	  góð	  við	  aðra.	  Markmiðið	  með	  hinu	  góða	  er	  að	  þegar	  á	  

reynir	  þá	  munu	  þau	  velja	  hið	  góða	  fram	  yfir	  hið	  vonda,	  en	  til	  þess	  þurfa	  börn	  
rými	   til	   að	   hlusta.	   Rými	   til	   að	   fylgjast	  með,	  mæta	   öðrum	  manneskjum	   og	  
leita	  sjálf	  innan	  þess	  siðferðilega	  ramma	  sem	  kennarinn	  setur.	  Leitin	  að	  hinu	  
fagra	  tengist	  skapandi	  hugsun	  því	  börn	  hafa	  sjálfstæðan	  vilja	  og	  þörf	  til	  þess	  
að	   tjá	  hugmyndir	   sínar	  og	  upplifanir	   á	   eigin	   forsendum	   t.d.	   í	   frjálsum	   leik.	  
Frjáls	  leikur	  er	  börnum	  mikilvægur	  þar	  sem	  þau	  vinna	  úr	  upplifunum	  sínum,	  
rannsaka	  möguleika,	  velja	  sér	  verkefni	  og	  æfa	  samskipti	  sín	  við	  önnur	  börn.	  
Til	   að	   sjálfsprottinn	   leikur	  geti	  blómstrað	  verða	  þau	  að	   fá	   frelsi	   til	   að	   leika	  
sér,	   á	   sinn	  hátt.	   Leitin	   að	   gagnrýninni	   hugsun	   leitar	   hins	   sanna.	   Börn	  hafa	  
mikla	  hæfileika	  til	  að	  lifa	  sig	  inn	  í	  heim	  annarra,	  með	  ímyndunarleik,	  og	  geta	  
sett	  sig	  í	  spor	  ólíkra	  ævintýrapersóna.	  Þessi	  hæfileiki	  er	  grundvöllur	  þess	  að	  
geta	  lifað	  í	  tengslum	  við	  aðra.	  Hann	  er	  hægt	  að	  þroska	  í	  átt	  til	  siðferðilegrar	  
samkenndar	   með	   öðrum	   og	   virðingar	   fyrir	   ólíkum	   sjónarmiðum.	   Það	   má	  
gera	  með	  því	   að	   segja	   börnum	  klípusögur	   (e.	   dilemma	   stories)	   til	   að	   setja	  
fram	  og	  skoða	  mismunandi	  hliðar	  mála.	  Hvetja	  þau	  til	  að	  færa	  rök	  fyrir	  máli	  
sínu	  og	  jafnvel	  komast	  að	  samkomulagi	  ef	  tilefni	  samræðunnar	  hefur	  verið	  
einhvers	   konar	   ágreiningur	   (Ólafur	   Páll	   Jónsson	   og	   Þóra	   Björg	  
Sigurðardóttir,	  2012).	  

Til	   að	   skilja	   lýðræðiskröfu	   Dewey	   þarf	   einnig	   að	   skilja	   siðfræði	   hans.	  
Dewey	  hélt	  því	  fram	  að	  alltaf	  væri	  hægt	  að	  finna	  vísindalega	  rétt	  svör	  við	  því	  
sem	  er	  siðferðislega	  rétt.	  Siðferði	  sé	  tæki	  til	  að	  leysa	  úr	  árekstrum	  hjá	  hópi	  
fólks	   sem	  búi	   við	   takmörkuð	   lífsgæði.	  Hinn	   siðvitri	  maður	   sé	   sá	   sem	  hefur	  
víkkað	  sýn	  sína	  á	  heiminn	  frá	  því	  að	  einblína	  á	  eigingjarnar	  hvatir	  og	   lausn	  
eigin	   vandamála	   til	   þess	   að	   horfa	   á	   þarfir	   alls	   mannkyns	   og	   lausn	  
sameiginlegra	   úrlausnarefna	   þess.	   Hlutverk	   skóla	   í	   siðferðiskennslu	   sé	   að	  
efla	   sjálfsvirðingu	  einstaklingsins	  og	  um	   leið	   virðingu	   fyrir	  öðrum	  og	  beina	  
hegðunarvenjum	   frá	   eigingirni	   til	   sjálfstjórnar	   í	   þágu	   almannaheilla.	   Börn	  
þurfi	  að	  læra	  að	  vera	  góð	  með	  því	  að	  gera	  gott,	  í	  gegnum	  krefjandi	  verkefni	  í	  
skóla	   og	   samfélagi.	   Það	   er	   að	   segja,	   börn	   þurfi	   að	   læra	   að	   vinna	   saman	   í	  
hóp,	   að	  hafa	  hagsmuni	  hópsins	   í	   huga	  en	  ekki	   einstaklingsins.	  Dewey	  vildi	  
meina	   að	   siðfræði	   snerist	   um	   lífið	   allt	   og	   fjölbreytileika	   þess	   en	   væri	   ekki	  
bundið	  við	  ákveðnar	  námsgreinar	  í	  stundaskrá	  (Kristján	  Kristjánsson,	  2010).	  

Eins	   og	   fram	   hefur	   komið	   eru	   umræður	   og	   lausn	   vandamála,	   með	  
samræðu,	  mikilvægur	  þáttur	  í	  lýðræði.	  Í	  grein	  Höllu	  Jónsdóttur	  (2010)	  fjallar	  
hún	  um	  samskiptadyggðir	  Lars	  Lindström	  (2000;	  2005)	  og	  hvernig	  þær	  séu	  
forsenda	   agaðrar	   umræðu	   í	   skólastofunni.	   Lindström	   bendir	   á,	   að	   með	  
agaðri	   samræðu	   í	   skólastofunni	  sé	  verið	  að	  undirbúa	  nemendur	   fyrir	   líf	  og	  
störf	   í	   lýðræðislegu	   samfélagi.	   Þannig	   verði	   skólastarfið	   að	   samfélagi	   sem	  
styrki	  nemendur	  í	  þeim	  dyggðum	  sem	  Lindström	  leggi	  áherslu	  á.	  Með	  því	  að	  
þjálfa	  þessar	  dyggðir	  með	  samræðum	  öðlist	  nemandinn	  reynslu,	  sem	  hann	  

flytji	  með	  sér	  og	  geti	  yfirfært	  á	  aðrar	  aðstæður	  í	  lífinu.	  Samskiptadyggðirnar	  
sem	  kenndar	  eru	  við	  Lindström	  eru:	  Virðing,	  hugrekki,	  heiðarleiki,	  auðmýkt,	  
tillitssemi,	  rökvísi,	  víðsýni,	  sjálfsagi,	  einbeiting	  og	  samkennd	  (Lars	  Lindström,	  
2000;	  2005).	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  

Í	   rannsókn	   Kristínar	   Dýrfjörð	   (2006)	   var	   kannað	   hvað	   sextán	  
leikskólakennarar	   á	   Íslandi	   töldu	   vera	   vísi	   að	   lýðræðislegum	  athöfnum	  hjá	  
börnum,	   og	   hvernig	   þeir	   töldu	   sig	   geta	   stutt	   við	   slíka	   hegðun.	  
Niðurstöðurnar	   sýndu	   að	   kennurunum	   var	   tíðrætt	   um	   skilgreiningar	   sem	  
tengjast	  pólítískri	  sýn	  á	  lýðræði,	  eða	  rétt	  meirihlutans	  til	  að	  taka	  ákvarðanir	  
með	   kosningu.	   Þeir	   nefndu	   einnig	   atriði	   eins	   og	   að	   bera	   virðingu	   fyrir	  
öðrum,	   að	   allir	   eigi	   rétt	   á	   að	   á	   þá	   sé	   hlustað	   og	   að	   barnahópurinn	   geti	  
komist	  að	  sameiginlegri	  niðurstöðu.	  Kennararnir	  töldu	  að	  besta	  leiðin	  til	  að	  
tryggja	   að	  börn	   verði	   virkir	   borgarar	   sé	   sú	  að	   vinna	  með	  viðfangsefni	   sem	  
sameinar	  þau	  fremur	  en	  aðskilur.	  Þau	  þurfi	  að	  tileinka	  sér	  sjálfsvirðingu,	  fá	  
sjálfstraust	   og	   öðlast	   þann	   hæfileika	   að	   geta	   treyst	   öðrum	   og	   meta	  
mikilvægi	   vináttunnar.	   Þegar	   kennarar	   leggja	   áherslu	   á	  þessa	  þætti	   í	   starfi	  
sínu	  með	   börnum	  eru	   þeir	   að	   vinna	  með	   lýðræði.	   Kristín	   segir	   í	   rannsókn	  
sinni	   að	   kennararnir	   átti	   sig	   ekki	   á	   tengslum	   þessara	   þátta	   og	   lýðræðis.	  
Einnig	  kom	  fram	  að	  hlutverk	  kennarans	  í	  lýðræði	  sé	  að	  virkja	  börnin	  og	  færa	  
þeim	  ábyrgð	  og	   frumkvæði.	  Börnin	  eigi	   að	   finna	   lausnir	   sjálf	   og	   fá	   tíma	   til	  
þess.	  Kennarar	  eigi	  ekki	  að	  vera	  þeir	  sem	  vita	  allt	  best	  því	  það	  sjónarhorn	  sé	  
andstætt	   lýðræðinu.	  Kennarar	   sem	  vinni	  að	  menntun	   til	   lýðræðis	  geti	  ekki	  
haft	  þetta	  sjónarmið.	  

Berit	   Bae	   (2009)	   rannsakaði	   þátttöku	   barna	   í	   tveimur	   leikskólum	   í	  
Noregi.	   Í	   rannsókninni	   hafði	   hún	   til	   hliðsjónar	   norsk	   lög	   um	   leikskóla	   sem	  
lögðu	   áherslu	   á	   að	   skólar	   kenni	   börnum	  að	   lifa	   í	   lýðræði	   og	   þær	   greinar	   í	  
Barnasáttmálanum	   sem	   fjalla	   um	   skoðanafrelsi	   barna	   og	   rétt	   þeirra	   til	  
þátttöku	   í	   samfélaginu.	   Bae	   lagði	   áherslu	   á	   í	   rannsókn	   sinni	   samskipti	  
tveggja	  kennara	  og	  þeirra	  barna	  sem	  voru	  í	  umsjá	  þeirra.	  Tilgangur	  hennar	  
var	   að	   kanna	   hvernig	   gagnkvæm	   viðurkenning	   birtist	   í	   samskiptum	   milli	  
þeirra.	   Bae	   greindi	   samskipti	   þeirra	   í	   tvö	   mynstur.	   Hið	   fyrra	   kallaði	   hún	  
„þröngt	   sjónarhorn“,	   sem	  einkennist	   af	   kennarastýringu.	   Það	   sést	   í	   því	   að	  
kennarinn	   stjórnaði	   umræðu	   í	   barnahópnum	   með	   því	   að	   spyrja	   börnin	  
lokaðra	   spurninga	   (spurninga	   sem	   buðu	   aðeins	   upp	   á	   já	   eða	   nei	   í	   svari).	  
Kennarinn	   leiðrétti	   börnin	   þegar	   þau	   áttu	   samskipti	   sín	   á	   milli	   og	   lagði	  
áherslu	   á	   að	  börnin	   fylgdu	   reglum	  hans.	   Stýring	   af	   þessu	   tagi	   kemur	   í	   veg	  
fyrir	  að	  börn	  eigi	  frumkvæði	  í	  leik	  og	  starfi,	  þau	  fá	  ekki	  að	  tjá	  sig	  um	  starfið	  
né	   hvernig	   þeim	   líður.	   Hið	   síðara	   kallaði	   hún	   „vítt	   sjónarhorn“.	   Sem	   felur	  
það	   í	   sér	   að	   kennari	   sem	   sér	   samskipti	   sín	   og	   barnanna	   út	   frá	   víðu	  
sjónarhorni.	  Hann	  býður	  börnunum	  upp	  á	  meiri	   frelsi	   til	   að	   tjá	   tilfinningar	  

sínar	  og	  hugsanir	  og	  hvað	  þau	  vilja	  gera	  í	  leikskólanum.	  Þegar	  kennari	  hefur	  
þetta	   sjónarhorn	   á	   þátttöku	   barna	   í	   leikskólanum	   er	   hann	   á	   sama	   tíma	  
virkur	  þátttakandi	  í	  því	  sem	  börnin	  gera.	  Hann	  deilir	  þekkingu	  sinni	  og	  tekur	  
þátt	   í	   leik	   með	   börnunum.	   Bae	   vill	   meina	   að	   það	   að	   leyfa	   börnum	   að	  
blómstra	  sem	  sjálfstæðir	  einstaklingar	  í	  leikskólastarfinu	  felur	  miklu	  meira	  í	  
sér	  en	  að	   leyfa	  þeim	  að	  taka	  sjálfstæðar	  ákvarðanir	  og	  velja	  hvað	  þau	  vilja	  
gera.	  Samskipti	  á	  lýðræðislegum	  nótum	  fela	  það	  í	  sér	  að	  viðurkenna	  að	  fólk	  
getur	   misskilið	   hvert	   annað,	   og	   að	   það	   að	   hjálpa	   hvert	   öðru	   og	   sýna	  
samstöðu	  sé	  partur	  af	  því	  að	  lifa	  í	  samfélagi	  með	  öðrum.	  Ef	  leikskólar,	  sem	  
eru	   fyrsta	  skólastig	  barnsins,	   leggja	  áherslu	  á	   reglur	  og	  að	  kennarinn	  sé	  sá	  
sem	  ræður,	  er	  ekki	  mikið	  rúm	  fyrir	  frjálsan	  leik	  hjá	  börnunum	  þar	  sem	  þau	  
hlæja	   og	   gantast	   saman.	   Niðurstöður	   rannsóknarinnar	   sýndu	   að	   kennarar	  
sem	   horfðu	   á	   starfið	   út	   frá	   sjónarhóli	   barnanna	   sköpuðu	   vettvang	   til	  
samskipta.	  Börnin	  fengu	  að	  taka	  þátt	  á	  eigin	  forsendum,	  og	  tækifæri	   til	  að	  
sýna	   hvert	   öðru	   samstöðu.	   Bae	   segir	   að	   kennarar	   þurfi	   að	   virða	   og	  
viðurkenna	  þátttöku	  barna	  í	  leikskólastarfinu	  því	  börn	  hafa	  rétt	  á	  því	  að	  taka	  
þátt	  á	  sínum	  eigin	  forsendum.	  Þátttaka	  þeirra	  á	  ekki	  að	  vera	  bundin	  við	  val,	  
þar	  sem	  hver	  og	  einn	  velur	  sér	  leiksvæði	  í	  valstundum.	  Heldur	  eigi	  þau	  að	  fá	  
frelsi	   til	   að	   velja	   sér	   leiksvæði,	   og	   frelsi	   til	   að	   hætta	   við	   og	   snúa	   sér	   að	  
einhverju	  öðru	  þegar	  þau	  vilja.	  En	  þessum	  rétti	  barnanna	  er	  ógnað	  ef	  hann	  
felst	   einungis	   í	   kosningu	   þar	   sem	   einstaklingsvalið	   ræður	   en	   ekki	  
tjáningarfrelsið.	  Börn	  kynnast	  ekki	   tjáningarfrelsi	  ef	  þau	  fá	  ekki	   tækifæri	   til	  
að	  nota	  það	  (Bae,	  2009).	  	  

2.3.2 Sjónarmið	  barna	  

Þegar	   talað	   er	   um	   að	   hlusta	   á	   raddir	   barna	   er	   átt	   við	   reynslu,	   vonir	   og	  
væntingar	  þeirra.	  Raddir	  barna	  heyrast	  aðeins	  þegar	  kennarar	  og	  foreldrar	  
spyrja,	   hlusta	   og	   hætta	   að	   standa	   í	   vegi	   fyrir	   þeim	   (Pufall	   og	   Unsworth,	  
2004).	   Tilgangurinn	  með	   því	   að	   hlusta	   á	   sjónarmið	   barna	   er	   sá	   að	   öðlast	  
meiri	  skilning	  á	  námi	  þeirra,	  lífi	  og	  reynslu,	  innan	  og	  utan	  skólans.	  Orðin,	  að	  
hlusta	  á	  raddir	  barna,	  vísa	  til	  samspils	  og	  tengsla	  þeirra	  sem	  hlusta	  og	  þeirra	  
sem	  hlustað	  er	  á:	  Hvernig	  kennarar	  hlusta	  á	  það	  sem	  börn	  segja,	  túlka	  það	  
og	  bregðast	  við.	  Til	  að	  kennarar	  geti	  túlkað	  og	  skilið	  heim	  barna	  þurfa	  þeir	  
bæði	  að	  hafa	  þekkingu	  á	  þroska	  og	  námi	  barna	  og	  vera	  reiðubúnir	  að	  lesa	  í	  
tjáningu	  þeirra	  (Sommer,	  Pramling	  Samuelsson	  og	  Hundeide,	  2010).	  Kennari	  
sem	  beitir	  virkri	  hlustun	  og	  sýnir	  barni	  virðingu	  og	  áhuga	  með	  því	  að	  fylgjast	  
með	  því	  og	  hlusta	  á	  þarfir	  þess,	  orð	  eða	  tilfinningar,	  hlúir	  að	  sjálfsvirðingu	  
þess.	  Þessi	  virka	  hlustun	  staðfestir	  barnið	  sem	  manneskju	  sem	  mark	  er	  tekið	  
á	   og	   byggir	   upp	   sjálfsálit	   þess	   og	   sjálfstraust.	   Börn	   sem	   hafa	   mikla	  
sjálfsvirðingu	  eru	  líklegri	  til	  að	  leggja	  sitt	  af	  mörkum	  og	  láta	  skoðanir	  sínar	  í	  

ljós.	   En	   umhverfi	   þar	   sem	   óttablandin	   virðing	   er	   við	   lýði.	   Þar	   sem	   börn	  
beygja	   sig	   fyrir	   valdi,	   láta	   í	   minni	   pokann	   fyrir	   öðrum,	   fá	   umbun	   fyrir	   að	  
þóknast	   og	   eru	   sífellt	   minnt	   á	   vanmátt	   sinn.	   Er	   ekki	   líklegt	   til	   að	   þroska	  
manngerð	  þeirra	  til	   lýðræðislegrar	  virkni	  (Ólafur	  Páll	  Jónsson	  og	  Þóra	  Björg	  
Sigurðardóttir,	  2012).	  

Ástæður	   fyrir	   mikilvægi	   þess	   að	   hlusta	   á	   hvað	   börn	   hafa	   að	   segja	   eru	  
margar.	   Sem	   dæmi	  má	   nefna	   að	   kennarar	   geta	   ekki	   gengið	   út	   frá	   því	   að	  
sjónarmið	  þeirra	  endurspegli	   sjónarmið	  barnanna,	  því	   reynsla	  barnanna	  er	  
frábrugðin	  reynslu	  kennaranna.	  Með	  því	  að	  hlusta	  á	  börn	  opnast	  leið	  til	  að	  
gera	  áhugasvið	  þeirra	  sýnileg	  og	  einnig	  er	  lagður	  grundvöllur	  að	  samskiptum	  
sem	  byggja	  á	  virðingu.	  Með	  því	  að	  hafa	  sjónarmið	  barna	  að	  leiðarljósi	  er	  sá	  
réttur	  þeirra,	  að	  á	  þau	  sé	  hlustað,	  viðurkenndur	  og	  viðhorf	  þeirra	  og	  reynsla	  
tekin	   alvarlega	   (Dockett,	   2008).	   Einnig	   er	   mikilvægt	   að	   mat	   á	   gæðum	  
leikskólastarfsins	   feli	   í	   sér	   að	   taka	  mið	   af	   sjónarmiðum	   barna.	   Til	   að	   geta	  
metið	  starfið	  þarf	  kennarinn	  að	  vita	  hvað	  börnin	  vilja	  og	  hvernig	  þau	  upplifa	  
leikskólann	   og	   það	   sem	   þar	   fer	   fram	   (Sheridan	   og	   Pramling	   Samuelsson,	  
2001).	   Í	  erli	  dagsins	  falla	  kennarar	  oft	   í	  þá	  gryfju	  að	  taka	  fram	  fyrir	  hendur	  
barna.	  Þeir	  hlusta	  ekki	  á	  það	  sem	  börnin	  segja	  og	  skilgreina	  upplifanir	  þeirra	  
út	   frá	  eigin	   forsendum.	  Bae	   leggur	  áherslu	  á	  að	  kennarar	  þurfi	  ekki	  aðeins	  
að	  gefa	  gaum	  að	  því	  sem	  börn	  segja,	  heldur	  þurfi	  þeir	  líka	  að	  lesa	  í	  látbragð	  
þeirra	   og	   tjáningu	   (Bae,	   2004).	   Viðurkenning	   (e.	   recognition/n.	  
anerkjennelse)	   er	   mikilvægasta	   forsenda	   þróunar	   sjálfsins	   að	   mati	   Bae.	  
Grundvöllur	   hennar	   er	   jafnræði	   og	   réttindi	   til	   eigin	   upplifunar.	   Börn	   hafa	  
rétt	  til	  að	  hafa	  sína	  eigin	  reynslu	  og	  upplifanir	  og	  hinn	  fullorðni	  þarf	  ekki	  að	  
samþykkja	  þær	  sem	  réttar.	  Heldur	  ber	  honum	  að	  leyfa	  barninu	  að	  hafa	  sínar	  
eigin	  skoðanir	  og	  tjá	  sig	  um	  þær	  án	  athugasemda	  (Bae,	  1996;	  2004).	  	  

Mikilvægi	   þess	   að	   hlusta	   á	   raddir	   barna	   og	   hafa	   þau	   með	   í	  
ákvarðanatöku	  og	  mati	  á	  skólastarfi	  er	  nú	  viðurkennt.	  Þetta	  er	  breytt	  staða	  
fyrir	  kennara	  og	  vekur	  upp	  ýmsar	  spurningar.	  Hvernig	  förum	  við	  að	  þessu?	  
Getum	   við	   hlustað	   á	   raddir	   allra	   barna	   eða	   bara	   sumra?	   Hvað	   gerum	   við	  
með	   upplýsingarnar?	   Hvernig	   eigum	   við	   að	   bregðast	   við	   því	   sem	   börnin	  
segja?	   Hvert	   er	   hlutverk	   kennarans?	   Þetta	   eru	   allt	   mikilvægar	   spurningar	  
þegar	  menn	  velta	  fyrir	  sér	  lýðræði	  í	  skólastarfi	  (Jóhanna	  Einarsdóttir,	  2006).	  
En	   hvað	   felst	   í	   því	   að	   hlusta	   á	   börn	   og	   hvað	   ber	   að	   varast?	   Anne	   Trine	  
Kjörholt	  og	  samstarfsmenn	  hennar	  hafa	  bent	  á	  hugsanlegar	  hættur	  samfara	  
þessu	   (Kjörholt,	   2005;	   Kjörholt,	   Moss	   og	   Clark,	   2005).	   Þau	   benda	   meðal	  
annars	  á,	  að	  ef	  farin	  sé	  sú	  leið	  að	  leggja	  ofuráherslu	  á	  frelsi	  og	  val	  barnanna	  
til	   að	   mæta	   einstaklingsóskum.	   Skapist	   sú	   hætta	   að	   aðrir	   nauðsynlegir	  
þættir,	   eins	   og	   umhyggja,	   samvinna	   og	   samstaða,	   falli	   í	   skuggann.	   Þau	  
benda	   einnig	   á	   að	   allir	   einstaklingar	   séu	   stundum	   sjálfstæðir	   og	   stundum	  

ósjálfstæðir,	  stundum	  sterkir	  og	  hæfir	  og	  stundum	  veikir	  og	  óhæfir.	  Það	  má	  
því	  ekki	  gleyma	  því	  að	  þótt	  börn	  séu	  talin	  sterk	  og	  hæf	  og	  hafi	  rétt	  til	  að	  láta	  
í	   ljós	   skoðanir	   sínar.	   Þá	   eru	   þau	   fyrst	   og	   fremst	   einstaklingar	   sem	   eru	  
viðkvæmir	  og	  þurfa	  á	  umhyggju	  og	  vernd	  að	  halda.	  Börn	  eiga	  erfiðara	  með	  
að	   láta	   í	   ljós	   sumar	   skoðanir	   og	   viðhorf	   en	   önnur	   t.d.	   þörfina	   fyrir	  
væntumþykju	   og	   ást.	   Kjörholt	   og	   félagar	   telja	   að	   skólasamfélag,	   þar	   sem	  
áhersla	   er	   lögð	   á	   umhyggju,	   samskipti	   og	   tilfinningalegan	   stuðning	   skipti	  
sköpum,	  svo	  börn	  upplifi	  sig	  sem	  hæf	  og	  sterk	  og	  verði	  virkir	  þátttakendur	  í	  
daglegu	   lífi	   í	   leikskólum.	   Í	   rannsókn	   Jóhönnu	   Einarsdóttur	   „Leikskólinn	   frá	  
sjónarhóli	  barna“	  leitaði	  hún	  eftir	  sýn	  barna	  á	  starfsháttum	  leikskólans,	  sem	  
þau	   voru	   að	   kveðja,	   og	   hvaða	   tilfinningu	   þau	   hefðu	   fyrir	   væntanlegri	  
grunnskólagöngu	  sinni.	  Niðurstöður	  rannsóknarinnar	  sýndu	  að	  þegar	  börnin	  
voru	  spurð	  að	  því	  hvað	  starfsfólkið	  gerði	  í	  leikskólanum	  þá	  nefndu	  þau	  flest	  
atriði	  sem	  tengdust	  skipulagningu,	  umhyggju,	  gæslu,	  aga	  og	  kennslu.	  Margir	  
piltar	  upplifðu	  starfsfólkið	  sem	  yfirvald	  og	  kvörtuðu	  undan	  því	  að	  þeir	  væru	  
skammaðir	  og	  að	  það	  væri	  öskrað	  á	  þá.	  Börnin	  höfðu	   sterka	   skoðun	  á	  því	  
hvað	  kennarar	  áttu	  að	  gera	   í	   leikskólanum	  og	  hvað	  þeir	  áttu	  ekki	  að	  gera,	  
sum	  sögðu	  að	  kennarar	  áttu	  ekki	  að	  ráða	  yfir	  börnunum.	  Þegar	  börnin	  voru	  
spurð	   að	   því	   hvað	   væri	   skemmtilegt	   í	   leikskólanum	   var	   algengt	   að	   þau	  
nefndu	   þætti	   sem	   féllu	   undir	   leik	   og	   samskipti	   við	   önnur	   börn.	   Þær	  
aðstæður,	   eða	   viðfangsefni,	   sem	   flest	   börnin	   nefndu	   að	   þeim	   þættu	  
leiðinleg	   eða	   erfið	   voru	   þau	   sem	   flokkast	   ekki	   undir	   leik.	   Áttu	   þau	   þá	   við	  
aðstæður	   eða	   viðfangsefni	   sem	   þau	   höfðu	   ekki	   stjórn	   á	   sjálf	   og	   kröfðust	  
þess	  að	  þau	  væru	  í	  hóp,	  sætu	  kyrr	  og	  færu	  eftir	  fyrirmælum	  frá	  kennurum.	  
Þegar	   börnin	   voru	   spurð	   að	   því	   hverju	   þau	   mættu	   ráða	   í	   leikskólanum	  
tengdust	  flest	  svörin	  leik	  og	  valstundum.	  Börnunum	  fannst	  þau	  hafa	  val	  um	  
hvað	  þau	  gerðu,	  innan	  ákveðins	  ramma,	  en	  að	  þau	  hefðu	  lítið	  um	  skipulagið	  
sjálft	  að	  segja,	  kennararnir	  ættu	  síðasta	  orðið	  hvað	  það	  varðaði.	  Þau	  nefndu	  
einnig	  að	  þau	  mættu	  ekki	  ráða	  hvaða	  deild	  þau	  væru	  á,	  hvort	  þau	  færu	  út	  
og	   hvað	   væri	   í	   matinn	   (Jóhanna	   Einarsdóttir,	   2006).	   Anna	   Magnea	  
Hreinsdóttir	   (2008)	   rannsakaði	   fjóra	   leikskóla	   á	   höfuðborgarsvæðinu	   og	  
skoðaði	  þá	  þætti	   sem	  kennarar	   lögðu	  áherslu	  á	  og	  voru	   ríkjandi	   í	   stefnum	  
leikskólanna	   og	   þá	   þjónustu	   sem	   þeir	   veittu.	   Rannsóknin	   leiddi	   í	   ljós	   að	  
börnin	   gerðu	   sér	   grein	   fyrir	   því	   að	   þau	   væru	   að	   læra	   góða	   hegðun	   í	  
leikskólanum,	  að	  þeim	  þætti	  leiðinlegt	  þegar	  einhver	  hagaði	  sér	  illa.	  Sumum	  
börnum	  þóttu	  erfitt	  að	  þurfa	  að	  sitja	  lengi	  kyrr	  og	  bíða	  í	  samverustundum,	  
og	  þau	   sögðust	   litlu	   ráða	  varðandi	   starfið	   í	   leikskólanum.	  Börnin	  voru	  ekki	  
ánægð	  með	   valkerfi,	   sem	   var	   hugsað	   sem	   rammi	   utan	   um	   frjálsa	   leikinn	   í	  
einum	   leikskólanum.	   Hann	   virtist	   vera	   of	   þröngur	   fyrir	   eðlilega	   þróun	  
leiksins	   og	   hafði	   neikvæð	   áhrif	   á	   leik	   barnanna.	   Í	   öðrum	   leikskólum	   var	  

valkerfið	  opið	  þ.e.	  það	  var	  ekki	  bundið	  við	  eitthvað	   fyrirfram	  ákveðið	  efni,	  
það	  var	  meiri	  ánægja	  með	  það	  valkerfi.	  Fram	  kom	  í	  viðtölum	  við	  kennarana	  
að	  starfið	  ylti	  að	  miklu	  leyti	  á	  virkni	  og	  áhuga	  starfsfólksins.	  Starfsfólkið,	  eða	  
kennararnir	   ættu	   að	   skapa	   hvetjandi	   umhverfi	   og	   miða	   viðfangsefni	   við	  
þarfir	  og	  þroska	  barnanna	  og	  leiða	  þau	  áfram	  í	  að	  afla	  sér	  þekkingar.	  Einnig	  
kom	  fram	  að	  hlutverk	   starfsfólks	  væri	  að	  hlusta	  á	  hugmyndir	  barnanna	  og	  
hvetja	   þau	   með	   því	   að	   spyrja	   opinna	   spurninga.	   Starfsfólk	   þyrfti	   að	   vera	  
vakandi	   fyrir	   því	   hvert	   áhugi	   barnanna	   leiddi	   starfið.	   Verkefnin	   í	  
þemavinnunni	   fóru	   eftir	   áhugasviði	   barnanna	   en	   kennararnir	   gripu	   hvert	  
tækifæri	  sem	  gafst	  yfir	  daginn	  til	  að	  leita	  eftir	  því	  hverju	  börnin	  höfðu	  áhuga	  
á,	  og	  	  voru	  vakandi	  yfir	  því	  sem	  börnin	  vildu	  ræða	  um	  og	  vinna	  að.	  Unnið	  var	  
með	  þemu	  í	  mislangan	  tíma,	  allt	  eftir	  viðfangsefni	  og	  áhuga	  barnanna.	  Það	  
að	  hafa	  viðfangsefnin	  ekki	  skipulögð	  fyrirfram,	  heldur	  mótuð	  af	  áhugasviði	  
barnanna,	   krafðist	   þess	   að	   starfsfólkið	   væri	   áhugasamt	   og	   vakandi	   í	   starfi	  
sínu.	  	  

Nel	   Noddings	   er	   bandarískur	   menntunarfræðingur	   og	   er	   vel	   þekkt	   af	  
rannsóknum	  sínum	  um	  umhyggju	   (e.	   care)	   í	   skólastarfi	   (Smith,	  2004).	  Hún	  
sagði	  umhyggju	  vera	  þema	  sem	  eigi	  að	  umlykja	  allt	  skólastarf	  og	  telur	  hana	  
einnig	  vera	  undirstöðu	  menntunar	  og	  náms.	  Noddings	  fjallar	  um	  umhyggju,	  
sem	   felur	   annars	   vegar	   í	   sér	   skyldur,	   tengsl,	   samkennd	   og	   næmi	   og	   hins	  
vegar	   hvöt	   og	   áhuga	   til	   að	   skilja	   hinn	   aðilann	   og	   veita	   honum	   umhyggju.	  
Hún	   sagði	  einnig	  að	  allir	  hafi	  þörf	   fyrir	  umhyggju	  af	  því	   tagi,	   sem	   feli	   í	   sér	  
skilning,	   viðurkenningu,	   virðingu	   og	   þá	   tilfinningu	   að	   tilheyra	   öðrum.	   Hún	  
benti	  einnig	  á	  að	  það	  geti	  ekki	  allir	  þróað	  með	  sér	  þann	  hæfileika	  að	  sýna	  
öðrum	   slíka	   umhyggju.	  Umhyggja	   í	   samskiptum	   kennara	   og	   barna	  ætti	   að	  
fela	   í	   sér	   þessi	   tengsl,	   en	   kennarar	   beri	   einnig	   ábyrgð	   á	   því	   að	   aðstoða	  
börnin	   við	   að	   þróa	   hæfileikann	   til	   að	   veita	   öðrum	   umhyggju	   (Noddings,	  
1992).	  Noddings	  telur	  skort	  á	  umhyggju	  í	  samfélaginu	  leiða	  til	  ofbeldis.	  Í	  því	  
samhengi	  fjallar	  hún	  um	  siðfræði	  umhyggjunnar.	  Umhyggja	  sé	  annað	  hvort	  
eðlislæg,	   þar	   sem	   rótin	   sé	   ábyrgðartilfinning	   gagnvart	   öðrum,	   eða	  
siðferðisleg	   þar	   sem	   einstaklingar	   séu	   skyldugir	   til	   þess	   að	   bregðast	   við,	  
jafnvel	  þótt	  þeir	  vilji	  það	  ekki	  (Noddings,	  1995).	  Hún	  nefnir	  fjóra	  meginþætti	  
í	  siðfræði	  umhyggju	  og	  menntunar.	  Þeir	  eru:	  fyrirmyndir	  (e.	  models),	  samtöl	  
(e.	   conversations),	   framkvæmd	   (e.	   implementation)	   og	   staðfesting	   (e.	  
authentication).	   Fyrirmyndir	   (e.	   models)	   eru	   mikilvægur	   þáttur	   í	   siðfræði	  
menntunar.	   Börn	   læri	   ekki	   umönnun	   í	   gegnum	   verkefnavinnu	   heldur	   í	  
samskiptum	  við	   aðra.	   Kennarar	   eru	  þess	   vegna	  góðar	   fyrirmyndir	  þar	   sem	  
þeir	   sýni	  börnunum	  umhyggju	  og	   væntumþykju.	   Samtöl	   (e.	   conversations)	  
milli	  barna	  og	  kennara	  þurfi	  að	  vera	  opin	  þar	  sem	  báðir	  aðilar	  eru	  virkir,	  því	  
samtal	  milli	  þessara	  aðila	  feli	  í	  sér	  leit	  að	  skilningi,	  hluttekningu	  og	  þakklæti.	  

Í	  samtölum	  útskýri	  kennarar	  fyrir	  börnum	  hvað	  umhyggja	  þýði.	  Framkvæmd	  
(e.	   implementation)	  sé	  mikilvæg	  þar	  sem	  kennarar	  veiti	  börnum	  endurgjöf	  
og	  sýni	  og	  útskýri	  hve	  mikilvæg	  umhyggja	  sé	  í	  námi	  þeirra.	  Samvinna	  barna	  
og	   kennara	   gefi	   börnum	   tækifæri	   til	   að	   öðlast	   skilning	   á	   umhyggju,	   hjálpa	  
hvert	  öðru,	  styðja	  og	  skilja	  hvert	  annað.	  Staðfesting	  (e.	  authentication)	  feli	  í	  
sér	  að	  samþykkja	  tiltekna	  hegðun	  og	  efla	  sterkar	  hliðar	  barna.	  Kennari	  þurfi	  
að	  þekkja	  börnin	  vel	  og	  mikilvægt	  er	  að	  traust	  sé	  til	  staðar.	  Börn	  eigi	  að	  fá	  
tækifæri	  til	  að	  vinna	  með	  ólíkum	  einstaklingum	  til	  að	  vekja	  hjá	  þeim	  skilning	  
á	   fjölbreytileika	   meðal	   fólks	   (Noddings,	   1992;	   1995).	   Hún	   sagði	   einnig	   að	  
umhyggjusamur	   kennari	   sé	   sá	   sem	   hlusti,	   beri	   virðingu	   fyrir	   ólíkum	  
einstaklingum	   og	   bjóði	   upp	   á	   fjölbreyttar	   námsleiðir.	   Vitnaði	   hún	   í	   John	  
Dewey	   sem	   sagði	   að	   kennarar	   ættu	   að	   nýta	   reynslu	   og	   áhuga	   barna	   og	  
smíða	   brú	   á	   milli	   fyrri	   reynslu	   og	   nýs	   viðfangsefnis	   (Noddings,	   1992).	  
Sigríður	   Síta	   Pétursdóttir	   (2008)	   rannsakaði	   umhyggju	   í	   leikskólum	   og	   var	  
meginmarkmið	  rannsóknarinnar	  að	  varpa	  ljósi	  á	  þátt	  umhyggju	  við	  menntun	  
barna	   í	   leikskóla.	   Niðurstöður	   rannsóknarinnar	   leiddu	   í	   ljós	   að	   umhyggja	  
hefur	   mörg	   birtingarform	   og	   oft	   persónuleg.	   Hún	   birtist	   í	   viðhorfi	   og	  
framkomu	   leikskólakennarans	   gagnvart	   einstaka	   barni	   og	   gagnvart	  
barnahópnum.	  Það	  kom	  einnig	  fram	  að	  umhyggjusamur	  leikskólakennari	  sé	  
sá	  sem	  gerir	  kröfur	  til	  barnanna	  og	  leggur	  sig	  fram	  um	  að	  mæta	  kröfum	  og	  
væntingum	   hvers	   og	   eins	   barns.	   Það	   sé	   því	   hlutverk	   hans	   að	   styðja	   við	  
börnin	  á	  leið	  þeirra	  til	  þroska	  og	  náms	  og	  stuðla	  að	  því	  að	  þau	  fái	  tækifæri	  til	  
að	   læra	   hvert	   af	   öðru.	   Einnig	   kom	   fram	   í	   niðurstöðunum	   að	   umhyggja	   í	  
leikskóla	  eigi	  að	  birtast	  í	  umhverfi	  leikskólans,	  skipulagi	  hans	  og	  efnivið,	  með	  
það	  í	  huga	  að	  börnin	  geti	  bjargað	  sér	  sjálf	  um	  sem	  flest.	  Einnig	  kom	  fram	  í	  
rannsókninni	   að	   börn	   þroskist	   og	   læri	   í	   gegnum	   leik.	   Að	   umhyggjusöm	  
samskipti	  við	  fullorðna	  og	  jafnaldra,	  umhyggja,	  uppeldi	  og	  nám,	  fléttast	  allt	  
saman	  í	  daglegu	  starfi	  og	  því	  ekki	  hægt	  að	  tala	  um	  annað	  án	  hins	  (Sigríður	  
Síta	  Pétursdóttir,	  2008).	  

2.3.3 Þátttaka	  barna	  

Þátttaka	   barna	   í	   leikskólum	   felur	   í	   sér	   framlag	   þeirra	   við	   mótun	   á	   eigin	  
umhverfi	  og	  daglegu	  lífi,	  að	  þau	  fái	  að	  hafa	  áhrif	  á	  málefni	  sem	  þau	  varðar.	  
Til	   að	   styðja	   þau	   til	   þátttöku	   er	   mikilvægt	   að	   lesa	   í	   ólíkar	   tjáningarleiðir	  
þeirra	   og	   gefa	   þeim	   tækifæri	   til	   að	   láta	   í	   ljós	   hugmyndir	   sínar,	   óskir	   og	  
tilfinningar	   á	   fjölbreyttan	   hátt,	   eða	   með	   þeim	   hætti	   sem	   þeim	   er	   tamt	  
(Vecchi,	   2010).	   Að	   vera	   virkur	   þátttakandi	   í	   samfélagi	   krefst	   ákveðinna	  
mannkosta.	   Mannkosta	   eins	   og	   frumkvæðis,	   sjálfstæðrar	   dómgreindar,	  
hæfileika	   til	   að	   geta	   sett	   sig	   í	   spor	   annarra	   og	   geta	   unnið	  með	   öðrum	   af	  
virðingu	  og	  sanngirni.	  Til	  að	  börn	  geti	  tileinkað	  sér	  þessa	  mannkosti	  þarf	  hin	  

lýðræðislega	  hugsun	  að	  móta	  manngerð	  þeirra,	  þau	  þurfa	  að	  búa	  við	  góð	  og	  
örvandi	  lífsskilyrði,	  svo	  þau	  muni	  vilja	  og	  reyna	  að	  hafa	  áhrif	  á	  samfélag	  sitt	  
(Ólafur	  Páll	  Jónsson	  og	  	  Þóra	  Björg	  Sigurðardóttir,	  2012).	  

Uppeldi	   sem	   hvetur	   til	   lýðræðisvitundar	   felur	   í	   sér	   að	   kennarar	   hlusta	  
eftir	  röddum	  barna	  og	  koma	  óskum	  þeirra	  í	  framkvæmd.	  Börn	  eiga	  að	  fá	  að	  
taka	  þátt,	  því	  þau	  hafa	  rödd,	  þau	  eru	  ekki	  eign	  hinna	  fullorðnu	  og	  ekki	  óhæf	  
til	  að	  taka	  ákvarðanir	  um	  líf	  sitt.	  Þau	  eiga	  að	  fá	  að	  vera	  virkir	  þátttakendur	  í	  
þeim	  ákvörðunum	  sem	  snerta	  líf	  þeirra	  (MacNaughton	  o.fl.,	  2007).	  Leikskóli,	  
sem	  leggur	  áherslu	  á	  að	  kenna	  börnum	  lýðræði,	   leggur	  einnig	  áherslu	  á	  að	  
börn	   fái	  að	   taka	  þátt	   í	   ákvörðunum	  sem	  snerta	   starfið	   í	   leikskólanum.	  Þau	  
eiga	  ekki	  bara	  að	  njóta	  þess	  sem	  er	  í	  boði	  hverju	  sinni	  t.d.	  að	  mála	  eða	  leika	  
sér	  með	  LEGO	  kubbana.	  Heldur	  eiga	  þau	  einnig	  að	  fá	  að	  ákveða	  sjálf	  hvenær	  
þau	   gera	  það	  og	  hvernig.	  Með	  því	   að	  efla	   þátttöku	  barna	   á	  þennan	  hátt	   í	  
leikskólanum	  er	   verið	   að	   kenna	  þeim	  hvað	   lýðræði	   snýst	  um	   (Sheridan	  og	  
Pramling	  Samuelsson,	  2001).	  Það	  er	  nauðsynleg	  forsenda	  þess	  að	  börn	  geti	  
nýtt	   sér	   þann	   rétt	   sem	   þau	   eiga,	   samkvæmt	   Barnasáttmálanum,	   að	   vera	  
virkir	   þátttakendur	  og	   taka	   ákvarðanir	   á	   sínum	  eigin	   forsendum.	  Kennarar	  
þeirra	  þurfa	  að	  vera	  meðvitaðir	  um,	  að	  börn	  eru	  fær	  um	  að	  taka	  ákvarðanir	  
sjálf,	   eru	   áhugasöm	  og	   vilja	   læra	  meira	   en	   eru	   á	   sama	   tíma	   varnarlaus	   og	  
ósjálfstæð	  (Bae,	  2009).	  	  

Í	   leikskólum	   vísar	   sjálfræði	   (e.	   autonomy)	   til	   þátttöku	   barna	   í	  
leikskólastarfinu.	   Jákvæð	   viðbrögð	   og	   hvatning	   við	   athöfnum	   barna,	   eru	  
aðferðir	   kennarans	   til	   að	   ýta	  undir	   það	  að	  börn	   líti	   á	   sig	   sem	   sjálfstæð	  og	  
hæf.	   Ef	   hinn	   fullorðni	   er	   hinsvegar	   sífellt	   að	   leiðrétta	   börnin	   og	   bregst	   á	  
neikvæðan	  hátt	  við	  athöfnum	  þeirra,	  verða	  börnin	  óörugg	  og	  telja	  sig	  ófær	  
um	  að	   taka	   þátt	   í	   starfinu	   á	   eigin	   forsendum.	   Þau	   glata	   sjálfstæði	   sínu	   og	  
leita	  fremur	  eftir	  mati	  hins	  fullorðna	  á	  eigin	  frammistöðu,	  en	  að	  hafa	  trú	  á	  
sjálfum	  sér.	  Sjálfræði	  er	  færni	  sem	  æfist	  þegar	  börn	  fá	  tækifæri	  til	  þess	  að	  
framkvæma	  sjálf	  (Van	  Hoorn,	  Nourot,	  Scales	  og	  Alward,	  2003).	  Ein	  leið	  til	  að	  
efla	  sjálfræði	  barna	  í	  námi	  er	  að	  byggja	  námið	  á	  áhuga	  þeirra	  og	  hvetja	  börn	  
til	  að	  gera	  tilraunir.	  Þau	  þurfa	  að	  fá	  að	  spreyta	  sig	  sjálf	  og	  prófa	  sig	  áfram,	  fá	  
að	   finna	   lausnirnar	   sjálf	   og	   sannreyna	   hvort	   þær	   eru	   réttar	   eða	   rangar.	  
Einnig	  er	  mikilvægt	  að	  samvinna	  milli	  kennara	  og	  barna	  og	  barnanna	  sjálfra	  
sé	   góð.	   Einn	   þáttur	   í	   sjálfræði	   sé	   sá	   að	   börn	   fái	   tækifæri	   til	   að	   leysa	   úr	  
deilum	  sín	  á	  milli	  en	  einnig	  með	  hjálp	  kennara	  að	  þau	  læri	  að	  virða	  rétt	  og	  
tilfinningar	   annarra.	   Ágreiningur	   og	   lausn	   hans,	   er	  mikilvægt	   fyrir	   börn	   að	  
læra.	  Hér	  sé	  það	  ekki	  hlutverk	  kennarans	  að	  grípa	  inní,	  heldur	  að	  hafa	  trú	  á	  
börnunum	   til	   að	   leysa	   ágreininginn	   upp	   á	   eigin	   spýtur	   (DeVries,	   Zan,	  
Hildebrandt,	   Edmiaston	   og	   Sales,	   2002).	   Kennari	   sem	   hjálpar	   börnum	   að	  
leysa	   ágreining	   en	   situr	   annars	   á	   sér	   með	   að	   grípa	   inn	   í	   leik	   ýtir	   undir	  

skapandi	  hugsun	  og	   frumkvæði	  barnanna.	  Börn	   sem	  hins	  vegar	   fá	  kennslu	  
og	  fræðslu	  sem	  byggist	  á	  mötun	  og	  stýringu	  eru	  ekki	  líkleg	  til	  að	  þroska	  með	  
sér	   frumkvæði	   og	   skapandi	   hugsun	   (Ólafur	   Páll	   Jónsson	   og	   Þóra	   Björg	  
Sigurðardóttir,	  2012).	   Í	  rannsókn	  Sesselju	  Hauksdóttur	  (2001)	  kom	  fram	  að	  
sterk,	  hlý	  tengsl	  og	  gagnkvæm	  virðing	  fullorðinna	  og	  barna	  sé	  grunnurinn	  að	  
því	   að	  byggja	  upp	   sjálfræði.	   Einnig	   kom	   fram	  að	  kennarar	  eigi	   að	   láta	  það	  
vera	  að	   leiðrétta	   skoðanir	  og	  hugmyndir	  barna	  því	  það	   sé	  hætt	   við	  því	   að	  
bein	   leiðrétting	   geti	   gefið	   börnum	   skilaboð	   um	   vanhæfni	   þeirra.	   Óbeinar	  
ábendingar	   eða	   umfjöllun	   sé	   hentugari	   leið	  m.t.t.	   sjálfstrausts	   barna.	   Það	  
kom	   einnig	   fram	   að	   það	   sé	   mjög	   mikilvægt	   að	   kennarar	   aðlagi	   starfið	   í	  
leikskólanum	  að	  áhuga	  barnanna.	  Því	  þó	  kennari	  sé	  með	  ákveðna	  hugmynd	  
að	   verkefni	   getur	   hann	   auðveldlega	   breytt	   henni	   í	   samræmi	   við	   áhuga	  
barnanna.	   Í	   rannsókn	   Sesselju	   kom	   einnig	   fram	   að	   ef	   börn	   fá	   að	   taka	  
ákvarðanir	   sem	   skipta	   þau	   máli	   og	   þau	   upplifa	   ekki	   togstreitu	   í	   kringum	  
hana.	   Séu	   þau	   yfirleitt	   tilbúin	   að	   velta	   fyrir	   sér	   þeim	   sjónarmiðum	   sem	  
nauðsynleg	   eru	   til	   að	   taka	   heppilega	   ákvörðun.	   Nefndi	   hún	   sem	   dæmi	   að	  
barn	  sem	  fær	  að	  ákveða	  sjálft	  hverju	  það	  klæðist	   í	  útiveru	   fær	  að	  kynnast	  
sjálfræði	   frá	   fyrstu	   hendi.	   Sem	   felst	   í	   því	   að	   það	   fær	   að	   hafa	   eitthvað	   að	  
segja	   um	   eigin	   mál.	   Sara	   Margrét	   Ólafsdóttir	   (2013)	   rannsakaði	   hvort	  
skipulag	   (dagskipulag)	   í	   leikskólum	  hefði	   áhrif	   á	   vellíðan	  barna.	   Í	   rannsókn	  
sinni	  bar	  hún	  saman	  skipulag	  í	  tveimur	  leikskólum	  sem	  voru	  mismunandi	  að	  
því	   leyti	   að	   í	   öðrum	   leikskólanum	  var	  dagskipulagið	  nákvæmt	  og	  mjög	   líkt	  
frá	   degi	   til	   dags.	   En	   í	   hinum	   var	   það	   sveigjanlegt	   þar	   sem	   starfsfólkið	  
skipulagði	   svæðin	   en	   börnin	   völdu	   viðfangsefni	   út	   frá	   áhuga	   sínum.	   Í	  
leikskólanum	  þar	   sem	  skipulagið	   var	   sveigjanlegt	   voru	  börnin	   virk	   í	   leik	  og	  
starfi	   meiri	   hluta	   dags	   og	   niðursokkin	   í	   viðfangsefni	   sín	   þar	   sem	   þau	  
gleymdu	  stund	  og	  stað.	  Þau	  fengust	  við	  viðfangsefni	  sem	  þau	  höfðu	  áhuga	  á	  
og	   voru	   virkir	   þátttakendur	   í	   daglegu	   starfi	   þar	   sem	   tekið	   var	   mið	   af	  
sjálfræði	   þeirra.	   Starfsfólkið	   stuðlaði	   að	   sjálfræði	   þeirra	   á	   þann	   hátt	   að	  
börnin	   tóku	   sjálf	   ákvarðanir	   um	   hvað	   þau	   fengjust	   við	   yfir	   daginn	   sbr.	  
leiksvæði,	   efnivið	  og	   leikfélaga.	   Sveigjanleiki	   starfsins	  hafði	  þann	  kost	   í	   för	  
með	   sér	   að	   börnin	   þurftu	   ekki	   að	   bíða	   eftir	   öðrum	   börnum	   og	   voru	   því	  
athafnasöm	   og	   einbeitt	   í	   leik	   sínum.	   Skipulagið	   í	   þessum	   leikskóla	   gerði	  
einnig	   ráð	   fyrir	   mismunandi	   þörfum	   barnanna	   þar	   sem	   þau	   unnu	   að	  
viðfangsefnum	  sínum	  eins	  lengi	  og	  þau	  höfðu	  úthald	  og	  áhuga.	  Niðurstöður	  
rannsóknarinnar	  voru	  þær	  að	  þegar	   leikskólastarf	  er	  skipulagt	  með	  tilliti	   til	  
vellíðunar	  barna,	  er	  mikilvægt	  að	  börn	  og	  starfsfólk	  viti	  hvað	  er	   í	  vændum	  
en	  þurfi	   ekki	   að	   keppa	   við	   tímann.	   Einnig	   kom	   fram	  að	   sjálfræði	   barna	   er	  
mikilvægt,	  að	  þau	   fái	  að	   taka	  þátt	   í	  ákvörðunum	  um	  það	  sem	  þau	   fást	  við	  
hverju	   sinni	   í	   leikskólanum.	   Einnig	   að	   leggja	   þarf	   áherslu	   á	   að	   skipuleggja	  

starfið	   út	   frá	   ólíkum	   þörfum	   barna	   svo	   hvert	   og	   eitt	   barn	   geti	   notið	   sín	   á	  
eigin	   forsendum.	   Svipaðar	   niðurstöður	   má	   lesa	   úr	   rannsókn	   Elsu	   Sigríðar	  
Jónsdóttur	   og	   Hrannar	   Pálmadóttur	   (2008)	   en	   þar	   kom	   fram	   að	  
þátttakendur	   þeirrar	   rannsóknar	   voru	   ekki	   á	   sama	   máli	   hvað	   leik	   barna	  
varðar.	  Sumir	  lögðu	  áherslu	  á	  að	  börnin	  fylgdu	  dagskipulagi	  deildarinnar	  og	  
ættu	  því	  að	  nota	  þann	  tíma	  sem	  þeim	  væri	  skammtaður	  í	  því	  til	  að	  leika	  sér.	  
Aðrir	  kennarar	  voru	  talsmenn	  sveigjanleika	  og	  frelsis	  barna	  til	  að	  ráða	  sjálf	  
þeim	   tíma	   sem	  þau	  vörðu	   í	   leik.	  Þessum	  kennurum	   fannst	  nauðsynlegt	  að	  
dagskipulagið	  væri	  sveigjanlegt	  og	  að	  börnin	  ættu	  að	  stjórna	  meira	  ferðinni.	  
Kennarinn	  eða	  dagskipulagið	  ætti	  ekki	  að	  stýra	  þeim	  tíma	  sem	  börnin	  vörðu	  
í	  leik.	  

Kennarar	  sem	  vinna	  með	  börn	  á	  leikskólaaldri	  geta	  lent	  í	  þeirri	  stöðu	  að	  
meta	  börn	  of	  ung	  eða	  óhæf,	  einhverra	  hluta	  vegna,	   til	  að	  geta	  tekið	  þátt	   í	  
ákvörðunum	   sem	   varða	   starfið	   á	   leikskólanum.	   Kennarar	   vanmeta	   þannig	  
börnin	  og	  réttur	  þeirra	  til	  þátttöku	  er	  tekinn	  af	  þeim	  (Handley,	  2009).	  Til	  að	  
undirstrika	   gildi	   þess	   að	   vinna	   á	   lýðræðislegan	   hátt	   með	   börnum	   segja	  
Dahlberg	  o.fl.	  (2007)	  að	  börn	  séu	  fyrst	  tekin	  alvarlega,	  þegar	  þau	  fá	  að	  taka	  
þátt	   í	   lýðræðislegri	   umræðu	   og	   taka	   þátt	   í	   ákvarðanatöku	   (Dahlberg	   o.fl.,	  
2007).	  Kennarar	  þurfa	  að	  viðurkenna	  að	  börn	  hafa	  sínar	  eigin	  skoðanir,	  þau	  
hafa	   rétt	   til	   að	   tjá	   þær	   og	   þau	   hafa	   getu	   til	   þess	   að	   tjá	   viðhorf	   sín	   og	  
skoðanir	   (Jóhanna	   Einarsdóttir,	   2006).	   Þetta	   á	   við	   óháð	   aldri	   barnanna.	   Ef	  
við	   skoðum	   hvað	   hugtakið	   „réttur	   barnsins“	   felur	   í	   sér	   þá	   er	   átt	   við	  
siðferðisleg	  og	  lagaleg	  réttindi	  barnsins	  sem	  og	  hagsmuni	  þess.	  Þetta	  hugtak	  
inniheldur	   líka	   rétt	  barnsins	   til	   að	   fá	  að	  ákveða	   sjálft	  hvað	  það	  gerir	   í	   sínu	  
daglega	  lífi.	  Kennarar	  þurfa	  að	  viðurkenna	  mikilvægi	  þátttöku	  barna	  á	  öllum	  
sviðum	  leikskólastarfsins.	  Ekki	  einungis	  vegna	  þess	  að	  það	  er	  réttur	  þeirra,	  
heldur	   vegna	   þess	   að	   þátttaka	   barna	   í	   ákvarðanatöku	   leiðir	   til	   betri	   og	  
árangursríkari	   ákvarðana	   og	   sjálfsálit	   og	   öryggi	   barnanna	   í	   leikskólanum	  
eykst	  (Handley,	  2009).	  Þegar	  börn	  eru	  höfð	  með	  í	  ákvarðanatöku	  samsama	  
þau	   sig	   frekar	   því	   sem	  ákveðið	   er.	   Þau	   fylgja	   frekar	   reglum	  og	   stefnum	  ef	  
þau	  taka	  sjálf	  þátt	  í	  að	  móta	  þær.	  Með	  þátttöku	  barna	  og	  áhrifum	  þeirra	  á	  
málefni,	  sem	  þau	  varðar,	  er	  leitast	  við	  að	  bæta	  aðstæður	  þeirra	  og	  þjónustu	  
við	  þau.	  Þátttaka	  barna	  í	  ákvörðunum,	  sem	  snerta	  þau	  sjálf,	  eykur	  líkurnar	  á	  
að	  kröfum,	  þörfum	  og	  óskum	  þeirra	   sé	  mætt.	  Þátttaka	  barna	  eykur	  einnig	  
skilning	  kennara	  á	   lífi	  og	  reynslu	  barna.	  Þegar	  kennarar	  hlusta	  á	  börn	  gefst	  
þeim	   tækifæri	   til	   að	   sjá	   hlutina	   frá	   sjónarhóli	   þeirra	   og	   það	   auðveldar	  
kennurum	   að	   skipuleggja	   skólastarfið	   út	   frá	   þörfum	   og	   áhuga	   barnanna	  
(Jóhanna	   Einarsdóttir,	   2008a).	   Sonja	   Sheridan	   og	   Ingrid	   Pramling	  
Samuelsson	   (2001)	   rannsökuðu	   þátttöku	   barna	   í	   nokkrum	   leikskólum	   í	  
Svíþjóð.	  Þær,	  eins	  og	  Bae,	  höfðu	  til	  hliðsjónar	  Barnasáttmálann	  og	  námskrá	  

fyrir	  leikskóla	  í	  Svíþjóð,	  þar	  sem	  lögð	  er	  áhersla	  á	  að	  börn	  fái	  að	  tjá	  skoðanir	  
sínar	   varðandi	   öll	  málefni	   sem	   snerta	   þau.	   Þegar	   börnin	   voru	   spurð	   hvað	  
þau	  vildu	  gera	  í	  leikskólanum,	  ef	  þau	  mættu	  ákveða	  það	  sjálf,	  voru	  svörin	  á	  
þá	   leið	   að	   þau	   vildu	   leika	   sér.	   Þau	   tóku	   það	   fram	   að	   þau	   fengju	   að	   ráða	  
leiknum	  sjálf	  en	  sögðu	  að	  leikurinn	  væri	  oft	  truflaður	  af	  dagskipulaginu	  eða	  
hópastarfi	  og	  að	  þau	   fengu	  ekki	   alltaf	   að	   ráða	  hvort	  þau	   léku	   sér	   inni	  eða	  
úti.	   Þegar	  börnin	   voru	   spurð	  hvort	  þau	  héldu	  að	  kennarinn	  vissi	   hvað	  þau	  
vildu	   gera,	   svöruðu	   þau	   neitandi.	   Þau	   sögðu	   að	   kennarinn	   gæti	   ekki	   vitað	  
það	  því	  þau	  hefðu	  ekki	  sagt	  honum	  það.	  Börnin	  voru	  alveg	  viss	  um	  að	  þau	  
gætu	   ráðið	   leiknum	   sínum	   sjálf	   og	   stundum	   því	   sem	   þau	   gerðu	   í	  
leikskólanum.	   Kennarinn	   réði	   öllu	   öðru.	   Þátttaka	   barna	   í	   ákvörðunum	   í	  
leikskólum	   einkennist	   af	   jafnrétti	   ef	   börnin	   fá	   að	   taka	   ákvarðanir	   með	  
kennaranum,	   þegar	   þau	   skiptast	   á	   hugmyndum	   og	   ræða	   hugmyndirnar.	  
Börn	   upplifa	   sig	   sem	   þátttakendur	   þegar	   þau	   gera	   eitthvað	   með	  
kennaranum,	  eru	  jafningjar	  hans,	  og	  þegar	  kennarinn	  tekur	  vel	  í	  hugmyndir	  
þeirra.	   Niðurstöður	   rannsóknarinnar	   voru	   þær	   að	   börnin	   fengu	   fyrst	   og	  
fremst	  að	  ráða	  því	  sem	  þau	  gerðu	  sjálf	  s.s.	  að	  leika	  sér.	  En	  þau	  fengu	  sjaldan	  
að	  taka	  þátt	   í	  eða	  hafa	  áhrif	  á	  starfsemina	   í	  heild,	  dagskipulag	  eða	  hvernig	  
starfið	  fór	  fram.	  Kennararnir	  skipulögðu	  það	  sjálfir.	  

2.3.4 Skóli	  án	  aðgreiningar	  

Meginmarkmið	   uppeldis	   og	   kennslu	   í	   leikskóla	   er	   að	   hlúa	   að	   börnum	   í	  
samræmi	   við	   þarfir	   þeirra	   svo	   þau	   fái	   notið	   bernsku	   sinnar.	   Hlutverk	  
kennara	   er	   að	   sjá	   til	   þess	   að	   öll	   börn	   séu	   virt	   að	   verðleikum	   og	   að	  
námsumhverfið	   sé	   	   skipulagt	   á	   þann	   veg	   að	   þau	   fái	   notið	   bernsku	   sinnar	  
(Mennta-‐	   og	  menningarmálaráðuneytið,	   2011).	   Hlutverk	   leikskólans	   er	   að	  
aðlaga	  starf	  sitt	  og	  umhverfi	  þannig	  að	  hann	  geti	  tekið	  á	  móti	  öllum	  börnum	  
(Tetler,	  2004),	  því	  öll	  börn	  eru	  velkomin.	  Leikskóli	  án	  aðgreiningar	  snýst	  um	  
fjölbreytileika	  barnahópsins	  (Sapon-‐Shevin,	  2007)	  og	  þarf	  kennarinn	  að	  vera	  
í	   stakk	   búinn	   til	   að	   mæta	   þessum	   fjölbreytileika	   með	   fagmennsku	   að	  
leiðarljósi.	  Hann	  þarf	  að	  horfa	  á	  hvert	  barn	  sem	  persónu,	  sjá	  styrkleika	  þess	  
en	  líta	  framhjá	  veikleikum	  og	  leggja	  sig	  fram	  við	  að	  	  styrkja	  jákvæða	  þætti	  í	  
fari	   þess	   með	   því	   að	   veita	   þeim	   athygli	   og	   laða	   þá	   fram	   (Gretar	   L.	  
Marinósson,	  2003).	  	  

Hegðunarerfiðleikar	   koma	   fram	   í	   hegðun	   eða	   líðan	   sem	   er	   óvenjuleg	  
miðað	  við	  félagsleg	  viðmið.	  Hún	  varir	  í	  langan	  tíma	  og	  hefur	  truflandi	  áhrif	  á	  
nám	   barnsins	   og/eða	   félagsleg	   samskipti	   og	   daglegt	   líf	   þess.	   Óviðeigandi	  
hegðun	   getur	   einnig	   verið	   huglægt	   mat	   kennara.	   Viðbrögð	   kennara	   við	  
hegðuninni	  geta	  farið	  eftir	  því	  hvort	  barnið	  sem	  sýndi	  óviðeigandi	  hegðun	  á	  



 

27	  

við	   hegðunar-‐	   og	   tilfinningalega	   erfiðleika	   að	   stríða	   eða	   ekki	   (Yell,	   2009).	  	  
Kennarar	  þurfa	  að	  hafa	  það	  í	  huga	  að	  börn	  sem	  sýna	  erfiða	  hegðun	  gera	  það	  
af	  því	  að	  hegðunin	  þjónar	  tilgangi.	  Börn	  sem	  eru	  ófær	  um	  að	  tjá	  tilfinningar	  
sínar	  og	  langanir	  með	  orðum	  nota	  oft	  hegðun	  til	  að	  fá	  eitthvað	  eða	  forðast	  
einhverjar	  aðstæður	   (Yell,	  2009).	  Hegðunin	  getur	   falist	   í	  því	  að	   taka	  dót	  af	  
öðru	   barni	   eða	   að	   fela	   sig	   undir	   borði	   þegar	   það	   vill	   ekki	   fara	   í	   útiveru	   til	  
dæmis.	  Þegar	  talað	  er	  um	  hegðun	  eða	  atferli	  er	  átt	  við	  allt	  sem	  einstaklingur	  
gerir	  og	  aðrir	  sjá.	  Hegðun	  er	   lærð	  en	  ekki	  meðfædd,	  hvort	  heldur	  sem	  um	  
ræðir	  rétta	  eða	  ranga	  hegðun.	  Þess	  vegna	  er	  hægt	  að	  móta	  hana	  og	  breyta	  
með	   viðeigandi	   kennslu	   og	   uppeldi.	   Hins	   vegar	   fæðast	   börn	   með	  
mismunandi	  skapgerð	  og	  aðra	  eiginleika	  sem	  skipta	  máli	  fyrir	  þroska	  þeirra.	  
Hugtakið	   hegðunarerfiðleikar	   er	   almennt	   notað	   um	   hegðun	   sem	   víkur	   frá	  
viðurkenndum,	   aldurstengdum	   viðmiðum	   og	   hindrar	   að	   einstaklingur	  
þroskist	   í	   námi	   eða	   leik.	   Óæskileg	   hegðun	   birtist	   m.a.	   í	   skapofsaköstum,	  
öskrum,	  hótunum,	  ljótu	  orðbragði,	  óhlýðni,	  mótþróa	  og	  hvatvísi.	  Það	  er	  þó	  
ekki	   er	   alltaf	   um	   hegðunarerfiðleika	   að	   ræða	   þegar	   börn	   sýna	   erfiða	  
hegðun.	   Hegðunin	   getur	   tengst	   þroskaskeiði	   barnsins	   eða	   öðru	   tilfallandi.	  
Það	   skiptir	   því	  miklu	  máli	   að	   taka	   strax	   á	  málunum	  og	   nota	   árangursríkar	  
uppeldisaðferðir	   (Christophersen	   og	   Mortweet,	   2004).	   Árangursríkar	  
uppeldisaðferðir	  eru	  margar	  og	  misjafnar.	  Í	  sumum	  er	  mælt	  með	  refsingum	  
og	  í	  öðrum	  ekki.	  En	  í	  stað	  þess	  að	  vera	  sífellt	  að	  umbuna	  börnum	  fyrir	  góða	  
hegðun	  og	   refsa	   fyrir	   slæma	  hegðun,	  eða	  það	  sem	  mætti	  betur	   fara	  þá	  er	  
hægt	   að	   leiða	   þau	   áfram	  með	   hvatningu.	   Til	   dæmis	   er	   hægt	   að	   ræða	   við	  
börnin	   um	   þau	   vandamál	   sem	   upp	   koma	   og	   leiða	   þau	   þannig	   í	   rétta	   átt	  
(Noddings,	   2007).	   Niðurstöður	   rannsóknar	   Jóhönnu	   Einarsdóttur	   (2008b)	  
leiddu	   í	   ljós	   að	   þegar	   leikskólakennarar	   voru	   spurðir	   út	   í	   börn	   sem	   sýna	  
erfiða	  hegðun,	  kom	  í	  ljós	  að	  þeim	  fannst	  börn	  í	  dag	  almennt	  vera	  agalausari	  
og	  haga	  sér	  verr	  en	  þau	  gerðu	  fyrir	  nokkrum	  árum.	  Sem	  hugsanlega	  ástæðu	  
hegðunarerfiðleika	   hjá	   börnum	   í	   dag,	   	   nefndu	   þeir	   að	   líf	   þeirra	   er	  
skipulagðara	   en	   áður	   og	   í	   meira	   mæli	   stjórnað	   af	   hinum	   fullorðnu.	  
Vistunartími	  þeirra	  í	   leikskólum	  er	  langur	  svo	  og	  vistunartími	  þeirra	  í	  gæslu	  
eftir	  grunnskóla.	  Aukin	  þekking	  væri	  hins	  vegar	  helsta	  ástæða	  þess	  að	  fleiri	  
börn	  væru	  greind	  með	  ADHD	  í	  dag.	  Í	  því	  samhengi	  sögðu	  þeir	  það	  betra	  að	  
börn	  fengi	  greiningu	  heldur	  en	  ekki.	  Við	  greininguna	  breyttist	  svo	  margt	  hjá	  
börnunum	   því	   þau	  mættu	   þá	   skilningi	   en	   ekki	   fordómum.	   Þau	   væru	   ekki	  
stimpluð	  vegna	  hegðunarinnar	  heldur	  væri	   leitað	   lausna	  til	  að	  hjálpa	  þeim	  
að	  laga	  sig	  að	  aðstæðum	  og	  taka	  þátt	  í	  skólastarfinu.	  Kennararnir	  sögðu	  að	  
það	  væri	  yfirleitt	  auðvelt	  að	  greina	  á	  milli	  þess	  hvort	  börn	  væru	  með	  ADHD	  
eða	  hvort	  þau	  væru	   illa	  upp	  alin	  eða	  óhlýðin.	  Munurinn	  á	  þessum	  börnum	  
væri	  sá	  að	  	  þeim	  sem	  gengi	   illa	  að	  fara	  eftir	  settum	  reglum,	  þ.e.	  börn	  með	  

ADHD,	  ættu	  yfirleitt	   í	  meiri	  erfiðleikum	  með	  hegðun	  sína	  en	  hin	  sem	  væru	  
ekki	   með	   ADHD.	   Í	   rannsókn	   Elsu	   Sigríðar	   Jónsdóttur	   og	   Hrannar	  
Pálmadóttur	   (2008)	   skráðu	   kennarar	   og	   ígrunduðu	   í	   samstarfi	   við	   aðra	  
kennara	  og	  rannsakendur	  eigin	  vinnubrögð	  og	  viðhorf,	  til	  að	  verða	  hæfari	  til	  
að	   mæta	   fjölbreyttum	   þörfum	   barna	   í	   leikskólum.	   Í	   niðurstöðunum	   kom	  
fram	   að	   erfið	   hegðun	   barna	   olli	   kennurunum	   einna	   helst	   áhyggjum	   og	  
hugarangri,	   þær	   neikvæðu	   tilfinningar	   sem	   þeir	   báru	   til	   barnanna	   gætu	  
valdið	   togstreitu	   í	   starfi.	   Einnig	   ræddu	   þær	   hversu	   auðvelt	   það	   væri	   að	  
festast	   í	   neikvæðum	   farvegi	   gagnvart	   börnunum.	   Einnig	   var	   bent	   á	   að	  
samræða	  yrði	  að	  eiga	  sér	  stað	  um	  framkomu	  og	  hegðun	  barna	  í	  leikskólum	  
því	   kennarar	   upplifa	   og	   bregðast	   við	   börnum	   á	  mismunandi	   vegu.	   Glenda	  
MacNaughton	   o.fl.	   (2007)	   rannsökuðu	   hvernig	   nokkrir	   kennarar	  
endurskoðuðu	  nálgun	  sína	  og	  kennslu	  í	  starfi	  með	  börnum	  sem	  sýndu	  erfiða	  
hegðun.	   Rannsóknin	   hvatti	   kennarana	   til	   að	   fjalla	   á	   gagnrýninn	   hátt	   um	  
hvers	  vegna,	  og	  hvernig	  þeim	  fannst	  hegðunin	  sem	  börnin	  sýndu	  ögra	  sér.	  
Hún	  gerði	  þeim	  einnig	  kleift	  að	  styrkja	  getu	  sína	  til	  að	  vinna	  með	  börnunum.	  
Niðurstöður	   rannsóknarinnar	   sýndu	   að	   kennararnir	   hættu	   að	   líta	   á	   börnin	  
sem	  einstaklinga	  sem	  hinn	  fullorðni	  þarf	  að	  vernda	  og	  taka	  allar	  ákvarðanir	  
fyrir.	   Þeir	   fóru	   að	   líta	   á	   börnin	   sem	   einstaklinga	   sem	   þurfa	   á	   leiðsögn	   og	  
stuðningi	  hins	   fullorðna	  að	  halda,	   til	   að	  bæta	  hegðun	  sína,	  og	  einstaklinga	  
sem	   eiga	   að	   vera	   virkir	   þátttakendur	   í	   eigin	   lífi.	   Kennararnir	   fóru	   að	   velta	  
hegðun	  barnanna	  fyrir	  sér	  og	  ræddu	  í	  þeim	  tilgangi	  við	  börnin,	  spurðu	  þau	  
út	  í	  hegðunina	  og	  hlustuðu	  á	  það	  sem	  þau	  sögðu.	  Þeir	  fóru	  að	  hlusta	  meira	  á	  
börnin	   og	   nýttu	   sér	   það	   til	   að	   bæta	   kennsluna.	   Niðurstaðan	   varð	   sú	   að	  
kennararnir	   breyttu	   viðhorfi	   sínu	   til	   barnanna,	   kennsluháttum	   sínum	   og	  
hvernig	   þeir	   litu	   á	   sjálfa	   sig	   sem	   kennara.	   Þeir	   styrktu	   sig	   í	   starfi	   og	   efldu	  
getu	   sína	   til	   að	   bregðast	   við	   börnum	   sem	   ögra.	   Um	   leið	   tókst	   þeim	   að	  
minnka	  stress	  og	  álag	  í	  starfi.	  Þannig	  öðluðust	  þeir	  á	  ný	  trú	  á	  getu	  sína	  til	  að	  
vinna	  með	  og	  hjálpa	  börnum	  sem	  sýndu	  erfiða	  hegðun.	  Hrönn	  Pálmadóttir	  
(2004)	   rannsakaði	   boðskipti	   á	   milli	   kennara	   og	   barna	   sem	   sýndu	   erfiða	  
hegðun	   í	   leikskóla.	   Niðurstöður	   rannsóknarinnar	   bentu	   til	   þess	   að	  
íhlutunaraðferðirnar	   sem	   kennararnir	   beittu,	   í	   samskiptum	   sín	   við	   börnin,	  
einkenndust	   annars	   vegar	   af	   samskiptum	  með	   tilfinningalegri	   nálægð	   þar	  
sem	  gagnkvæmni	  var	  ríkjandi.	  Hins	  vegar	  einkenndust	  þær	  af	  tilfinningalegri	  
fjarlægð,	  þar	  sem	  hlutleysi	  var	  ríkjandi.	  Það	  kom	  einnig	  fram	  í	  rannsókninni	  
að	   kennurunum	   fannst	   erfitt	   að	   vita	   hvernig	   bregðast	  ætti	   við	   þegar	   börn	  
sýndu	   óæskilega	   hegðun.	   Einnig	   kom	   fram,	   þegar	   íhlutun	   kennaranna	   var	  
skoðuð,	   að	   þeir	   litu	   iðulega	   framhjá	   óyrtri	   hegðun	   barnanna.	   Þeir	   reyndu	  
ekki	   að	   komast	   að	   þeim	   tilfinningum	   sem	   lágu	   að	   baki	   athöfnum	   þeirra	  
heldur	  horfðu	  þeir	  á	  aðstæður	  út	   frá	  eigin	  sjónarhóli	  og	  drógu	  ályktanir	  út	  

frá	   því.	   Niðurstöður	   Jóhönnu	   Einarsdóttur	   (2008b)	   leiddu	   einnig	   í	   ljós	   að	  
leikskólakennar,	   sem	   tóku	   þátt	   í	   rannsókninni,	   sögðu	   góða	   samvinnu	  milli	  
allra	   kennara	   vera	   lykilatriði	   í	   vinnu	   með	   börnum	   sem	   eiga	   í	  
hegðunarerfiðleikum.	   Þeir	   sögðu	   að	   börnin	   þyrftu	   skýr	   skilaboð	   frá	  
kennurum	  sínum	  og	  skýrar	  reglur.	  Þeir	  sögðu	  einnig	  að	  það	  væri	  mikilvægt	  
að	   börnin	   fengju	   að	   hreyfa	   sig,	   leika	   sér	   utandyra,	   og	   fengju	   stuðning	   á	  
deildinni	  sinni.	  Þau	  þyrftu	  að	  læra	  að	  vera	  hluti	  af	  hóp,	  en	  það	  hentaði	  þeim	  
þó	  best	  að	  vera	   í	   fámennum	  hóp	   í	  hópastarfi	  með	  kennara	  sér	  til	  halds	  og	  
trausts.	   Í	   starfinu	   ætti	   kennarinn	   að	   horfa	   á	   styrkleika	   barnsins,	   því	   barn	  
með	   ADHD	   eða	   aðra	   hegðunarerfiðleika	   ætti	   sínar	   sterku	   hliðar	   sem	  
kennarinn	  þyrfti	  að	  byggja	  á.	  	  

Börn	   bregðast	   við	   á	   mismunandi	   hátt	   eftir	   hópum	   og	   aðstæðum.	   Þau	  
sýna	   líka	  mismunandi	   færni	   og	   samskipti	   eftir	   því	   umhverfi	   sem	  þau	   eru	   í	  
hverju	   sinni	  og	  hefur	   leikefni	  og	   samsetning	  barnahópsins	  þar	  áhrif.	  Þegar	  
kennarar	  fylgjast	  með	  börnum	  í	  leik	  með	  það	  að	  markmiði	  að	  sjá	  við	  hvaða	  
aðstæður	   þau	   þarfnast	   aðstoðar,	   læra	   þeir	  mikið	   um	  börnin.	   Þeir	   læra	   að	  
það	   er	   mikilvægt	   að	   horfa	   á	   styrkleika	   þeirra	   frekar	   en	   veikleika	   og	   að	  
samskipti	   kennara	   og	   barna	   verða	   miklu	   jákvæðari	   ef	   það	   er	   gert.	   Ef	  
kennarar	  taka	  tillit	  til	  þess	  að	  hvert	  barn	  er	  einstakt	  og	  hefur	  sín	  sérkenni	  þá	  
verða	  samskipti	  þeirra	  við	  barnið	  jákvæðari	  (Bryndís	  Garðarsdóttir	  og	  Kristín	  
Karlsdóttir,	   2012).	   Félagslegt	   andrúmsloft	   innan	   leikskóla	   mótast	   af	  
viðhorfum,	  reynslu	  og	  þekkingu	  ólíkra	  kennara.	  Faglærðir	  kennarar	  ýta	  ef	  til	  
vill	   undir	   sjálfræði	   barna	   og	   hjálpa	   þeim	   að	   setja	   sig	   í	   spor	   annarra.	   Þeir	  
hlusta	  á	  börnin	  og	  styðja	  þau	  við	  að	  takast	  á	  við	  erfiðleika,	  sérstaklega	  þegar	  
þau	  virðast	  óörugg.	  En	  aðrir	  kennarar	  sem	  eru	  ef	  til	  vill	  ungir	  og	  ófaglærðir	  
bregðast	  öðruvísi	  við	  hegðun	  barnanna.	  Ástæðan	  er	  eflaust	  sú	  að	  þeir	  hafa	  
ákveðna	  mynd	   af	   því	   hvernig	   kennari	   á	   að	   vera	   í	   starfi	  með	   börnum.	   Þeir	  
styðjast	  jafnvel	  við	  þá	  ímynd	  að	  kennari	  sé	  sá	  sem	  eigi	  að	  hafa	  vald	  og	  stjórn	  
á	   barnahópnum	   (Kristín	   Karlsdóttir	   og	   Bryndís	   Garðarsdóttir,	   2008).	   Þetta	  
viðhorf	  má	  sjá	   í	  rannsókn	  Önnu	  Magneu	  Hreinsdóttur	   í	   leikskóla	  sem	  hafði	  
valkerfi	   sem	  þótti	  of	  þröngt.	   Í	   leikskólanum	  tóku	  börnin	  þátt	   í	   valstundum	  
þar	  sem	  þau	  áttu	  að	  velja	  sér	  hvað	  þau	  vildu	  gera	  hverju	  sinni.	  En	  valið	  hafði	  
takmörk	  því	  það	  máttu	  bara	  nokkur	  börn	  vera	  á	  hverjum	  stað	  í	  einu,	  og	  svo	  
var	  ekki	  alltaf	  allt	  dótið	  í	  boði.	  Kennararnir	  í	  þeim	  leikskóla	  sögðu	  að	  börnin	  
yrðu	  að	   læra	  að	  þau	   fengju	  ekki	   alltaf	  það	   sem	  þau	  vildu.	  En	  það	  var	  ekki	  
einungis	   skipulag	   svæða	   sem	   takmarkaði	   val	  barnanna,	  heldur	  gat	  hegðun	  
þeirra	  einnig	  haft	  áhrif	  á	  valið.	  Það	  er	  að	  segja,	  hegðun	  barnanna	  gat	  tekið	  
frá	  þeim	  valmöguleikann	  og	   valdi	   þá	   kennarinn	   fyrir	   barnið.	   Þá	   gat	   barnið	  
hvorki	   valið	   viðfangsefnið,	   né	   að	   leika	   við	   félaga	   sína	   (Anna	   Magnea	  
Hreinsdóttir,	  2008).	  Börn	  eru	   í	  áhættuhópi	   sem	  gjarnan	   finnur	   fyrir	   streitu	  

ef	  óraunhæfar	  kröfur	  eru	  gerðar	  til	  þeirra.	  Óraunhæfar	  kröfur	  sem	  kennarar	  
gera	   til	   barna	   geta	   m.a.	   verið	   þegar	   átök	   verða	   milli	   óska	   barna	   og	  
væntingar	   fullorðinna.	   Börn	   sem	   eiga	   erfitt	   með	   að	   sitja	   kyrr	   í	  
samverustundum	   neita	   sér	   um	   náttúrulegt	   eðli	   sitt,	   sem	   er	   að	   vera	   á	  
hreyfingu,	  til	  þess	  að	  fá	  samþykki	  hins	  fullorðna.	  Þau	  þurfa	  þá	  að	  bæla	  niður	  
og	   hafa	   stjórn	   á	   hegðun	   sinni.	   Óttinn	   við	   að	   mistakast	   getur	   orðið	  
yfirþyrmandi.	  Þeir	  þættir,	  sem	  eru	  erfiðir	  fyrir	  börn	  og	  geta	  valdið	  streitu	  á	  
meðal	   leikskólabarna,	   eru	   m.a.	   biðtími	   þegar	   verið	   er	   að	   skipta	   úr	   einu	  
viðfangsefni	  í	  annað,	  og	  skiptistundir	  þegar	  þau	  eiga	  að	  hætta	  í	  því	  sem	  þau	  
eru	  að	  gera	   til	   að	   fara	   í	   annað	  verkefni	   (Gestwicki,	  2011).	   Í	   rannsókn	  Söru	  
Margrétar	  Ólafsdóttur	  (2013)	  kom	  fram	  að	  þegar	  dagskipulag	  leikskólans	  er	  
stíft	   eða	   nákvæmt	   verða	   skiptingar	   á	   milli	   viðfangsefna	   örar	   og	   við	   það	  
myndast	  oft	  biðtími	  sem	  getur	  reynst	  mörgum	  börnum	  erfiður.	  	  

2.4 Samantekt	  	  

Hér	   á	   undan	   hefur	   verið	   fjallað	   um	   þann	   fræðilega	   bakgrunn	   sem	  
rannsóknin	  byggir	  á.	  Sagt	  var	  frá	  þeim	  lagaramma	  sem	  leikskólum	  á	  Íslandi	  
ber	   að	   fara	   eftir	   og	   hvað	   stendur	   í	   Aðalnámskrá	   fyrir	   leikskóla	   (2011)	   um	  
lýðræði.	   Einnig	   var	   fjallað	   um	   samning	   Sameinuðu	   þjóðanna	   um	   réttindi	  
barna	   og	   Salamanca	   yfirlýsinguna	   um	   kennslu	   barna	  með	   sérþarfir.	   Einnig	  
var	  rætt	  um	  síðtímahugmyndir	   (e.	  postmodern)	  um	  börn	  og	  barnæsku	  þar	  
sem	  lögð	  er	  áhersla	  á	  að	  börn	  búa	  yfir	  sinni	  eigin	  rödd	  sem	  fullorðnum	  beri	  
að	   taka	   alvarlega	   og	   hlusta	   á.	   Einnig	   var	   fjallað	   um	   táknbundin	   samskipti	  
sem	   fela	  það	   í	   sér	  að	  börn	  eru	   sífellt	   að	   læra	  á	   samskipti.	   Þau	   reka	   sig	  á	   í	  
samskiptum	   við	   hvert	   annað	   og	   bæta	   sig	   með	   því	   að	   læra	   af	   reynslunni.	  
Einnig	  var	  lögð	  áhersla	  á	  að	  kennarinn	  er	  mikilvæg	  fyrirmynd	  barnanna.	  Að	  
lokum	  var	  greint	  frá	  þeim	  hugtökum	  sem	  koma	  fyrir	  í	  ritgerðinni	  en	  þau	  eru:	  
Lýðræði,	   sjónarmið	  barna,	   þátttaka	  barna	  og	   skóli	   án	   aðgreiningar.	   Fjallað	  
var	  um	  hvað	  lýðræði	  felur	  í	  sér	  og	  hvernig	  kennarar	  geta	  unnið	  með	  lýðræði	  
í	   leikskólum.	   Einnig	   var	   það	   skilgreint	   hvað	   átt	   er	   við	   þegar	   sagt	   er	   að	  
kennarar	  eigi	  að	  hlusta	  á	  sjónarmið	  barna,	  og	  afhverju	  það	  sé	  svo	  mikilvægt.	  
Sama	  má	  segja	  um	  þátttöku	  barna	  en	   í	  þeim	  kafla	  var	  sagt	  frá	  því	  að	  börn	  
hafa	   rétt	   á	   því	   að	   vera	   virkir	   þátttakendur	   í	   eigin	   lífi	   og	   að	   kennarar	   geta	  
stuðlað	   að	   sjálfræði	   barnanna	   með	   því	   að	   stuðla	   að	   því	   að	   börn	   verði	  
sjálfstæðir,	   virkir	   og	   ábyrgir	   þátttakendur	   í	   leikskólastarfinu.	  Að	   lokum	  var	  
sagt	  frá	  skóla	  án	  aðgreiningar,	  að	  öll	  börn	  séu	  velkomin	  í	   leikskólann	  og	  að	  
kennarar	  eigi	  ekki	  að	  láta	  greiningar	  eða	  fatlanir	  koma	  í	  veg	  fyrir	  að	  hvert	  og	  
eitt	  barn	  fái	  að	  njóta	  sín.	  Einnig	  var	  sagt	   frá	  rannsóknum,	  bæði	   innlendum	  
og	  erlendum	  sem	  hafa	  verið	  gerðar	  á	  lýðræði,	  sjónarmiðum	  barna,	  þátttöku	  
þeirra	  og	  skóla	  án	  aðgreiningar.	  

3 Rannsóknin.	  

Hér	   	   á	   eftir	   verður	   greint	   frá	   aðferðarfræði	   rannsóknarinnar.	   Í	   upphafi	   er	  
sagt	  frá	  	  markmiðum	  og	  tilgangi	  hennar.	  Þá	  er	  greint	  frá	  aðferðafræði,	  vali	  á	  
þátttakendum,	   gagnaöflun	   og	   úrvinnslu.	   Að	   lokum	   er	   rætt	   um	  	  
trúverðugleika	   rannsóknarinnar,	   um	   siðferðileg	   atriði	   og	   gildi	  
rannsóknarinnar	  fyrir	  vettvang.	  	  

3.1 Markmið	  og	  tilgangur	  rannsóknarinnar	  

Markmið	   rannsóknarinnar	   var	   að	   leita	   svara	   við	  því	   hvernig	   kennarar	   geta	  
ýtt	   undir	   þátttöku,	   virkni,	   áhuga	   og	   gleði	   allra	   barna	   í	   leikskólum	   með	  
lýðræði	   og	   sjónarmið	   þeirra	   (barnanna)	   að	   leiðarljósi.	   Tilgangur	  
rannsóknarinnar	  var	  að	  fá	   innsýn	   í	  hvernig	  kennararnir	  vinna	  með	  börnum	  
sem	  sýna	  erfiða	  hegðun.	   Erfið	  hegðun	  er	   til	   dæmis	  þegar	  börnin	   fara	  ekki	  
eftir	  fyrirmælum	  kennara	  sinna,	  trufla	  samverustundir	  og	  hópastarf	  með	  því	  
að	  pikka	  og	  pota	  í	  næsta	  mann	  og	  hreyfa	  sig	  mikið.	  Þetta	  eru	  börn	  sem	  eiga	  
gjarnan	   erfitt	   með	   að	   fóta	   sig	   félagslega,	   og	   að	   fylgja	   hópnum.	   Nokkrar	  
rannsóknir	  hafa	  verið	  gerðar	  á	  Íslandi	  á	  röddum	  barna,	  þar	  sem	  reynt	  er	  að	  
nálgast	  sjónarmið	  þeirra.	  Í	  þessum	  rannsóknum	  eru	  börnin	  þátttakendurnir,	  
en	  ekki	  rannsóknarefnið,	  og	  hefur	  þeim	  rannsóknum	  fjölgað	  á	  síðustu	  árum.	  
Í	   þessari	   rannsókn	   eru	   börnin	   ekki	   þátttakendur,	   heldur	   kennarar	   þeirra.	  
Það	  hefur	  ekki	  áður	  verið	  gerð	  rannsókn	  á	   Íslandi,	   svo	  að	  höfundur	  viti	   til,	  
þar	  sem	  skoðað	  er	  út	  frá	  lýðræði	  og	  röddum	  barna,	  hvernig	  kennarar	  vinna	  
að	   því	   að	   börn	   sem	   sýna	   erfiða	   hegðun,	   sem	   og	   önnur,	   geti	   tekið	   þátt	   í	  
leikskólastarfinu	  á	  eigin	  forsendum.	  Kennararnir	  sem	  rætt	  var	  við	  unnu	  allir	  
á	   sömu	   leikskóladeildinni.	   Börnin	   á	   deildinni	   voru	   elstu	   börnin	   á	  
leikskólanum	   og	   voru	   að	   ljúka	   leikskólagöngu	   sinni	   þá	   um	   sumarið.	  
Rannsóknin	   náði	   til	   allra	   barna	   sem	   sýndu	   erfiða	   hegðun	   á	  
leikskóladeildinni,	  óháð	  því	  hvort	  þau	  séu	  með	  greiningu	  sem	  staðfestir	  að	  
þau	   séu	  með	   ADHD	   eða	   ekki.	   Þessi	   rannsókn	   á	   að	   gefa	   öðrum	   kennurum	  
hugmyndir	   um,	   hvernig	   hægt	   er	   að	   vinna	   á	   lýðræðislegan	   hátt	  með	   börn	  
sem	  sýna	  erfiða	  hegðun	  og	  sýna	  fram	  á	  gildi	  þess	  að	  hlusta	  á	  raddir	  barna	  og	  
sjónarmið	  þeirra.	  Hún	  hefur	   líka	  það	  markmið	  að	  kynna	  kennurum	  hvernig	  
þeir	   geta	   þróað	   starfshætti	   sína	   og	   aðferðir	   (í	   starfi)	   til	   að	   ýta	   undir	  
þátttöku,	   áhuga	   og	   gleði	   þessara	   barna.	   Til	   þess	   þurfa	   kennarar	   að	   sjá	  
börnin	  sem	  persónur,	  sem	  eru	  að	  þroskast	  og	  læra	  á	  umhverfi	  sitt.	  	  

Rannsóknarspurningarnar,	  sem	  höfundur	  leitaði	  svara	  við	  í	  rannsókninni	  
voru	  eftirfarandi:	  

• Hvernig	  er	  unnið	  með	  lýðræðislegar	  áherslur	  í	  leikskólastarfi?	  
o Hvernig	  er	  hlustað	  á	  sjónarmið	  barna	  í	  daglegu	  starfi?	  

o Hvernig	  er	  stuðlað	  að	  þátttöku	  allra	  barna	  í	  daglegu	  starfi?	  

3.2 Aðferðafræði	  	  	  

Af	   þeim	   rannsóknaraðferðum	   sem	   eigindleg	   aðferðafræði	   (e.	   qualitative	  
research)	   býður	   upp	   á,	   sá	   rannsakandi	   að	   það	   myndi	   henta	   viðfangsefni	  
rannsóknarinnar	  vel	  að	  taka	  persónuleg	  viðtöl	  og	  gera	  vettvangsathuganir.	  	  

Eigindlegar	   rannsóknir	   eru	   framkvæmdar	   á	   vettvangi,	   þar	   sem	  
rannsakandi	   fylgist	  með	  umhverfinu	  eins	  og	  það	  er.	  Hlutverk	   rannsakanda	  
er	   að	   safna	   gögnum	   og	   lýsa	   vettvangi	   og	   því	   sem	   fyrir	   augu	   og	   eyru	   ber.	  
Einnig	  er	  hlutverk	  hans	  að	  greina	  gögnin	  og	  sýna	   fram	  á	  að	  það	  sem	  hann	  
sér	   og	   upplifir	   rími	   við	   þá	   kenningu	   eða	   tilgátu,	   sem	   hann	   er	   að	   skoða	  
(Lichtman,	  2010).	  Í	  eigindlegri	  rannsókn	  getur	  rannsakandinn	  nýtt	  þekkingu	  
sína	   og	   innsæi	   til	   að	   skoða	   ákveðinn	   veruleika	  með	   það	   í	   huga	   að	   öðlast	  
betri	  skilning	  á	  því	  sem	  fyrir	  augu	  og	  eyru	  ber	  (Sigurlína	  Davíðsdóttir,	  2003).	  

Rannsóknarsniðið,	   sem	   rannsakandi	   notaðist	   við	   er	   tilviksrannsókn	   (e.	  
case	  study).	  Tilviksrannsókn	  er	  frábrugðin	  öðrum	  rannsóknarsniðum	  á	  þann	  
hátt,	   að	   hún	   byggir	   ekki	   á	   sérstakri	   heimspeki.	   Í	   tilviksrannsóknum	   velur	  
rannsakandi	  eitt	  eða	  nokkur	  tilvik,	  sem	  hann	  rannsakar	   í	  smáatriðum	  til	  að	  
öðlast	   sem	  bestan	   skilning	  á	  því	  og	   	   afmarkar	  þannig	  það	   sem	  hann	  er	  að	  
rannsaka.	   Tilvikin	   geta	   verið	   álitin	   dæmigerð	   fyrir	   tiltekinn	   hóp	   eða	  
undantekningartilfelli	   eða	   valin	   vegna	   sérstakra	   einkenna.	   Tilvikið	   getur	  
verið	   hópar	   eða	   einstaklingur	   með	   tiltekin	   einkenni	   eða	   eiginleika,	   hópur	  
sem	   sýnir	   tiltekna	   hegðun,	   tiltekinn	   atburður	   eða	   tiltekinn	   staður.	  
Tilgangurinn	  með	  tilviksrannsóknum	  er	  að	  rannsaka	  eitt	  eða	  nokkur	   tilvik	   í	  
smáatriðum	   til	   að	   þróa	   eins	   ítarlegan	   skilning	   og	   mögulegt	   er	   á	   þeim	  
(Lichtman,	  2010;	  Silverman,	  2010).	  	  

3.3 Aðferð	  

Hér	  verður	  sagt	  frá	  því	  hverjir	  voru	  þátttakendur	  í	  rannsókninni	  og	  hvernig	  
þeir	  voru	  valdir.	  Einnig	  verður	  sagt	  frá	  því	  hvernig	  gagna	  var	  aflað	  og	  hvernig	  
þau	  voru	  greind.	  Að	   lokum	  verður	   sagt	   frá	   trúverðugleika,	   áreiðanleika	  og	  
réttmæti	  rannsóknarinnar	  ásamt	  siðferðilegum	  atriðum.	  

3.3.1 Þátttakendur	  

Leikskólinn,	  sem	  rannsóknin	  var	  gerð	  á,	  og	  þátttakendurnir	  voru	  valdir	  út	  frá	  
hentugleika.	  Úrtakið	   er	   því	   hentugleikaúrtak	   (e.	   convenience	   sampling)	   og	  
var	   valið	   með	   það	   í	   huga,	   að	   það	   endurspegli	   markmið,	   gildi	   og	   tilgang	  
rannsóknarinnar	   (Silverman,	   2010).	   Þátttakendur	   rannsóknarinnar,	   fjórir	  
kennarar,	   hafa	   unnið	   saman	   í	   þrjú	   ár	   og	   leggja	   áherslu	   á	   að	   vinna	   í	   anda	  
lýðræðis	   og	   hlusta	   á	   sjónarmið	   barna.	   Eða	   eins	   og	   Lichtman	   segir,	   þá	   á	  
tilvikið	   sem	   rannsakað	   er	   að	   vera	   dæmigert	   fyrir	   það	   sem	   á	   að	   rannsaka	  
(Lichtman,	   2010).	   Tilvikið	   sem	   var	   rannsakað	   er	   þessi	   ákveðna	   deild,	   og	  
börnin	  á	  henni	  sem	  sýna	  erfiða	  hegðun.	  	  

Leikskóladeildin,	   sem	  rannsóknin	  var	  unnin	  á,	  er	  hér	  eftir	  nefnd	  Hóll.	  Á	  
Hóli	   eru	   25	   börn	  og	   er	   eitt	   þeirra	  með	   staðfesta	   greiningu	  um	  ofvirkni	   og	  
athyglisbrest	  (ADHD)	  frá	  Greiningarstöð	  Ríkisins.	  Börnin	  hafa	  langflest	  verið	  
á	   Hóli	   síðan	   þau	   voru	   þriggja	   ára	   og	   hafa	   því	   haft	   sömu	   kennarana	   lengi.	  
Kynjaskiptingin	   er	   eftirfarandi:	   10	   stelpur	   og	   15	   strákar.	   Einn	  
leikskólakennari,	   Signý,	   er	   starfandi	   á	   deildinni	   og	   er	   hún	   einnig	  
deildarstjóri.	  Með	  henni	  starfa	  þrír	   leiðbeinendur	  þau:	  Ólína,	  Anna	  og	   Jón,	  
sem	  hafa	  hvert	  um	  sig	  5	  til	  7	  ára	  reynslu	  af	  leikskólastarfi.	  

Leikskólinn,	   sem	   rannsóknin	   var	   unnin	   á,	   er	   hér	   eftir	   nefndur	  
Lindarbrekka.	   Rannsakandi	   ákvað	   að	   nota	   ekki	   rétt	   nafn	   leikskólans	   því	  
rannsóknin	   á	   að	   vera	   tímalaus,	   það	   á	   að	   vera	   hægt	   að	   notast	   við	  
niðurstöður	   hennar	   þótt	   leikskólinn	   breyti	   um	   stefnu.	   Lindarbrekka	   er	   sex	  
deilda	  leikskóli	  og	  að	  jafnaði	  eru	  þar	  um	  120	  börn	  og	  34	  starfsmenn	  í	  leik	  og	  
starfi	   á	   degi	   hverjum.	   Leikskólinn	   vinnur	   eftir	   leikskólastefnu	   sem	   á	   rætur	  
sínar	  að	   rekja	   til	   kenninga	  Piaget	  og	  Vygotsky	  og	  er	  nefnd	  hugsmíðahygga	  
(e.	  social	  constructivism)	  í	  henni	  er	  lögð	  áhersla	  á,	  hvernig	  barn	  byggir	  upp	  
þekkingu	  og	  hvernig	  það	  lærir	  með	  því	  að	  nota	  eigin	  virkni.	  Í	  leikskólanum	  er	  
einnig	  stuðst	  við	  kenningar	  sem	  leggja	  áherslu	  á	  viðurkennandi	  samskipti	  og	  
viðmót	  og	  að	  kennarar	  stuðli	  að	  sjálfræði	  barnanna.	  

3.3.2 Gagnaöflun	  og	  gagnagreining	  

Rannsakandi	   aflaði	   gagna	  með	   einstaklingsviðtölum	   og	  með	   (myndbands)	  
upptökum	  á	  vettvangi.	  Gagnaöflun	  fór	  að	  mestu	  fram	  í	  maí	  og	  júní	  2013	  og	  
var	  rannsakandi	  að	  meðaltali	  þrisvar	  sinnum	  í	  viku	  á	  vettvangi,	  hálfan	  dag	  í	  
senn.	  

3.3.2.1 Viðtöl	  	  
Notast	   var	   við	   svokölluð	   opin	   viðtöl	   (e.	   unstructured	   interviews),	   einnig	  
þekkt	  sem	  óstöðluð	  einstaklingsviðtöl,	  en	  þau	  hafa	  þann	  tilgang	  að	   lýsa	  og	  

veita	   skilning	   í	   tilveru	   (hugsunarferil)	   fólks.	   Þessi	   viðtöl	   snúast	   um	   að	   ná	  
fram	   lýsingum	   á	   reynsluheimi	   manna	   og	   teljast	   til	   gagnasöfnunar	  
eigindlegrar	   aðferðarfræði.	   Viðtalsramminn	   er	   ekki	   í	   föstum	   skorðum	   en	  
viss	  rammi	  þarf	  að	  vera	  til	  staðar	  utan	  um	  umræðuefnið	  (Helga	  Jónsdóttir,	  
2003;	   Lichtman,	   2010).	   Í	   viðtölunum	   var	   rannsakandi	   tilbúinn	   með	  
spurningalista.	  Spurningarnar,	   sem	  hann	  vildi	   fá	  svör	  við	   tengdust	   lýðræði,	  
röddum	   barna	   og	   börnum	   sem	   sýna	   erfiða	   hegðun	   og	   því	   hvernig	  
kennararnir	  vinna	  að	  því	  að	  hjálpa	  börnunum	  að	  bæta	  hegðun	  sína.	  Viðtölin	  
við	   kennarana	   voru	   öll	   tekin	   upp	   á	   upptökutæki.	   Spurningaramma	  
rannsakanda	  má	  sjá	  í	  fylgiskjali	  8.3.	  

Kvale	  (1996)	  segir	  að	  rannsakandi	  þurfi	  að	  skapa	  afslappað	  andrúmsloft,	  
sem	   byggi	   á	   trausti,	   til	   að	   sá	   sem	   viðtalið	   er	   tekið	   við	   tali	   opinskátt	   um	  
reynslu	  sína	  og	  tilfinningar.	  Viðtölin	  fóru	  öll	  fram	  á	  vinnutíma	  kennaranna,	  á	  
þeim	   tíma	   sem	   hentaði	   þeim	   og	   starfinu	   á	   deildinni	   og	   voru	   þau	   tekin	   á	  
hljóðlátum	   stað	   þar	   sem	   við	   gátum	   fengið	   næði.	   Viðtölin	   vörðu	   frá	   35	  
mínútum	  upp	  í	  80	  mínútur.	  	  

Viðtölin	   voru	   afrituð	   samdægurs	   og	   lét	   rannsakandi	   inn	   A.R.	   (eða	  
athugasemdir	  rannsakanda),	  þar	  sem	  það	  átti	  við	  og	  voru	  þær	  notaðar	  sem	  
greiningartæki.	   Þegar	   viðtölin	   voru	   greind,	   las	   rannsakandi	   þau	   fyrst	  
nokkrum	   sinnum	   yfir	   og	   skráði	   hjá	   sér	   fyrstu	   hugmyndir	   sem	   vöknuðu	   á	  
spássíuna.	  Upp	  úr	  hugmyndunum	  gerði	  hann	  hugarkort	  og	  töflu	  til	  að	  flokka	  
þær.	   Flokkarnir	   þróuðust	   síðan	   í	   þemu	   og	   mynstur,	   sem	   tengdust	  
rannsóknarspurningunum	   (Lichtman,	   2010).	   Helga	   Jónsdóttir	   (2003)	  mælir	  
með	  því	  að	  rannsakendur	  fari	  yfir	  viðtölin	  eins	  fljótt	  og	  hægt	  er,	  svo	  hægt	  sé	  
að	  ígrunda	  og	  greina	  þau	  sem	  fyrst.	  Þá	  er	  um	  leið	  hægt	  að	  velta	  því	  fyrir	  sér,	  
hvað	  kom	  á	  óvart	  og	  hvaða	  tilfinningar	  viðtalið	  vakti.	  

3.3.2.2 Vettvangsathuganir	  	  
Vettvangsathuganir	   eru	   algengar	   þegar	   safna	   á	   gögnum	   í	   eigindlegum	  
rannsóknum.	  Þær	  fela	  það	  í	  sér	  að	  rannsakandi	  fer	  á	  vettvang	  og	  dvelur	  þar	  
í	  nokkurn	  tíma	  við	  athugun	  á	  því	  sem	  hann	  hyggst	  rannsaka.	  Áhersla	  er	  lögð	  
á	   að	   athugun	   sé	   gerð	   við	   sem	   eðlilegastar	   aðstæður	   og	   umhverfi.	   Þannig	  
leitast	   rannsakandi	  við	  að	  öðlast	   ríkan,	  heildrænan	  skilning	  á	   fyrirbærinu.	   Í	  
þessari	  rannsókn	  sóttist	  rannsakandi	  eftir	  því	  að	  gera	  athugun	  án	  þátttöku,	  
en	   þá	   stendur	   rannsakandi	   alveg	   utan	   við	   þær	   aðstæður	   sem	   hann	   er	   að	  
rannsaka	  og	  leitast	  við	  að	  lýsa	  hlutlægt	  (Lichtman,	  2010).	  Þegar	  rannsakandi	  
kemur	  á	  vettvang	  þarf	  hann	  að	  hafa	  tvennt	  í	  huga:	  Hann	  á	  að	  taka	  vel	  eftir	  
því	   sem	   hann	   heyrir	   og	   sér,	   umhverfi	   vettvangsins	   og	   fólkinu	   sem	   er	  
viðstatt.	  Það	  skiptir	  einnig	  máli	  hvernig	  hegðun	  rannsakanda	  er	  og	  hvernig	  
aðrir	  koma	  fram	  við	  hann.	  Hann	  þarf	  að	  haga	  sér	  í	  samræmi	  við	  vettvanginn	  

og	   lesa	   þau	   óyrtu	   skilaboð	   sem	   hann	   fær	   frá	   þeim	   sem	   eru	   viðstaddir	   og	  
haga	  sér	  í	  samræmi	  við	  þau	  (Silverman,	  2010).	  	  

Þær	   stundir	   sem	   rannsakandi	   fylgdist	   með,	   voru	   tvenns	   konar	   þ.e.	  	  
kennarastýrðar	   stundir	   og	   stundir	   þar	   sem	   börnin	   voru	   í	   frjálsum	   leik.	  
Rannsakandi	  lagði	  áherslu	  á	  að	  fylgjast	  með	  samskiptum	  kennara	  og	  barna,	  
því	  hann	  vildi	  sjá	  til	  hvaða	  úrræða	  kennarinn	  gripi,	  þegar	  barn	  sýndi	  erfiða	  
hegðun	  (hvað	  gerir	  kennarinn	  og	  hvað	  segir	  hann).	  Einnig	  vildi	  rannsakandi	  
sjá	   hvernig	   barnið	   brást	   við	   aðgerðum	   kennarans.	   Samskiptadyggðir	   Lars	  
Lindström	  (2000,	  2005)	  voru	  hafðar	  til	  hliðsjónar	  í	  vettvangsathugunum	  en	  
þær	  eru:	   virðing,	  hugrekki,	   heiðarleiki,	   auðmýkt,	   tillitssemi,	   rökvísi,	   löngun	  
til	  að	  bæta	  sig	  og	  öðlast	  víðsýni,	  sjálfsagi,	  einbeiting	  og	  samkennd.	  Á	  þeim	  
tíma	  sem	  rannsakandi	  vann	  rannsóknina	  voru	  kennarar	  að	  undirbúa	  útskrift	  
barnanna	  og	  voru	  þeir	  nokkuð	   fjarverandi	  vegna	  þess.	  Rannsakandi	   reyndi	  
því	  að	  vinna	  vettvangsathuganir	  þá	  daga	  sem	  kennararnir	  voru	  flestir	   inn	  á	  
deildinni.	  	  	  

Vettvangsnótur	  voru	  skráðar	  niður	  strax	  að	  þátttökuathugunum	  loknum	  
og	  lét	  rannsakandi	  einnig	  inn	  A.R.	  (athugasemdir	  rannsakanda),	  þar	  sem	  það	  
átti	  við.	  Þeir	  rauðu	  þræðir	  sem	  rannsakandi	  greindi	  í	  viðtölunum	  voru	  bornir	  
saman	   við	   vettvangsnótur	   og	   skoðað	   hvort	   samræmi	   væri	   á	  milli	   þessara	  
gagna.	  	  

3.4 Trúverðugleiki,	  áreiðanleiki	  og	  réttmæti	  rannsóknarinnar	  

Áður	   en	   lengra	   er	   haldið	   verður	   að	   nefna	   mikilvægt	   atriði	   sem	   lesandi	  
þessarar	  rannsóknar	  þarf	  að	  hafa	  í	  huga:	  það	  ekki	  tilgangur	  rannsóknarinnar	  
að	   skaða	   neinn	   á	   nokkurn	   hátt.	   Persónulegar	   upplýsingar	   eru	   algjört	  
trúnaðarmál.	   Markmið	   rannsóknarinnar	   er	   að	   rýna	   til	   gagns	   og	   á	   hún	   að	  
vera	   til	   hagsbóta	   fyrir	   leikskólann	   (Sigurður	   Kristinsson,	   2003).	   Nöfnum	  
viðmælenda	   var	   breytt	   svo	   og	   nafni	   skólans.	  Nöfn	   barnanna	   og	   lýsingar	   á	  
þeim	  koma	  ekki	  fram.	  Rannsakandi	  heitir	  fullum	  trúnaði	  í	  meðferð	  gagna	  og	  
upplýsinga.	   Ennfremur	   leitast	   hann	   við	   að	   vera	   hlutlaus	   til	   að	   tryggja	  
réttmæti	  rannsóknarinnar.	  

Við	   rannsóknarvinnuna	   þurfti	   rannsakandi	   að	   halda	   vissri	   fjarlægð	   frá	  
viðmælendum	   sínum,	   einbeita	   sér	   að	   því	   sem	   hann	   var	   að	   rannsaka	   og	  
horfa	  á	  vettvanginn	  út	  frá	  nýju	  sjónarhorni.	  Hann	  þurfti	  einnig	  að	  hafa	  það	  í	  
huga	  að	  nærvera	  hans	  gæti	  haft	  áhrif	  á	  vettvanginn,	  því	  þurfti	  hann	  að	  gæta	  
að	  hegðun	   sinni	   og	  því	   hvernig	   aðrir	   komu	   fram	  við	  hann.	   Lesa	  þau	  óyrtu	  
skilaboð	  sem	  hann	  fékk	  frá	  þeim	  sem	  voru	  viðstaddir	  og	  haga	  sér	  í	  samræmi	  
við	  það	  (Silverman,	  2010).	  Sigríður	  Halldórsdóttir	  (2003)	  leggur	  áherslu	  á	  að	  
rannsakandi	  þurfi	  að	  átta	  sig	  á	  og	  ýta	   fyrirframgefnum	  hugmyndum	  sínum	  

til	   hliðar	   og	   vera	   tilbúinn	   að	   meðtaka	   nýjar	   upplýsingar.	   Hún	   heldur	   því	  
einnig	   fram	   að	   rannsakandi	   þurfi	   að	   halda	   nauðsynlegri	   fjarlægð	   frá	  
viðfangsefninu	  til	  að	  tryggja	  réttmæti	  rannsóknarinnar.	  	  

3.5 Siðferðileg	  atriði	  	  

Skriflegt	   leyfi	   fyrir	   framkvæmd	   rannsóknarinnar	   í	   leikskólanum	   var	   fengið	  
hjá	   leikskólastjóra	   (sjá	   fylgiskjal	   8.1).	   Skriflegt	   upplýst	   samþykki	   var	   fengið	  
hjá	  viðmælendum	  rannsakanda,	  þar	  sem	  þeim	  var	  jafnframt	  gefinn	  kostur	  á	  
að	   hætta	   þátttöku,	   hvenær	   sem	   var	   í	   ferlinu.	   Þeir	   voru	   einnig	   fullvissaðir	  
um,	   að	   ekki	   yrði	   hægt	   að	   rekja	   upplýsingar	   til	   þeirra	   eða	   skólans	   og	   farið	  
yrði	  með	   öll	   gögn	   sem	   trúnaðargögn	   samkvæmt	   lögum	   um	   persónuvernd	  
77/2000.	   Þetta	   var	   gert	   með	   upplýsingabréfi	   (sjá	   fylgiskjal	   8.2),	   þar	   sem	  
rannsakandi	   kynnti	   sig	   og	   rannsóknina.	   Í	   bréfinu	   var	   greint	   frá	   tilgangi	   og	  
markmiði	   rannsóknarinnar.	  Þar	  var	   farið	   fram	  á	  undirskrift	  viðmælenda	  og	  
rannsakanda.	  Allir	  viðmælendur	  rannsakanda	  voru	  tilbúnir	  til	  að	  skrifa	  undir	  
upplýst	   og	   óþvingað	   samþykki.	   Ekki	   þótti	   ástæða	   til	   að	   fá	   leyfi	   frá	  
sveitastjórn	   eða	   persónuvernd,	   þar	   sem	   rannsóknin	   er	   ekki	   stór	   í	   sniðum.	  
Ekki	   þótti	   ástæða	   til	   að	   fá	   sérstakt	   leyfi	   frá	   foreldrum	   fyrir	  
myndbandsupptökum	   því	   þeir	   höfðu	   allir	   gefið	   leyfi	   til	   myndatöku	   í	  
leikskólanum	  í	  dvalarsamningi	  barnanna.	  Myndbandsupptökur	  og	  upptökur	  
af	  viðtölum	  eru	  einkaeign	  rannsakanda.	  Þessi	  gögn	  verða	   í	  vörslu	  hans	  þar	  
til	  þeim	  verður	  eytt,	  þegar	  ritgerðin	  hefur	  fengið	  samþykki	  prófdómara.	  

3.6 Samantekt	  

Í	   þessum	   kafla	   var	   greint	   frá	   aðferðafræði	   rannsóknarinnar	   sem	   var	  
eigindleg	   tilviksrannsókn.	   Þátttakendur	   í	   rannsókninni	   voru	   fjórir	   kennarar	  
sem	   starfa	   saman	   á	   leikskóladeild	   í	   leikskóla	   á	   Stór-‐Reykjavíkursvæðinu.	  
Kennararnir	  sem	  tóku	  þátt	  í	  rannsókninni	  voru	  valdir	  út	  frá	  hentugleika	  með	  
það	  í	  huga	  að	  starf	  þeirra	  með	  börnum	  endurspegli	  markmið,	  gildi	  og	  tilgang	  
rannsóknarinnar.	   Þær	   aðferðir,	   sem	   notaðar	   voru	   við	   gagnaöflun	   voru	  
vettvangsathuganir	  og	  einstaklingsviðtöl.	  Gögnin	  voru	  marglesin,	  greind	  og	  
túlkuð.	  Trúverðugleiki	  rannsóknarinnar	  byggist	  á	  því	  að	  gagna	  var	  aflað	  með	  
fjölbreyttum	   hætti.	   Gerð	   var	   grein	   fyrir	   siðferðilegum	   atriðum	  
rannsóknarinnar	  sem	  rannsakandi	  hafði	  í	  huga	  allt	  rannsóknarferlið.	  

4 Niðurstöður	  rannsóknarinnar	  

Í	   kaflanum	  hér	   á	   eftir	   er	   greint	   frá	   helstu	   niðurstöðum	   rannsóknarinnar.	   Í	  
upphafi	  er	   sagt	   stuttlega	   frá	   leikskóladeildinni,	  Hóli,	  og	  hvaða	  áherslur	  eru	  
mest	   áberandi	   í	   starfi	   þar.	   Að	   því	   loknu	   er	   greint	   frá	   niðurstöðum	   úr	  
viðtölum	  og	  vettvangsathugunum.	  

4.1 Leikskóladeildin	  Hóll	  

Á	  Hóli	  er	  ákveðið	  dagskipulag	  sem	  börnin	  og	  kennarar	  þeirra	  starfa	  eftir.	  
Þar	   er	   til	   dæmis	   boðið	   upp	   á	   hópastarf	   þrisvar	   sinnum	   í	   viku,	   þar	   sem	  
kennarar	   og	   börn	   vinna	   í	   fámennum	   hópum.	   Viðfangsefni	   hópanna	   fara	  
ýmist	  eftir	  áhuga	  barnanna,	  eða	  því	  þema	  sem	  verið	  er	  að	  vinna	  með	  hverju	  
sinni.	  Það	  eru	  nokkur	  árviss	  þemu	  í	  leikskólanum	  sem	  allur	  leikskólinn	  tekur	  
þátt	   í	   s.s.	   árstíðir,	   dagur	   íslenskrar	   tungu,	   jólin,	   þorrinn	   og	   öskudagurinn.	  
Þessi	   þemu	   eru	   ákveðin	   af	   kennurunum	   þ.e.	   viðfangsefnið	   er	   fyrirfram	  
ákveðið	  en	  börnin	   fá	  að	  ráða	  hvernig	  þau	  vinna	  verkefnið.	  Á	  hverjum	  degi	  
eru	  tvær	  samverustundir,	  ein	  að	  morgni	  og	  önnur	  rétt	  fyrir	  hádegismat,	  þar	  
sem	  öll	  börnin	  og	  kennararnir	  eru	  saman.	  Kennararnir	  nýta	  þessar	  stundir	  til	  
að	   fara	   yfir	   dagskipulagið	   og	   ef	   það	   er	   boðið	   upp	   á	   val	   bæði	   fyrir	   og	   eftir	  
hádegi	   fá	  börnin	  að	  velja	  hvort	  þau	  ætla	   í	  útiveru	   fyrir	  eða	  eftir	  hádegi	  og	  
hvað	  þau	  vilja	  gera	  inni.	  Á	  hverjum	  degi	  eftir	  hádegismat	  eru	  sögustundir	  og	  
er	   barnahópnum	   á	   deildinni	   þá	   skipt	   í	   þrjá	   minni	   hópa.	   Viðfangsefni	  
hópanna	  fer	  eftir	  getu	  barnanna,	  í	  einum	  er	  til	  dæmis	  áhersla	  á	  málörvun	  en	  
í	   öðrum	   fá	   börnin	   að	   velja	   bók	   sem	   er	   lesin	   og	   stundum	   að	   lita	   mynd	   á	  
meðan	   þau	   hlusta.	   Börnin	   fara	   einnig	   í	   listasmiðju	   og	   íþróttasalinn,	   einu	  
sinni	  í	  viku,	  en	  þess	  á	  milli	  eru	  þau	  í	  frjálsum	  leik.	  Frjálsa	  leiknum	  er	  gert	  hátt	  
undir	   höfði	   í	   leikskólanum.	   Í	   frjálsa	   leiknum	   leika	   börnin	   sér	   þar	   sem	   þau	  
vilja,	   með	   þann	   efnivið	   sem	   þau	   velja.	   Þeim	   er	   frjálst	   að	   fara	   út	   eða	  
heimsækja	  aðrar	  deildir	  og	  leika	  sér	  þar.	  	  

Kennarahópurinn	  á	  Hóli	  er	  kominn	  lengra	  en	  aðrir	  í	  leikskólanum	  í	  því	  að	  
tileinka	  sér	  vinnu	   í	  anda	   lýðræðis	  og	  hlusta	  á	  sjónarmið	  barna.	  Hann	  hefur	  
unnið	   saman	   í	   þrjú	   ár	   og	   eru	   kennararnir	   mjög	   ánægðir	   með	   samstarfið.	  
Signý	   sagði	   að	   kennarahópurinn	   væri	   samstilltur,	   þau	   væru	   samstíga	   í	  
starfinu	  og	  oftast	  sammála.	  Þau	  ræddu	  mikið	  sín	  á	  milli	  um	  nálgun	  sína	  við	  
börn,	  sem	  sýna	  erfiða	  hegðun,	  hvað	  virkaði	  og	  hvað	  ekki.	  Jón	  sagði:	  

Já	   já,	  við	  gerum	  það	  alltaf	  og	   látum	  vita	  ef	  einhverjar	  aðferðir	  
virka.	  Til	  dæmis	  er	  einn	  kennari	  á	  deildinni	  sem	  er	  snillingur	  í	  að	  
finna	  aðferðir	  sem	  virka	  á	  þessi	  börn.	  

4.2 Lýðræði	  og	  sjónarmið	  barna	  

Kennararnir	   á	  Hóli	   byrjuðu	  mjög	   fljótlega	   eftir	   að	  börnin	   komu	  á	   deildina,	  
haustið	  2010,	   að	   leggja	   áherslu	   á	   lýðræði.	   Signý	  deildarstjóri	   sagði	   að	  þau	  
hefðu	  í	  raun	  byrjað	  að	  vinna	  með	  lýðræði	  áður	  en	  nýja	  aðalnámskráin	  fyrir	  
leikskóla	   kom	   út	   árið	   2011.	   Kennararnir	   fengu	   það	   hlutverk	   frá	  
leikskólastjóra	   að	   innleiða	   lýðræði	   í	   starfið	   sitt	   og	   vinna	   eftir	   nýju	  
aðalnámskránni,	   þ.e.	   vera	   frumkvöðlar	   í	   því	   starfi	   á	   leikskólanum.	   Signý,	  
deildarstjóri	  á	  Hóli	  segir:	  

Það	  þarf	  einhver	  að	  verða	  fyrsta	  deildin	  til	  að	  prufa	  og	  svo	  skilst	  
mér	  að	  allar	  deildirnar	  í	  húsinu	  fara	  að	  fylgja	  þessu.	  

Anna	   segir,	   að	   það	   krefjist	  æfingar	   að	   vinna	   á	   lýðræðislegan	   hátt	  með	  
börnum,	  en	  það	  verði	  auðveldara	  eftir	  því	  sem	  þau	  verða	  eldri.	  Hún	  segir	  að	  
það	  taki	  kennarann	  tíma,	  eins	  og	  börnin,	  að	  læra	  að	  starfa	  í	  anda	  lýðræðis.	  
Þau	   hafi	   byrjað	   að	   vinna	   með	   lýðræði	   áður	   en	   þessi	   barnahópur	   kom	   til	  
þeirra	  og	  því	  hafi	  hlutur	  þess	  aukist	   í	   starfinu	  með	  árunum:	  „Af	  því	  að	  við	  
erum	  bara	  flinkari	  en	  áður	  við	  það“.	  

Rannsakandi	   bað	   kennarana	   um	   að	   útskýra	   þessi	   hugtök,	   lýðræði	   og	  
raddir	   barna.	   Í	   þeim	   samtölum	   kemur	   fram	   að	   kennurunum	   finnst	   þessi	  
hugtök	  stundum	  renna	  saman	   í	  eitt	  og	  er	  eins	  og	  þeir	  blandi	  þeim	  saman.	  
Þeir	  geri	  þó	  sitt	  besta	  til	  að	  vinna	  út	  frá	  því	  sem	  fram	  kemur	  í	  aðalnámskrá	  
varðandi	  lýðræði	  og	  að	  kennarinn	  skuli	  hlusta	  á	  sjónarmið	  barna.	  Signý	  segir	  
að	  hún	  sé	  ennþá	  að	  mynda	  sér	  skoðun	  á	  því	  hvað	  sjónarmið	  barna	  stendur	  
fyrir:	   „Eina	  mínútuna	   finnst	  mér	  þetta,	   næstu	   finnst	  mér	  eitthvað	  annað“.	  
En	  hún	  segir	  að	  það	  að	  hlusta	  á	  raddir	  barna	  feli	  í	  sér	  að	  kennarinn	  noti	  virka	  
hlustun	   þegar	   hann	   hlusti	   á	   það	   sem	   börnin	   	   segja.	   Ef	   kennarinn	   heyri	  
börnin	  tala	  um	  eitthvað	  sem	  þau	  vilja	  gera	  eigi	  hann	  að	  taka	  það	  til	  sín	  og	  
koma	   því	   í	   framkvæmd,	   og	   segist	   hún	   reyna	   það	   þegar	   tækifæri	   sé	   til.	  
Kennarinn	  á	  þannig	  ekki	   alltaf	   að	  bíða	  eftir	  því	   að	  börnin	   komi	   til	   hans	  og	  
biðji	  eða	  spyrji	  hvort	  þau	  mega	  gera	  eitthvað.	  	  

Ólína	   segir	   að	   sér	   finnst	   lýðræði	   og	   raddir	   barna	   fela	   það	   í	   sér	   að	  
kennararnir	  hafi	  börnin	  með	  í	  ráðum	  og	  að	  þau	  fái	  tækifæri	  til	  að	  segja	  hvað	  
þau	  vilja	  gera.	  Einnig	  kemur	  fram	  að	  kennurunum	  finnst	  mikilvægt	  að	  börn	  
fái	   að	   taka	  meiri	   þátt	   í	   leikskólastarfinu	   því	   leikskólinn	   sé	   líka	   vinnustaður	  
þeirra,	   eins	   og	   kennaranna.	   Reyna	   þeir	   því	   eftir	   fremsta	   megni	   að	   auka	  
þátttöku	   barnanna	   í	   ákvörðunum	   sem	   snerta	   þau	   sjálf	   og	   starfið	   í	  
leikskólanum.	   Jón	  er	  á	   sama	  máli	  og	  Ólína	  og	   segir	   að	   frá	  hans	   sjónarhóli,	  
snúist	  raddir	  barna	  um	  að	  efla	  sjálfræði	  barnanna.	  Að	  kennarinn	  hlusti	  á	  það	  

sem	  börnin	  vilja	  og	  að	  þau	  fái	  að	  taka	  ákvarðanir	  á	  lýðræðislegan	  hátt,	  með	  
kosningum.	  Jón	  segir	  einnig	  að	  hlutverk	  hins	  fullorðna	  sé	  að	  kenna	  börnum	  
hvað	   sé	   rétt	   og	   hvað	   sé	   rangt,	   en	   ekki	   stjórna	   því	   hvað	   þau	   taka	   sér	   fyrir	  
hendur	  og	  koma	  í	  veg	  fyrir	  sjálfræði	  þeirra.	  Hann	  vill	  að	  börn	   læri	  að	  virða	  
reglur,	   en	   fái	   að	   njóta	   frelsis	   að	   öðru	   leyti:	   „En	   við	   leyfum	   þeim	   ekki	   að	  
hlaupa	  um,	  til	  dæmis	  inn	  í	  eldhús	  þegar	  allt	  er	  á	  fullu	  í	  matartímanum“.	  

Sjálfræði	   barnanna	   birtist	   í	   frjálsa	   leiknum	   þar	   sem	   þau	   fengu	   að	   velja	  
hvort	  þau	  ætluðu	  að	  leika	  sér	  úti,	  inni	  á	  deild	  eða	  frammi	  á	  gangi.	  Þau	  gengu	  
glöð	   að	   efniviðnum	   og	   undu	   sér	   við	   leik	   eða	   föndur.	   Kennararnir	   voru	   á	  
vappi	   í	   kringum	   börnin,	   fylgdust	   með	   framvindu	   leiksins	   og	   samskiptum	  
þeirra.	   Signý	   var	   inni	   á	   deild	   og	   fylgdist	   sérstaklega	   með	   einu	   barni.	   Ef	  
barnið	  stóð	  upp	  úr	  sætinu	  sínu	  og	   fór	   fram	  á	  gang	  fór	  Signý	  á	  eftir	  því,	  en	  
hún	  gætti	  þess	  að	  barnið	  áttaði	   sig	  ekki	  á	  því	  að	  hún	  væri	  að	   fylgjast	  með	  
því.	   Ástæðan	   fyrir	   þessari	   eftirfylgni	   Signýjar	   var	   sú	   að	   barnið	   var	   búið	   að	  
vera	  órólegt	  og	  erfitt	  þessa	  vikuna,	  það	  hafði	  ekki	  alltaf	  stjórn	  á	  tilfinningum	  
sínum	   og	   átti	   til	   að	   meiða	   önnur	   börn.	   Einnig	   átti	   það	   til	   að	   vera	   mjög	  
uppátækjasamt	  og	  fá	  önnur	  börn	  í	  að	  gera	  eitthvað	  sem	  mátti	  ekki.	  En	  eins	  
og	  önnur	  börn	  á	  deildinni	  hafði	  það	  val	  um	  að	  ákveða	  sjálft	  hvað	  það	  vildi	  
gera	  og	  þurftu	  kennararnir	  því	  að	  vera	  viðbúnir	  og	  fylgjast	  sérstaklega	  með	  
samskiptum	   þess	   við	   önnur	   börn,	   til	   að	   geta	   gripið	   inn	   í	   og	   aðstoðað,	   ef	  
árekstrar	  kæmu	  upp	  milli	  barnanna.	  	  

Niðurstöðurnar	  sýna	  að	  kennurunum	  finnst	  að	   lýðræði	   í	   leikskólum	  eigi	  
að	  snúast	  um	  að	  börn	  fái	  að	  hafa	  áhrif	  á	  hvað	  þau	  gera	  yfir	  daginn.	  Að	  þau	  
fái	   að	   ráða	  því	   sjálf	   hvað	  þau	   gera,	   fái	   að	   vera	   virkir	   þátttakendur	   og	   hafi	  
tækifæri	   til	   þess	   að	   kjósa	   og	   hafa	   þannig	   áhrif	   á	   það	   sem	   er	   gert.	   Einnig	  
kemur	   fram	   í	   viðtölunum	   að	   lýðræði	   felur	   í	   sér	   jafnrétti	   og	   að	   börn	   og	  
kennarar	  eigi	  að	  taka	  tillit	  til	  þeirra	  skoðana	  sem	  aðrir	  hafa.	  Anna	  segir:	  

En	   lýðræðið...þetta	   með	   að	   vinna	   og	   vera	   í	   lýðræðislegu	  
samfélagi.	   Þessi	   mörk	   að	   vera	   í	   því	   og	   líka	   að	   fara	   eftir	  
reglum...af	  því	  að	  það	  þurfa	  líka	  að	  vera	  reglur.	  Annars	  er	  bara	  
valtað	  yfir	  allt	  og	  alla	  og	  þau	  þurfa	  að	  læra	  það	  líka	  að	  fara	  eftir	  
reglum.	  Það	  finnst	  mér	  líka	  mikilvægt.	  Mér	  finnst	  leikskólinn	  og	  
við	  öll	  ennþá	  vera	  að	  leita	  að	  þessum	  gullna	  millivegi.	  

Kennararnir	   sögðu	   rannsakanda	   frá	   því	   að	   þeir	   reyndu	   eftir	   megni	   að	  
vinna	  með	  lýðræði	  og	  raddir	  barna	  í	  starfinu	  en	  það	  tækist	  ekki	  alltaf.	  Anna	  
segir	   að	  það	  eigi	   sérstaklega	  við	  þegar	  það	  vantar	   starfsfólk	  á	  deildina,	  þá	  
þurfi	  kennararnir	  að	  stjórna	  því	  sjálfir	  hvað	  börnin	  gera.	  Hún	  segir	  einnig	  að	  
það	  komi	  fyrir	  að	  börnin	  vilji	  ekki	  gera	  einhver	  verkefni	  sem	  tengjast	  starfinu	  

í	  leikskólanum:	  „En	  stundum	  þarf	  að	  vinna	  verkefni	  sem	  á	  bara	  að	  gera,	  þau	  
þurfa	  líka	  að	  læra	  það“.	  Jón	  segir	  að	  það	  sé	  lýðræði	  allan	  daginn	  á	  deildinni	  
því	  börnin	   fái	  að	   ráða	  því	   sjálf	  hvað	  þau	  gera	  og	  þau	   fá	  að	   fara	  þegar	  þau	  
vilja,	   kennarinn	   er	   ekki	   að	   segja	   þeim	   til:	   „Stoppaðu	   hérna	   og	   vertu	   hér	   í	  
fimm	  mínútur“	  heldur	  fá	  þau	  svigrúm	  til	  að	  vera	  sjálfstæð.	  

Fram	   kom	   að	   kennararnir	   nota	   einnig	   lýðræði	   á	   þann	   hátt	   í	  
samverustundum,	  að	  þeir	  leyfa	  börnunum	  að	  velja	  þá	  leiki	  þau	  sem	  þau	  vilja	  
fara	  í	  og	  sá	  leikur	  sem	  fær	  flest	  atkvæðin	  verður	  fyrir	  valinu.	  Kennarinn	  spyr	  
börnin	  hvaða	  leiki	  þau	  hafa	  í	  huga	  og	  skrifar	  heitin	  á	  þeim	  á	  töfluna.	  Börnin	  
gefa	  þeim	  leik	  sem	  þau	  vilja	  fara	  í	  atkvæði	  með	  því	  að	  rétta	  upp	  hönd	  og	  sá	  
leikur	   sem	   fær	   flest	   atkvæðin	   sigrar.	   Börnin	   fá	   einnig	   að	   kjósa	   eða	   velja	  
þegar	   frjáls	   leikur	   er	   í	   boði.	   Rannsakandi	   spurði	   Signýju	  hvað	  hún	   gerði	   ef	  
barn	  vildi	  breyta	  því	  sem	  það	  hafði	  valið	  og	  svaraði	  hún	  því	  til	  að	  þau	  mættu	  
það	   alveg	   en	   það	   kæmi	   sjaldan	   fyrir.	   Þau	   væru	   yfirleitt	   sátt	   við	   ákvörðun	  
sína	   og	   fylgdu	   henni	   eftir.	   Jón	   sagði	   rannsakanda	   einnig	   frá	   því	   að	   börnin	  
fengju	  í	  upphafi	  hverrar	  viku	  að	  velja	  sér	  hlutverk	  sem	  þau	  sinntu	  þá	  vikuna.	  
Þessi	  hlutverk	   felast	   í	   því	   að	  börnin	   sinna	  ákveðnum	  verkum	  sem	  snúa	  að	  
því	   að	   þau	   beri	   meiri	   ábyrgð	   á	   umhverfi	   sínu.	   Börnin	   geta	   t.d.	   valið	   að	  
fylgjast	  með	  hvort	   snyrtilega	   sé	  gengið	  um	   fataklefann,	  að	  alltaf	   sé	  nóg	  af	  
handþurrkum	  á	  snyrtingunni	  og	  vera	  þjónar	  í	  kaffitímanum.	  	  

Anna	  segir	  að	  ef	  eitthvað	  komi	  upp	  í	  umræðunni	  sem	  börnin	  hafa	  áhuga	  
á	  að	  gera	  fái	  þau	  að	  kjósa	  um	  það.	  Hún	  tekur	  vettvangsferðir	  sem	  dæmi.	  Ef	  
tveir	  staðir	  koma	  til	  greina,	  og	  börnin	  eru	  ekki	  sammála	  um	  á	  hvorn	  staðinn	  
þau	  vilja	   fara	  þá	  kjósa	  þau	  um	  það	  og	  sá	  staður	  sem	  fær	  flest	  atkvæðin	  er	  
heimsóttur.	  Anna	  segir	  að	  börnin	  séu	  yfirleitt	  sátt	  við	  úrslitin	  þótt	  það	  hafi	  
ekki	  alltaf	  verið	  þannig.	  	  	  

En,	   það	   eru	   ekki	   alltaf	   allir	   sáttir	   við	   niðurstöður	   kosninganna	  
og	  þegar	  það	  kemur	  upp	  á	  þá	  ræða	  kennararnir	  við	  viðkomandi	  
og	   útskýra	   fyrir	   þeim	   hvað	   kosningar	   eru	   og	   að	   það	   sé	  
meirihlutinn	   sem	   ráði.	  Og	   hvort	   viðkomandi	   vilji	   þá	   bara	   vera	  
einir	  eftir	  og	  gera	  ekki	  neitt	  því	  það	  sé	  bara	  þetta	  í	  boði	  núna,	  
af	   því	   að	   það	   sé	   búið	   að	   kjósa	   um	   það...og	   það	   hefur	   komið	  
fyrir	   á	  meðan	   viðkomandi	   var	   að	   læra	   á	   þetta,	   að	   hann	   kaus	  
það	  frekar	  að	  vera	  eftir.	  	  

Í	   þessu	   tilviki	   sem	   Anna	   sagði	   frá	   þá	   fékk	   barnið	   að	   heimsækja	   aðra	  
leikskóladeild	  á	  meðan	  hinir	  fóru	  í	  vettvangsferð.	  Börnin	  vita	  að	  það	  stendur	  
þeim	  til	  boða	  ef	  þau	  vilja	  ekki	  fara	  með	  en	  Anna	  segir	  að	  það	  komi	  ekki	  oft	  
fyrir	  að	  þau	  vili	  það	  ekki.	  



 

41	  

Fram	   kom	   að	   kennararnir	   væru	   ánægðir	  með	   starfið	   á	   deildinni	   og	   að	  
börnin	   væru	   bróðurpart	   dagsins	   að	   gera	   það	   sem	   þau	   vildu.	   Þótt	  
dagskipulagið	   feli	   í	   sér	  ákveðna	  dagskrá	  sem	  börnin	  eigi	  að	  taka	  þátt	   í	   sbr.	  
samveru	   að	   morgni,	   rólega	   stund	   fyrir	   hádegismat	   og	   sögustundir	   eftir	  
hádegismat,	  þá	  séu	  þau	  að	  velja	  sér	  verkefni	  allan	  daginn	  út	  frá	  áhuga.	  Þau	  
hefðu	  leyfi	  til	  að	  fara	  fram	  á	  gang	  til	  að	  sækja	  sér	  dót	  til	  að	  leika	  með	  inni	  á	  
deildum.	  Anna	   sagði	   að	   þótt	   þau	   hefðu	   leyfi	   til	   að	   fara	   fram	  þá	  ættu	   þau	  
samt	  að	  láta	  kennarana	  vita:	  „Á	  einhverju	  tímabili	  fannst	  þeim	  allt	   í	   lagi	  að	  
láta	  sig	  hverfa	  af	  deildinni	  og	  fara	  á	  klósettið	  eða	  fara	   í	   fataklefann	  og	  ná	   í	  
eitthvað“.	  Þau	  þurfa	  að	  læra	  að	  frelsinu	  fylgja	  takmörk.	  

4.3 Aukið	  valfrelsi	  

Niðurstöðurnar	   sýna	   að	   eftir	   að	   kennararnir	   breyttu	   nálgun	   sinni	   að	  
börnunum	  og	  fóru	  að	  leggja	  áherslu	  á	   lýðræði	  og	  að	  hlusta	  á	  raddir	  barna,	  
hefur	  starfið	  breyst	  til	  hins	  betra.	  Ólína	  segir	  að	  núorðið	  vinni	  kennararnir	  á	  
markvissari	   hátt	   með	   þetta	   tvennt,	   þeir	   séu	   meðvitaðri	   um	   að	   hlusta	   á	  
sjónarmið	   barna	   og	   leyfa	   þeim	   að	   ákveða	   hvað	   þau	   gera	   og	   hvernig.	   Hún	  
segir	  að	  þau	  leyfi	  þeim	  að	  ráða	  meiru	  en	  þau	  gerðu	  áður:	  „Af	  því	  að	  það	  er	  
miklu	  skemmtilegra“.	  Hún	  segir,	  að	  starfið	  sé	  ekki	  eins	  kennarastýrt	  og	  það	  
var	  og	  tekur	  sem	  dæmi,	  að	  hún	  sé	  ekki	  lengur	  að	  stjórna	  börnunum	  og	  segja	  
þeim	  að	  fara	  hingað	  og	  þangað	  og	  gera	  hitt	  og	  þetta:	  „Ég	  þoli	  ekki	  þetta,	  að	  
stjórna	   þeim...alveg“.	   Ólína	   segir	   að	   henni	   finnist	   miklu	   skemmtilegra	   að	  
leyfa	  börnunum	  að	  ráða	  sjálfum	  og	  hún	  finni	  einnig	  mun	  á	  framkomu	  þeirra.	  
Þau	  séu	  í	  meira	  jafnvægi	  og	  njóti	  sín	  betur	  í	  leikskólanum,	  ef	  þau	  fá	  að	  ráða	  
því	  sjálf	  hvað	  þau	  gera.	  Sérstaklega	  þegar	  þau	  mega	  fara	  í	  flæði	  að	  eigin	  vild.	  
En	   flæði	   er	   það	   kallað	   þegar	   börnin	   fá	   að	   fara	   á	   sameiginlegt	   svæði	   allra	  
barnanna	   í	   leikskólanum.	   Þar	   leika	   þau	   sér	   í	   holukubbum,	   lego-‐kubbum,	  
einingakubbum,	   fara	   í	   dúkkubú,	   skoða	   bækur	   í	   bókasafninu	   eða	   leika	   sér	  
með	   öll	   leikföngin,	   sem	   eru	   í	   boði.	   Þetta	   svæði	   er	   mjög	   vinsælt	   hjá	  
börnunum.	  Jón	  er	  á	  sama	  máli	  og	  Ólína	  og	  segir	  að	  hann	  sé	  ekki	  hrifinn	  af	  
því,	  þegar	  kennarar	  sussa	  á	  börn	  og	  segi	  þeim	  að	  setjast	  niður	  og	  hafa	  hljóð.	  
Hann	  er	  ekki	  heldur	  hrifinn	  af	  því	  þegar	  kennarar	   ráða	  öllu	  og	  börnin	  hafa	  
ekkert	  um	  starfið	  að	  segja.	  	  

Þegar	   Signý	   var	   spurð	   að	   því,	   hvort	   hún	   sæi	   einhverjar	   breytingar	   á	  
börnunum,	  eftir	  að	  þau	  fengu	  að	  velja	  meira	  sjálf	  segir	  hún:	  „Mér	  finnst	  þau	  
vera	  sáttari	  við	  það	  sem	  þau	  eru	  að	  gera“.	  Hún	  bætti	  við:	  „Mér	   finnst	  allir	  
miklu	   glaðari	   og	   ég	   slepp	   við	   að	   lenda	   í	   árekstrum,	   sem	   ég	   þarf	   ekki	   	   að	  
standa	  í“.	  Hún	  sagði	  einnig	  að	  árekstrum	  milli	  barnanna	  hefði	  fækkað.	  Hér	  á	  

Signý	  við	  það	  að	   flæðið	  á	  deildinni	  er	   frjálsara,	  því	  börnin	  hafa	   frelsi	   til	   að	  
hætta	  í	  því	  sem	  þau	  eru	  að	  gera	  og	  snúa	  sér	  að	  öðru.	  

Kennararnir	   fylgjast	   með	   börnunum	   þegar	   þau	   eru	   í	   leik	   og	   styðja	   við	  
samskipti	  þeirra.	  Börn	  sem	  hafa	   lítið	  úthald	   í	   leik	  og	  eru	  á	  sífelldu	  rápi	  um	  
deildina	  eru	  undir	  vökulum	  augum	  kennarans.	  Signý	  og	  Anna	  fylgdust	  með	  
barni	   sem	  var	  á	  vappi	  um	  ganginn	  og	  gekk	   inn	  á	  Hól,	  þar	   sem	  önnur	  börn	  
voru	  í	  leik.	  Barnið	  sýndi	  frumkvæði	  að	  því	  að	  spyrja	  börnin	  hvort	  það	  mætti	  
vera	  með	  og	  Signý	  hrósaði	  því	   fyrir	  það.	  Barnið	   tók	  þó	  takmarkaðan	  þátt	   í	  
leiknum	  og	   að	   lokum	   settist	   það	   hjá	   Signýju	   og	   sýndi	   því	   sem	   hún	   var	   að	  
gera	  áhuga.	  Barnið	  fékk	  frelsi	  til	  að	  gera	  það	  sem	  það	  vildi	  og	  fékk	  að	  taka	  
þátt	  í	  flæðinu	  á	  sínum	  forsendum.	  Það	  vildi	  fylgjast	  með	  því	  sem	  hin	  börnin	  
voru	   að	   gera,	   prufa	   að	   leika	   með	   þeim	   og	   fylgdist	   forvitið	   með	   því	   sem	  
kennarinn	  var	  að	  gera.	  	  

Þegar	  kennararnir	  breyttu	  starfi	  sínu	  á	  þann	  hátt	  að	  börnin	  fengu	  sjálf	  að	  
ráða	  hvenær	  þau	   fóru	   í	  útiveru	  sáu	  kennararnir	  hversu	  mikilvægt	  valið	  var	  
börnunum	  og	  þá	  sérstaklega	  þeim	  sem	  sýndu	  erfiða	  hegðun,	  Signý	  segir:	  	  

…	  þau	  verða	  samt	  að	  fá	  þennan	  ramma,	  þau	  ráða	  ekkert	  öllu	  í	  
leikskólanum.	  Við	  verðum	  að	  gefa	  þeim	  svigrúm	  þannig	  að	  þau	  
geti	   stjórnað	  sér	   sjálf.	  Ég	  meina	   til	  dæmis	  þetta	  með	  ganginn,	  
við	   hlaupum	   ekki	   inni!	   Þú	   verður	   að	   velja	   hvort	   þú	   ætlar	   að	  
labba	   eða	   ganga.	   Ég	   er	   búin	   að	   gefa	   þeim	   val,	   þetta	   er	  
nákvæmlega	   sami	  hluturinn.	  En	  þau	  velja	  annað	  og	  þá	  er	  það	  
þeirra	  ákvörðun	  og	  þá	  framkvæmir	  barnið	  hana.	  Í	  staðinn	  fyrir	  
að	  vera	  „ekki	  hlaupa,	  ekki	  hlaupa“.	  

Anna	   tekur	   í	   sama	   streng	   og	   Signý	   og	   segir	   að	   allir	   séu	   sáttir	   við	   sitt	  
hlutskipti	  eftir	  þessar	  breytingar.	  Stundum	  sé	  deildinni	  t.d.	  skipt	  í	  tvennt	  yfir	  
daginn	   og	   börnin	   geti	   þá	   valið	   hvort	   þau	   fara	   út	   fyrir	   eða	   eftir	   hádegi.	  
Kennararnir	  ákváðu	  að	  leyfa	  börnunum	  að	  stjórna	  því	  sjálf	  hvenær	  þau	  færu	  
í	  útiveru	  því	  þau	  mótmæltu	  því	  oft	  þegar	  kennararnir	  stjórnuðu	  því:	  „En	  þau	  
vita	  að	  þau	  þurfa	  að	  fara	  út	  einu	  sinni	  á	  dag“.	  Þetta	  er	   í	   fyrsta	  skiptið	  sem	  
kennararnir	   leyfa	   börnunum	   að	   stjórna	   því,	   hvenær	   þau	   fara	   í	   útiveru	   og	  
segir	  Anna	  það	  fyrirkomulag	  vera	  miklu	  betra.	  Börnin	  séu	  sátt	  því	  þau	  hafi	  
valið,	  en	  þau	  vita	  að	  þá	  þurfa	  þau	  kannski	  að	  gera	  eitthvað	  sem	  þau	  síður	  
vilja	  hinn	  helming	  dagsins:	  „Það	  er	  bara	  ekki	  verið	  að	  þrasa	  yfir	  því“.	  	  

Þegar	  kennararnir	  spurðu	  hverjir	  vildu	  fara	  út	  eftir	  samverustund,	  meðan	  
vettvangsathuganir	   stóðu	  yfir,	   réttu	  mörg	  börn	  upp	  höndina	  og	  voru	  mjög	  
spennt	   yfir	   því	   að	   fara	  út.	   Það	   kom	  þó	   fyrir	   í	   eitt	   skipti	   að	  það	   voru	  mörg	  

börn	  sem	  vildu	  ekki	  fara	  út	  en	  þá	  sögðu	  kennararnir:	  „Ok,	  þið	  farið	  þá	  bara	  
út	   á	   eftir“.	   Í	   fataklefanum	  var	   ekkert	  um	  árekstra	  þótt	  börnin	   væru	  mörg.	  
Þau	   klæddu	   sig	   í	   útifötin	  og	   fengu	   stundum	  aðstoð	  hvert	   frá	  öðru	  eða	   frá	  
kennaranum	   við	   að	   renna	   upp	   rennilás	   og	   smella	   smellum.	   Kennararnir	  
fylgdu	   börnunum	   yfirleitt	   fram	   í	   fataklefa,	   en	   stundum	   fóru	   þau	   sjálf,	  
klæddu	  sig	  í	  og	  fóru	  út.	  Kennarinn	  kom	  svo	  út	  rétt	  á	  eftir	  þeim.	  

Kennararnir	  eru	  sífellt	  að	  leita	  leiða	  til	  að	  bæta	  starfið	  í	  þágu	  barnanna.	  
Ólína	  segir,	  að	  hún	  hafi	  komið	  með	  þá	  hugmynd	  að	  flæðið	  á	  eldri	  gangi,	  byrji	  
strax	   þegar	   leikskólinn	   opnar:	   „Ekki	   bara	   moka	   öllum	   inn	   á	   deild	   og	   loka	  
hurðinni“,	   eins	   og	   það	   var	   áður.	   Ólína	   segist	   ekki	   hrifin	   af	   vali	   eða	  
valstundum,	  þar	  sem	  nokkur	  svæði	  séu	  í	  boði	  og	  sá	  sem	  sé	  síðastur	  að	  velja	  
fái	  sjaldan	  það	  sem	  hann	  vilji.	  Hún	  segir:	  „Þau	  þurfa	  að	  fá	  meira	  frelsi	  og	  fá	  
að	  gera	  það	  sem	  þau	  vilja“.	  Þegar	   rannsakandi	   spurði	  Ólínu	  hvort	  hún	  sæi	  
mun	   á	   hegðun	   barnanna	   eftir	   að	   kennararnir	   fóru	   að	   leyfa	   þeim	   að	   velja	  
svona	  mikið	  sjálf,	  sagði	  hún	  að	  hegðun	  þeirra	  hefði	  breyst	  til	  hins	  betra.	  Líkt	  
og	  Anna	  sagði	  hún	  ástæðuna	  fyrir	  þessari	  breytingu	  vera	  þá	  að	  börnin	  væru	  	  
sátt	   við	   það	   sem	   þau	   væru	   að	   gera.	   Þau	   væru	   afslappaðri	   og	   ánægðari.	  
Ólína	  segir	  að	  þegar	  þau	  fái	  að	  velja	  sjálf	  hvort	  þau	  séu	  úti	  eða	  inni	  þá	  velji	  
fleiri	  útiveru,	  ef	  til	  vill	  vegna	  þess	  að	  þau	  völdu	  það	  sjálf	  en	  ekki	  kennarinn.	  

Samskipti	   kennara	   og	   barna	   á	   Hóli	   einkennast	   af	   vináttu	   og	   húmor.	  
Kennararnir	   eru	   glaðlegir	   og	   hlæja	   mikið	   með	   börnunum.	   Þeir	   nota	  
sérstakan	   húmor	   og	   hnyttnar	   athugasemdir	   þegar	   þeir	   vilja	   ná	   athygli	  
barnanna:	  „Sigurður“,...Ólafía	  leit	  til	  barnsins	  sem	  var	  ekki	  að	  fylgjast	  með	  í	  
samverustund	   „Sigurður	   minn	   ertu	   rosa	   upptekinn,	   má	   ég	   trufla	   þig?“.	  
Sigurður	   áttaði	   sig	   og	   fór	   að	   fylgjast	   með	   því	   sem	   Ólafía	   var	   að	   segja	  
börnunum.	  Í	  annarri	  vettvangsathugun	  var	  Anna	  að	  bjóða	  börnunum	  ávexti	  
og	   sum	   börn	   voru	   lengur	   en	   önnur	   að	   ákveða	   sig:	   „Þið	   megið	   ekki	   vera	  
svona	  lengi	  krakkar,	  ég	  ætla	  ekki	  að	  stoppa	  í	  þrjár	  vikur	  á	  hverjum	  stað.“	  Svo	  
hló	   hún.	   Í	   enn	   einni	   vettvangsathuguninni	   var	   Ólöf	   að	   ganga	   frá	   eftir	  
hádegismatinn	   og	   eitt	   barnið	   var	   ennþá	   að	   borða	   matinn	   á	   meðan	  
sessunautar	  þess	  voru	  búnir	  að	  ganga	   frá	  diskunum	  sínum,	  Ólöf:	   	   „Heyrðu	  
vinur	  ert	  þú	  að	   verða	  búinn	  að	  borða?	  Barn:	   „Já“.	  Ólöf:	   „Heldur	  þú	  að	  þú	  
klárir	  fyrir	  kvöldmat?“	  Barn:	  „Já“.	  Ólöf:	  „Það	  er	  fínt,	  ég	  held	  að	  Anna	  sé	  farin	  
að	  bíða	  eftir	  okkur	  inni	  á	  deild.“	  Kennararnir	  leiðbeina	  börnunum	  stundum	  á	  
þennan	  hátt	  og	  tala	  við	  þau	  á	  mildum	  nótum	  fekar	  en	  að	  skamma	  þau	  eða	  
koma	  með	  neikvæðar	  athugasemdir.	  Andrúmsloftið	  var	  léttara	  en	  það	  hefði	  
verið	  ef	  Anna	  hefði	  skammað	  barnið	  og	  rekið	  á	  eftir	  því	  að	  borða	  matinn.	  

4.4 Kennarastýrðar	  stundir	  

4.4.1 Hópastarf	  	  

Hópastarfið	  á	  Hóli	  er	  þrisvar	  sinnum	  í	  viku.	  Börnin	  geta	  valið	  um	  3-‐4	  hópa,	  
allt	   eftir	   áhuga	  þeirra,	  og	   kennararnir	   skipta	   sér	   síðan	  niður	   í	   hópana	  eftir	  
fjölda	   barna	   og	   því	   hvort	   einhverjir	   einstaklingar	   í	   hópnum	   þurfi	   aðstoð	   í	  
verkefnavinnu.	  

Í	   upphafi	   hvers	   hópastarfs	   er	   ákveðið	   hvert	   viðfangsefnið	   (verkefnið)	   á	  
að	  vera.	  Þetta	  er	  yfirleitt	  gert	  í	  samverustund,	  fyrir	  eða	  eftir	  hádegi,	  þar	  sem	  
öll	  börn	  og	  kennarar	  eru	  saman.	  Valið	  á	  viðfangsefninu	  fer	  fram	  á	  þann	  hátt,	  
að	   kennararnir	   varpa	   fram	   einni	   aðalspurningu	   og	   börnin	   koma	   með	  
hugmyndir	   út	   frá	   henni.	   Kennararnir	   gera	   hugarkort	   út	   frá	   hugmyndum	  
barnanna	   og	   ákveða	   viðfangsefni	   hópastarfsins	   út	   frá	   því.	   Hóparnir	   eru	  
búnir	   til	   út	   frá	   þessum	   viðfangsefnum	   og	   börnin	   velja	   sér	   hóp	   eftir	  
áhugasviði	   sínu.	   Kennararnir	   notast	   við	   könnunaraðferðina	   og	   hafa	   góða	  
reynslu	  af	  henni	  og	  þekkingu.	  

Kennararnir	  segja	  það	  vera	  mikla	  breytingu	  frá	  því	  sem	  áður	  var	  að	  velja	  
viðfangsefni	   á	   þennan	   hátt.	   Ólína	   segir	   ástæðuna	   fyrir	   því	   að	   þau	   breyttu	  
fyrirkomulaginu	  á	  hópastarfinu	  vera	  þá	  að	  börnin	  höfðu	  engan	  áhuga	  á	  því	  
lengur:	   „Þau	   bara	   þoldu	   ekki	   hópastarfið“.	   Signý	   segir:	   „Þróunin	   varð	  
þannig,	   að	   þemanu	   var	   hent	   út”.	   Hið	   eiginlega	   hópastarf,	   þar	   sem	  
kennararnir	  ákveða	  viðfangsefnið,	  er	  ekki	   lengur	   í	  gildi.	  Það	  eru	  því	  börnin	  
sem	   ráða	   ferðinni.	   	   Signý	  heldur	   áfram	  og	   segir:	   „Það	   er	   enginn	   einn	   sem	  
ræður	  öllu”	  og	  á	  hún	  þá	  við,	  að	  það	  eru	  ekki	  kennararnir,	  sem	  ráða	  starfinu,	  
heldur	  kennarar	  og	  börn	  í	  sameiningu.	  Hún	  bætir	  við:	  	  

Við	  erum	  ekki	  að	  kjósa,	  í	  raun	  og	  veru,	  heldur	  erum	  við	  að	  velja	  
okkur	  það,	  sem	  við	  viljum	  gera……	  þú	  velur,	  hvort	  þú	  ferð	  fram	  
í	  flæði	  eða	  ert	  inni	  á	  deildinni.	  

Í	   hópastarfi	   á	  Hóli	   eru	   yfirleitt	   tveir	   kennarar	   í	   þeim	  hópum,	   sem	   í	   eru	  
börn	  sem	  krefjast	  meiri	  athygli	  og	  þurfa	  ef	  til	  vill	  stuðning.	  Hlutverk	  annars	  
kennarans	  er	  þá	  að	  vera	  aðstoðarmaður	  og	  hjálpa	  þeim	  börnum	  sem	  þurfa	  
á	  því	  að	  halda,	  t.d.	  minna	  þau	  á	  að	  fylgjast	  með	  og	  gæta	  þess	  að	  trufla	  ekki.	  
Signý	  segir	  að	  hvort	  sem	  tiltekið	  barn	  sé	  í	  hópastarfi	  eða	  samverustund,	  sé	  
mikilvægt	   að	   kennarinn	   þekki	   það.	   Ef	   hann	   veit	   fyrirfram	   við	   hvaða	  
aðstæður	  barninu	  líður	  illa	  og	  hvers	  konar	  aðstæður	  það	  ræður	  ekki	  við	  (s.s.	  
að	  sitja	  lengi	  í	  samverustundum)	  geti	  hann	  leiðbeint	  því.	  Hún	  segir	  að	  það	  sé	  
miklu	  betra	   að	  hafa	   tvo	   kennara	   í	   hópnum,	   svo	  hægt	   sé	   að	   sinna	  barninu	  



 

45	  

áður	  en	  það	  verður	  of	  þreytt	  á	  að	  bíða.	  En	  stundum	  sé	  það	  ekki	  mögulegt	  og	  
þá	  komi	  sér	  vel	  að	  þekkja	  barnið.	  

Ég	   læt	   þau	   yfirleitt	   fara	   og	   ef	   þau	   eru	   ekki	   að	   fara	   fram	   að	  
hlaupa,	  þá	  yfirleitt	   læt	  ég	  þetta	   framhjá	  mér	   fara.	  Vegna	  þess	  
að	  þessir	  einstaklingar,	   sem	  eru	  að	  gera	  þetta	   [fara	  úr	   sætinu	  
sínu	  í	  hópastarfi]	  þeir	  koma	  yfirleitt	  aftur	  eftir	  smá	  stund	  og	  þá	  
er	   ég	   búin	   að	   sinna	   barninu	   við	   hliðina.	   Og	   þá	   er	   ég	   ekki	   að	  
eyða	  tímanum	  í	  „sittu,	  sittu,	  sittu”.	  	  

Kennararnir	   vita	   að	  þó	  börn	   standi	  upp	  úr	   stólnum	   t.d.	   í	   hópastarfi,	   og	  
rápi	  um	  stofuna,	  taka	  þau	  samt	  eftir	  því	  sem	  er	  að	  gerast	  í	  kringum	  þau.	  Þau	  
taka	  eftir	  öllu	  því	  sem	  hópurinn	  er	  að	  ræða.	  Börn,	  sem	  ná	  ekki	  fyrirmælum,	  
sem	  eru	  sögð	  yfir	  hópinn,	  þurfa	  hins	  vegar	  að	  fá	  að	  heyra	  þau	  aftur.	  Signýju	  
finnst	   	   verkefni,	   sem	  bjóða	  upp	   á,	   að	   kennari	   og	   barn	   vinni	   náið	   saman	   (í	  
verkefnavinnu)	   henta	   þessum	   börnum	   mjög	   vel.	   Jón	   segir	   að	   sér	   finnist	  
hann	  þurfa	  að	  kenna	  börnunum	  að	  gefa	  sér	  meiri	  tíma	  í	  verkefnavinnu	  því	  
þau	  staldri	  stutt	  við	   í	  einu.	  Þau	  fara	  úr	  sætinu	  og	  fara	  að	  gera	  eitthvað	  allt	  
annað	  en	  þau	  eiga	  að	  vera	  að	  gera.	  	  

Eftir	  að	  kennararnir	  breyttu	  hópastarfinu	  gerist	  það	  ekki	  að	  börnin	  sýni	  
því	  lítinn	  áhuga	  og	  vilji	  ekki	  vera	  með.	  Anna	  segir:	  „Ég	  held	  að	  þau	  hafi	  ekki	  
kveikt	   á	   því,	   að	   það	   sé	   hægt	   að	   gera	   það“.	   En	   hún	   bætti	   því	   við	   að	   val	  
barnanna	  sé	  innan	  ramma	  en	  ekki	  alveg	  frjálst,	  þannig	  að	  þau	  geti	  ekki	  valið	  
að:	   „Fara	   bara	   heim!“	  Hún	   segir	   einnig	   að	  það	   fari	   eftir	   aðstæðum	  hverju	  
sinni	  hversu	  langt	  sé	  hægt	  að	  ganga	  í	  að	  leyfa	  börnunum	  að	  ráða,	  t.d.	  hvað	  
verið	   sé	   að	   gera	   og	   fjölda	   starfsmanna.	   Fram	   kom	   að	   kennararnir	   eru	  
sammála	   um	   að	   það	   hafi	   verið	   rétt	   ákvörðun	   að	   breyta	   hópastarfinu	   og	  
leyfa	  börnunum	  að	  ákveða	  sjálf	  hvað	  þau	  gera	  út	  frá	  áhugasviði	  þeirra.	  	  

4.4.2 Samverustundir	  	  

Samverustundir	  á	  Hóli	  eru	  tvær	  á	  hverjum	  degi,	  önnur	  frá	  9:40-‐10:00	  og	  hin	  
frá	   11:30-‐11:45.	   	   Í	   þessum	   stundum	   eru	   öll	   börnin	   og	   nokkrir	   kennarar.	  
Signý	  segir	  að	  börn	  sem	  eigi	  erfitt	  með	  að	  sitja	  kyrr	  og	  séu	  hvatvís,	  séu	  oft	  
fyrst	  til	  að	  rétta	  upp	  hönd	  og	  biðja	  um	  orðið	  á	  þessum	  stundum,	  þegar	  öll	  
deildin	  er	  saman	  komin.	  Hún	  reyni	  að	  gefa	  öllum	  tækifæri	  til	  að	  komast	  að,	  
en	  þessi	  börn	  hafi	  meiri	  tilhneigingu	  en	  önnur	  til	  að	  taka	  orðið.	  

Ég	   held	   ósjálfrátt…,	   þá	   er	   ég	   fljót	   að	   segja	   nafnið	   á	   þessum	  
börnum.	   Af	   því	   að	   þá	   fæ	   ég	   meiri	   ró,	   sem	   er	   ósanngjarnt	  
gagnvart	   hinum	  börnunum.	   Ég	   reyni	   yfirleitt	   að	   fara	   hringinn,	  

að	   taka	  þau	  upp	  þannig.	  Þá	  er	  einhver,	   til	  dæmis,	  nýbúinn	  að	  
setja	  upp	  höndina,	  en	  fær	  samt	  að	  svara	  og	  þá	  er	  ég	  að	  koma	  í	  
veg	  fyrir,	  að	  ég	  sé	  að	  spyrja	  sama	  aðilann	  aftur	  og	  aftur.	  Af	  því	  
að	  ég	  upplifi,	  að	  ég	  sé	  að	  taka	  sömu	  börnin.	  

Fleiri	   nefndu	   mikilvægi	   þess	   að	   gæta	   að	   því	   að	   gleyma	   ekki	   þeim	  
börnum,	  sem	  tala	  minnst	  með	  því	  að	  gefa	  hinum	  alltaf	  orðið.	  Anna	  segir	  að	  
það	  sé	  alveg	  rétt	  að	  þau	  sem	  geta	  ekki	  beðið	  með	  að	  röðin	  komi	  að	  þeim,	  
gangi	  alltaf	  fyrir,	  til	  að	  fá	  ró	  fyrir	  hina.	  Þau	  eru	  þannig	  tekin	  fram	  fyrir	  hina.	  
Hún	  segist	  oft	  þurfa	  að	  biðja	  þau	  um	  að	  bíða	  til	  að	  koma	  í	  veg	  fyrir	  að	  þau	  
ryðjist	   fram	   fyrir	   hina:	   „Bíddu	   bíddu,	   leyfðu	   henni/honum,	   röðin	   er	   ekki	  
komin	  að	  þér“.	  

Kennararnir	  þurftu	  oft	  að	  stoppa	  börnin	  af	   í	   samverustundunum,	  þegar	  
orðið	  var	   laust,	  og	  minna	  þau	  á	  að	  þau	  eiga	  að	   rétta	  upp	  hönd	  þegar	  þau	  
vilja	  tala.	  Yfirleitt	  voru	  sömu	  hendurnar	  á	   lofti	  og	  kennararnir	  kinkuðu	  kolli	  
til	  þeirra,	   sem	  voru	  orðnir	  óþolinmóðir,	   til	   að	   láta	  vita	  að	  þeir	  hefðu	   tekið	  
eftir	   þeim	   en	   sinntu	   þeim	   ekki	   strax.	   Stundum	   var	   ekki	   hægt	   að	   láta	  
viðkomandi	   bíða	  og	  þurftu	   kennararnir	   þá	   að	   leyfa	  barninu	   að	   koma	   sinni	  
hugmynd	  á	  framfæri	  til	  að	  fá	  ró	   í	  hópinn.	  Ef	  einhver	  greip	  fram	  í	   	  stoppaði	  
kennarinn	   viðkomandi	   og	   sagði:	   „Veistu	   það,	   fyrirgefðu	   ég	   er	   að	   tala	   við	  
annan,	   getur	   þú	   beðið	   aðeins?“,	   og	   talaði	   svo	   við	   barnið	   á	   eftir	   hinu.	  
Kennararnir	  gripu	  einnig	  til	  þess	  ráðs	  að	  nota	  húmor	  í	  athugasemdum	  sínum	  
við	  börnin,	  og	  sögðu:	  „Stelpur	  mínar!	  Eruð	  þið	  með	  banana	  í	  eyrunum?“	  og	  
brugðust	   börnin	   við	   þessum	   athugasemdum	   með	   flissi	   og	   svöruðu	   oft	   á	  
móti:	  „Já“.	  	  	  

Í	  samverustundinni	  eiga	  börnin	  að	  sitja	  í	  hring	  á	  mottu	  og	  rétta	  upp	  hönd	  
þegar	   þau	   vilja	   segja	   frá	   einhverju	   eða	   svara	   spurningum	   kennaranna.	  
Mottan	   er	   staðsett	   upp	   við	   gluggakistu,	   sem	   er	   einnig	   bekkur	   og	   sitja	  
kennararnir	   oft	   í	   glugganum	   þar	   sem	   mottan	   rúmar	   ekki	   öll	   börnin	   og	  
kennarana	   samtímis.	   Börnin	   vilja	   stundum	   lauma	   sér	   upp	   í	   gluggann	   og	  
Signý	  segist	  skilja	  það	  ósköp	  vel	  því	  henni	  finnist	  sjálfri	  óþægilegt	  að	  sitja	  á	  
mottunni.	  

Svo	  að	  maður	   skilur	  börnin	   líka,	   þau	   vilja	   ekki	   endilega	   sitja	   á	  
mottunni,	   og	   það	   eru	   nokkrir	   einstaklingar	   sem	   fara	   alltaf	   í	  
gluggann.	   Og	   þrátt	   fyrir	   reglurnar	   þá	   höfum	   við	   litið	   framhjá	  
ákveðnum	  aðilum	  í	  glugganum.	  Því	  	  það	  er	  ekki	  verið	  að	  trufla	  
næsta	  barn,	  það	  er	  verið	  að	  fylgjast	  með	  öllu,	  það	  er	  verið	  að	  
meðtaka	  allt,	  sem	  við	  erum	  að	  segja	  og	  taka	  þátt	  í	  umræðunum	  
og	  þá	  finnst	  mér	  allt	  í	  lagi	  að	  líta	  fram	  hjá	  því.	  

Kennararnir	  sögðu	  einnig	  að	  þeir	  yrðu,	  þrátt	  fyrir	  reglurnar,	  að	  gefa	  þeim	  
börnum	   lausan	   tauminn	   í	   samverustundum	   og	   hópastarfi,	   sem	   ekki	   geta	  
setið	   kyrr,	   því	   það	   sé	   ekki	   hægt	   að	   þvinga	   þau	   til	   þess.	   Þau	   þurfi	   að	   fá	  
tækifæri	   til	   að	   losa	  um	  umframorku.	  Ólína	  segist	  hafa	  boðið	  börnum,	  sem	  
hún	   veit	   að	   geta	   ekki	   setið	   lengi	   kyrr,	   að	   fara	   út	   að	   hlaupa	   til	   að	   losa	   um	  
orku	  fyrir	  samverustundina.	  Einnig	  hefur	  hún	  boðið	  þeim	  að	  vera	  á	  annarri	  
mottu,	  sem	  er	  við	  hliðina	  á	  þeirri	  stóru	  og	  þar	  mega	  þau	  velta	  sér	  og	  vera	  
eins	  og	  þau	  vilja	  meðan	  á	  samverustundinni	  stendur.	  	  

Til	   að	   samverustundir	   gangi	   vel	   er	   mikilvægt	   að	   allir	   kennararnir	   taki	  
virkan	  þátt,	  með	  því	  að	  vera	  nálægt	  þeim	  börnum	  sem	  þarf	  að	  minna	  á	  að	  
sitja	   kyrr	   og	   bíða	   eftir	   að	   röðin	   komi	   að	   þeim.	  Annars	   eiga	   þau	   það	   til	   að	  
pota	  í	  næsta	  mann	  og	  trufla	  þannig	  samverustundina	  eða	  það	  sem	  verið	  er	  
að	  gera	  hverju	  sinni.	  Signý	  segir	  að	  stundum	  þegar	  barn	  eigi	  erfitt	  með	  að	  
sitja	   kyrrt	  og	   taka	  þátt	  hafi	   hún	  gripið	   til	   þess	   ráðs	  að	   taka	  viðkomandi	  úr	  
samverustundinni.	  Hún	  fer	  með	  barnið	  fram	  á	  gang	  og	  ræðir	  við	  það,	  spyr	  af	  
hverju	  það	  haldi	  áfram	  að	  trufla	  og	  leggur	  áherslu	  á	  að	  hegðun	  þess	  skemmi	  
ekki	  einungis	  fyrir	  því	  sjálfu	  heldur	  öllum	  hópnum.	  Þegar	  barnið	  er	  tilbúið	  til	  
að	  bæta	  hegðun	  sína	  þá	  setjast	  þau	  aftur	  niður	  í	  samverustundina.	  	  

Það	   kom	   einnig	   fram	   í	   viðtölunum	   að	   þegar	   kennari	   hefur	   gefið	   barni,	  
sem	  er	  að	  trufla	  samverustund,	  þrjár	  eða	  fjórar	  viðvaranir,	  án	  þess	  að	  það	  
breyti	  hegðuninni.	  Þá	  sé	  barninu	  boðið	  að	  fara	  úr	  samverunni,	  annað	  hvort	  
inn	  í	  annað	  herbergi	  eða	  fram,	  til	  að	  hugsa	  sinn	  gang.	  Jón	  segir,	  að	  þá	  	  missi	  
þau	  af	  því	  sem	  hópurinn	  sé	  að	  gera.	  Börnin	  eru	  færð	  inn	  í	  innra	  herbergið	  og	  
þar	  sitja	  þau	  á	  stól	  og	  bíða	  eftir	  því	  að	  mega	  koma	  aftur	  eða	  eru	  sjálf	  tilbúin	  
til	   þess.	   Hann	   segir	   að	   börnin	   viti	   alveg	   afhverju	   þau	   séu	   tekin	   úr	  
samverustundinni,	  vita	  að	  þau	  gerðu	  ekki	  það	  sem	  kennarinn	  var	  búinn	  að	  
biðja	  þau	  um	  að	  gera.	  Þegar	  hann	  var	  spurður,	  að	  því	  hvort	  hann	  teldi	  þetta	  
bera	   árangur,	   sagði	   hann:	   „Já,	   hjá	   sumum	  börnum,	   en	  þau	  börn,	   sem	  eru	  
með	  greiningu,	  geta	  þetta	  ekki“.	  Anna	  nefnir	  þetta	  líka	  og	  segir	  að	  þetta	  skili	  
stundum	   engum	   árangri:	   „Þau	   haga	   sér	   líka	   illa	   daginn	   eftir	   í	  
samverustundinni“.	  Hér	  á	  hún	  við	  börn,	   sem	  eru	  miklir	  orkuboltar	  og	  geta	  
ekki	   setið	   kyrr.	   Ólína	   segir	   þetta,	   að	   taka	   börnin	   úr	   samverustundinni	   og	  
ræða	  við	  þau,	  vera	  aðferð	   til	  að	  kenna	  börnunum	  að	  stoppa	  sig	  af	   (ná	  sér	  
niður).	   Að	   fá	   þau	   til	   að	   hlusta	   á	   kennarann	   og	   fara	   eftir	   reglunum	   í	  
samverustundinni,	  þ.e.	  að	  sitja	  á	  sínum	  stað	  og	  trufla	  ekki	  næsta	  mann.	  Ef	  
þau	  geta	  ekki	   farið	  eftir	  þessum	  reglum,	  missa	  þau	  af	  því	  sem	  hópurinn	  er	  
að	  gera.	  Anna	  minnist	  einnig	  á	  reglur	  og	  segir,	  að	  þótt	  börnin	  megi	  gera	  það	  
sem	  þau	  vilja,	  eigi	  þau	  líka	  að	  fara	  eftir	  reglum	  deildarinnar.	  Eins	  og	  t.d.	  að	  
grípa	  ekki	  fram	  í	  þegar	  annar	  er	  að	  tala	  í	  samverustund.	  Einnig	  finnst	  henni	  

mikilvægt	  að	  börnin	  venji	  sig	  á	  að	  rétta	  upp	  hönd	  í	  samverustund,	  þegar	  þau	  
vilja	  fá	  orðið.	  

Það	  mátti	  sjá	  þegar	  samverustundirnar	  voru	  í	  lengri	  kantinum	  (lengur	  en	  
20	  mín.)	  og	  börnin	  þurftu	  að	  bíða	   t.d.	  eftir	  því	  að	  kennararnir	   segðu	  þeim	  
hvað	  væri	   í	  boði.	  Þá	  urðu	  þau	  óróleg	  og	   fóru	  að	  hreyfa	  sig	  mikið,	  pikka	  og	  
pota	   í	   sessunauta	   sína,	   lögðust	   á	   magann	   eða	   settust	   upp	   í	   glugga.	  
Kennararnir	  misstu	  tökin	  á	  barnahópnum	  og	  fóru	  að	  biðja	  börnin	  að	  setjast	  
aftur	  þar	  sem	  þau	  voru.	  Börnin	  hættu	  í	  smá	  stund	  en	  byrjuðu	  svo	  aftur,	  þau	  
fengu	  aðra	  áminningu	  frá	  kennaranum	  og	  stundum	  hættu	  þau	  að	  hreyfa	  sig,	  
stundum	  ekki.	  Það	  var	  ekki	  fyrr	  en	  kennarinn	  talaði	  með	  ákveðni	  í	  röddinni	  
við	  þau	  að	  þau	  sáu	  að	  sér	  og	  settust	  aftur	  niður.	  

4.5 Börn	  sem	  rekast	  illa	  í	  hóp	  

Á	  Hóli	  eru	  25	  börn	  og	  er	  eitt	  þeirra	  með	  staðfesta	  greiningu	  um	  ofvirkni	  og	  
athyglisbrest	   (ADHD).	   Nokkur	   önnur	   börn	   eiga	   einnig	   erfitt	   með	   hegðun	  
sína.	   Þau	   trufla	   í	   samverustundum,	   eru	  hvatvís	   og	   eiga	   erfitt	  með	  að	  bíða	  
eftir	  því	  að	  röðin	  komi	  að	  þeim.	  Þau	  eiga	  erfitt	  með	  að	  taka	  við	  fyrirmælum	  
sem	  eru	  sögð	  yfir	  allan	  hópinn	  og	  eiga	  erfitt	  með	  að	   fóta	  sig	   félagslega	  og	  
fylgja	  hópnum	  í	  því	  sem	  hann	  er	  að	  gera.	  	  

Í	   viðtölunum	   kom	   fram	   að	   hegðun	   barnanna	   hefði	   lagast	   mikið	   á	  
undanförnum	  þremur	  árum.	  Signý	  deildarstjóri	  segir	  að	  börnin	  hafi,	  eins	  og	  
eðlilegt	  er,	  þroskast	  á	  þessum	  tíma	  og	  um	   leið	  hafi	  hegðun	  þeirra	  batnað,	  
þótt	  stundum	  þurfi	  að	  minna	  þau	  á	  þegar	  þau	  trufli	  starfið.	  Árangurinn	  megi	  
m.a.	  rekja	  til	  þess	  að	  kennararnir	  hafi	  breytt	  nálgun	  sinni,	  þ.e.a.s.	  þeir	  hlusti	  
og	  tali	  miklu	  meira	  við	  börnin	  en	  þeir	  gerðu	   í	  upphafi.	  Signý	  segir	  að	  núna	  
geti	   hún	   spurt	   börnin	   út	   í	   það	   sem	  gerðist,	   ef	   árekstur	   hefur	   orðið	   á	  milli	  
þeirra,	  eða	  ef	  einhverju	  barni	  er	  vísað	  úr	  samverustund.	  Hún	  segist	  treysta	  
börnunum	  og	  þau	  segi	  yfirleitt	  satt	  og	  rétt	  frá.	  Til	  dæmis	  sagði	  barn	  við	  hana	  
um	   daginn:	   „Ég	   get	   ekki	   verið	   núna	   í	   samverustundinni“,	   og	   það	   kemur	  
stundum	   fyrir	   að	   einhver	   segi:	   „Ég	   þarf	   að	   fara	   út	   að	   hlaupa“.	   Börnin	   eru	  
farin	  að	  finna,	  að	  þau	  eiga	  stundum	  	  erfitt	  með	  að	  sitja	  kyrr	  og	  þurfa	  að	  fá	  
útrás,	  en	  þau	  hafa	  ekki	  öll	  áttað	  sig	  á	  því,	  hvenær	  þau	  eru	  búin	  að	  fá	  nóg.	  
Eitt	  af	  því	  sem	  hefur	  stuðlað	  að	  þessum	  árangri	  er	  að	  kennararnir	  eru	  búnir	  
að	   útskýra	   fyrir	   þeim,	   að	   útivera	   er	   nauðsynleg	   fyrir	   þau	   og	   þau	   þurfi	   að	  
hreyfa	  sig	  og	  losa	  um	  orku	  svo	  þau	  geti	  setið	  með	  hópnum	  og	  tekið	  þátt.	  

Í	   viðtölunum	   spurði	   rannsakandi	   kennarana	   hvernig	   þeim	   hefði	   gengið	  
að	   kenna	   börnunum	   að	   það	   væru	   vissar	   reglur	   sem	   giltu	   á	   leikskólanum.	  
Sögðust	  þeir	  hafa	  lagt	  mikið	  upp	  úr	  því	  að	  ræða	  þær	  við	  börnin,	  og	  þannig	  
hafi	   þau	   flest	   tileinkað	   sér	   þær.	   Signý	   útskýrir	   að	   þegar	   barn	   hafi	   gert	  

eitthvað	   af	   sér	   tali	   kennari	   einslega	   við	   það	   og	   hrósi	   því,	   þegar	   það	  
viðurkennir	  verknaðinn,	  því	  þeim	  finnist	  mikilvægt	  að	  börnin	  geti	  viðurkennt	  
fyrir	   fullorðnum,	   ef	   þau	   gera	   eitthvað	   af	   sér.	   Það	   er	   enginn	   „stimplaður“	  
fyrir	  það	  sem	  hann	  gerir,	  heldur	  er	  öll	  áhersla	  lögð	  á	  verknaðinn	  sjálfan.	  Öll	  
deildin	   tekur	   þátt	   í	   umræðu	   um	   það	   sem	  má	   og	  má	   ekki	   og	   börnin	   læra	  
hvert	   af	   öðru	   því	   þau	   hafa	   öll	   eitthvað	  um	  málefnið	   að	   segja.	   Signý	   segir:	  
„Þannig	  að	   í	  umræðunni	  þá	   læra	  þau	  miklu	  meira	  hvert	  af	  öðru	  heldur	  en	  
því,	  sem	  ég	  er	  að	  segja	  við	  þau“.	  Hún	  heldur	  áfram:	  

Okkur	   finnst	  rosalega	  gott	  hvað	  það	  hefur	  gengið	  vel	  að	  ræða	  
við	  þau	  öll.	  Og	  það	  er	  rosalega	  gaman	  þegar	  við	  erum	  að	  ræða	  
eitthvað	  á	  fundum	  og	  þá	  spyrja	  börnin:	  „Hver	  gerði	  þetta?”	  En	  
við	  leggjum	  áherslu	  á	  að	  það	  skiptir	  ekki	  máli	  hver	  gerði	  hlutinn	  
heldur	   ætlum	   við	   öll	   að	   læra	   af	   því	   að	   við	   t.d.	   köstum	   ekki	  
steinum	  í	  bíla.	  

Einn	   kennarinn	   sagði	   að	   hann	   vill	   hafa	   stífan	   ramma	   í	   kringum	   börnin	  
þannig	  að	  þau	  börn	  sem	  þurfi	  á	  því	  að	  halda,	  fái	  skýr	  skilaboð	  og	  fyrirmæli	  
um	  það	  sem	  er	  í	  boði	  og	  það	  sem	  er	  ekki	  í	  boði.	  En	  til	  að	  þetta	  gangi,	  þurfa	  
kennararnir	   að	   vera	   samkvæmir	   sjálfum	   sér.	   Bæði	   hvað	   varðar	   reglur	   í	  
leikskólanum,	   um	   hegðun	   barnsins	   og	   samskipti	   þess	   við	   önnur	   börn	   og	  
kennara.	  Þannig	  getur	  kennarinn	  kennt	  börnunum	  sjálfsaga.	  Ólína	  segir:	  

Að	  þau	  læri	  sjálf	  að	  stjórna	  sér	  en	  ekki	  gefa	  eftir	  og	  leyfa	  þeim	  
að	  sleppa	  við.	   	  Það	  er	  ekki	  hægt	  að	   leyfa	  þeim	  það	  því	  þau	   fá	  
ekki	  að	  vera	  þannig	  í	  skóla	  að	  þau	  geti	  bara	  verið	  að	  hlaupa	  út	  
um	  allt	  eða	  eitthvað	  svoleiðis.	  

Það	   kom	  einnig	   fram	   að	   kennararnir	   eru	   ekki	   hrifnir	   af	   því	   að	   skamma	  
börnin,	  ef	  þau	  gera	  eitthvað	  af	  sér	  eða	  trufla	  starfið.	  Þeir	  segja	  að	  hlutverk	  
kennarans	  sé	  að	  kenna	  börnunum	  að	  ef	  þau	  geri	  ekki	  það	  sem	  þarf	  að	  gera	  
t.d.	  ef	  þau	  eru	  að	  fíflast	  inni	  í	  fataklefa	  en	  ekki	  að	  fara	  úr	  útifötunum,	  en	  allir	  
aðrir	   séu	  búnir	  og	   farnir	   inn	  á	  deild.	  Þá	  missi	  þau	  af	  því	   sem	  kemur	  næst.	  
Ólína	   segist	   frekar	   vilja	   leiðbeina	   börnunum	  og	   kenna	   þeim	   af	   hverju	   þau	  
mega	  ekki	  gera	  hlutina	  frekar	  en	  að	  banna	  þeim	  það	  bara	  og	  útskýra	  ekki	  af	  
hverju.	  

Í	  viðtölunum	  kemur	  fram	  að	  kennararnir	  leggja	  sig	  fram	  við	  að	  ræða	  við	  
börnin	  á	  jafnréttisgrundvelli	  og	  fá	  þau	  til	  að	  taka	  ábyrgð	  á	  því	  sem	  þau	  gera.	  
Signý	   segist	   nota	   þessa	   aðferð	   þegar	   börnin	   lenda	   í	   árekstrum	   við	   hvert	  
annað,	  þá	  aðstoði	  hún	  þau	  við	  að	   leysa	  úr	  deilunum	  á	   farsælan	  hátt.	  Hún	  

sagði	   þó	   að	   til	   að	   geta	   gert	   gott	   starf	   betra,	   þyrfti	   hún	   að	   hafa	   einn	  
starfsmann	  í	  viðbót	  svo	  hægt	  væri	  að	  hjálpa	  börnunum	  meira.	  Kennurunum	  
finnst	  mikilvægt	  að	  tala	  við	  börn	  um	  hegðun	  þeirra	  og	  af	  hverju	  þau	  mega	  
ekki	   haga	   sér	   eins	   og	   þau	   gera.	   Ólínu	   finnst	   einnig,	   að	   kennarinn	   eigi	   að	  
hjálpa	   börnunum	   og	   spyrja	   þau,	   hvað	   þau	   geti	   gert	   til	   að	   breyta	   hegðun	  
sinni	  í	  stað	  þess	  að	  skamma	  þau.	  Hennar	  sýn	  á	  hlutverk	  kennarans	  er	  það	  að	  
hann	  á	  að	  kenna	  börnunum	  að	  hafa	  stjórn	  á	  sér	  og	  sýna	  þeim	  hvað	  sé	  þeim	  
fyrir	  bestu	   í	  staðinn	  fyrir	  að	  skamma	  þau	  fyrir	  það	  sem	  þau	  gera.	  Skammir	  
segja	  barninu	  ekki	  neitt.	  

Barn	  kemur	  inn	  á	  deildina	  með	  skóhorn	  á	   lofti,	  notar	  það	  fyrir	  
sverð.	  Signý	  gengur	  til	  barnsins,	  og	  gefur	  í	  skyn	  að	  hún	  sé	  hissa,	  
og	  spyr	  hvað	  það	  væri	  að	  gera	  með	  skóhornið.	  Barn:	   „Ég	  þarf	  
að	   nota	   það“.	   Signý:	   „Já,	   þú	   mátt	   það	   en	   ef	   einhver	   þarf	   að	  
nota	   skóhornið	   hvað	   getur	   þú	   gert?“	   (þau	   gengu	   saman	   að	  
forstofunni).	   Barn:	   „Þá	   get	   ég	   leyft	   honum	   að	   fá	   það“.	   Signý:	  
„Ja	   há,	   þá	   getur	   þú	   leyft	   honum	  að	   fá	   það“.	   Barn:	   „Ég	   vantar	  
það	   líka“.	   Signý:	   „Já,	   notaðu	   það	   þá	   bara	   fyrst	   og	   skilaðu	   því	  
svo“.	   Barnið	   kinkaði	   kolli	   og	   Signý:	   „Takk	   fyrir	   vinur	  minn“	   og	  
fór,	  barnið	  klæddi	  sig	  í	  strigaskóna,	  lét	  skóhornið	  upp	  á	  hillu	  og	  
hljóp	  út.	  	  

Signý	  nefnir	  það	   líka	  að	  hún	  vilji	   frekar	   leiðbeina	  börnunum	  og	  segir	  að	  
hún	  ræði	  oft	  við	  börnin	  í	  einrúmi,	  á	  rólegum	  nótum,	  um	  hegðun	  þeirra.	  Hún	  
bendir	  þá	  börnunum	  á	  að	  hegðunin	   sem	  þau	   sýna,	   skemmi	  ekki	  bara	   fyrir	  
þeim,	   heldur	   öllum	   hópnum.	   Hún	   segir	   líka	   að	   þau	   (kennararnir)	   reyni	   að	  
kenna	  börnunum	  að	   finna	  á	   sér,	  hvað	  þau	  geta	  og	  hvað	  þau	  geta	  ekki.	   Til	  
dæmis	  ef	  þau	  geta	  ekki	   setið	   kyrr	   lengi,	  þá	  eru	  þau	  hvött	   til	   að	  hreyfa	   sig	  
eða	  að	  velja	  að	  fara	  strax	  um	  morguninn	  í	  útiveru,	  til	  að	  geta	  lokið	  deginum	  
í	  leikskólanum	  án	  árekstra	  og	  til	  að	  þeim	  líði	  vel.	  

Jón	   segir	  að	  hann	   reyni	  að	   tala	  við	  börnin	  á	   jákvæðan	  hátt	  þegar	  hann	  
hvetur	  þau	  til	  að	  bæta	  hegðun	  sína.	  Hann	  hvetur	  þau	  til	  að	  haga	  sér	  vel	  með	  
því	  að	  minna	  þau	  á	  hversu	  dugleg	  þau	  voru	  daginn	  áður,	  og	  spyr	  hvort	  þau	  
ætli	  ekki	  líka	  að	  standa	  sig	  vel	  í	  dag:	  „Ég	  vil	  frekar	  nota	  hið	  jákvæða	  heldur	  
en	  neikvæða.	  Ég	  vil	  ekki	  setja	  upp	  einhvern	  svip	  og	  gera	  lítið	  úr	  barninu	  eða	  
tala	  niður	  til	  þess“.	  Það	  mátti	  sjá	  á	  samskiptum	  kennara	  við	  börnin	  að	  þeir	  
kippa	   sér	   ekki	   mikið	   upp	   við	   það	   þótt	   einhver	   sé	   uppátækjasamur,	   þ.e.	  
áherslan	  er	  ekki	  lögð	  á	  verknaðinn	  heldur	  afleiðingarnar.	  

Eitt	   barn	   sem	   er	  mikið	   á	   ferðinni,	   og	   er	   hvatvíst,	   var	   að	   príla	  
upp	  á	  lágan	  skáp	  inni	  á	  Hóli.	  Signý	  gekk	  inn	  á	  deildina,	  sá	  barnið	  
og	  sagði	  hissa:	  „Er	  maður	  bara	  kominn	  upp	  á	  húsgögn?“	  Barn:	  
„Já“.	  Signý:	  „En	  ef	  þú	  dettur	  hvað	  gerist	  þá?“	  Barn:	  „Þá	  dett	  ég	  
bara	   á	   bossann“.	   Signý:	   „En	   ef	   þú	   lendir	   ekki	   á	   bossanum?“	  
Barn:	   „Þá	   lendi	   ég	   bara	   á	   fótunum“.	   Signý:	   „Ertu	   viss?	   En	   ef	  
skápurinn	   dettur	   á	   þig?“	   Barn:	   „Þá	   gríp	   ég	   hann	  bara“.	   Signý:	  
„Jááá,	  ég	  held	  nú	  að	  það	  hjálpi	  þér	  ekki“.	  Hérna	  var	  barnið	  að	  
fara	  niður	  af	  skápnum	  og	  Signý	  fór	  að	  bjóða	  börnum	  sem	  voru	  
inni	   á	   deildinni	   í	   útiveru,	   hún	   veitti	   barninu	   ekki	  meiri	   athygli	  
þar	  sem	  hún	  sá	  að	  það	  var	  að	  fara	  niður	  af	  skápnum.	  	  

Í	  viðtölunum	  kom	  fram	  að	  kennararnir	  væru	  alltaf	  að	  leita	  nýrra	  leiða	  til	  
að	  gera	  betur	  og	  verða	  betri	  í	  starfi.	  Signý	  sagði,	  að	  hún	  væri	  meðvituð	  um,	  
að	   hún	   þyrfti	   að	   sýna	   öllum	   börnunum	   athygli,	   en	   ekki	   bara	   þeim	   sem	  
heyrðist	   mest	   í	   eða	   eins	   og	   hún	   sagði	   sjálf:	   „Mér	   finnst	   þau	   ofboðslega	  
skemmtileg,	   en	   ég	   þarf	   meiri	   tíma	   fyrir	   öll	   hin“.	   Signý	   sagði	   líka	   að	  
kennararnir	   tækju	   ekki	   mikinn	   þátt	   í	   leik	   barnanna,	   því	   miserfiðir	  
einstaklingar	   kölluðu	   á	   breyttar	   vinnuaðferðir	  með	  börnunum.	   Þess	   vegna	  
reyndu	   þeir	   að	   vera	   alltaf	   til	   staðar	   fyrir	   börnin	   og	   tala	   mikið	   við	   þau	   í	  
staðinn.	   Þegar	   rannsakandi	   spurði	   kennarana	   um	   viðhorf	   þeirra	   til	   barna	  
sem	  sýna	  erfiða	  hegðun	  voru	  svör	  þeirra	  á	  þá	   leið	  að	  þau	  bæru	  hlýhug	  og	  
væntumþykju	  til	  þeirra.	  Þeir	  byggja	  starf	  sitt	  á	  eigin	  reynslu	  því	  þeir	  þekkja	  
börn	   sem	   eru	   uppátækjasöm,	   hvatvís	   og	   sýna	   erfiða	   hegðun:	   „Mér	   finnst	  
vænt	  um	  þau	  og	  það	  er	  gaman	  af	  þeim,	  þau	  eru	  alltaf	   skemmtileg.	  Ég	  var	  
sjálfur	  orkubolti“.	  

Niðurstöðurnar	   sýndu	   að	   líðan	   kennarans	   í	   starfi	   skipti	   miklu	   máli,	  
sérstaklega	   gagnvart	   börnum	   sem	   eru	   erfið	   og	   krefjast	   mikils	   af	   honum.	  
Ólína	  sagði	  t.d.	  að	  ef	  kennara	   liði	   illa	   í	  vinnunni,	  væri	  þreyttur	  eða	   illa	  fyrir	  
kallaður,	   þá	   hefði	   hann	   ekki	   þolinmæði	   gagnvart	   börnunum.	   Hann	   gæti	  
orðið	  pirraður	  og	  hvass	  við	  þau,	  gæfi	  börnunum	  ekki	  tíma	  og	  væri	  alltaf	  að	  
reka	   á	   eftir	   þeim.	   Signý	   sagði	   rannsakanda	   að	   það	   kæmu	   dagar	   þar	   sem	  
kennarar	   gerðu	  mistök	   og	   segðu	   eitthvað	   sem	   þeir	   ætluðu	   ekki	   að	   segja.	  
Hún	   segir	   að	   það	   gerist	   því	   miður	   þegar	   álagið	   hefur	   verið	   mikið	   og	  
kennararnir	  of	  fáir.	  	  

Eins	  og	  „alltaf“	  þetta	  orð	  fer	  rosalega	  í	  taugarnar	  á	  mér	  vegna	  
þess	  að	  ég	  rek	  mig	  á	  að	  ég	  nota	  það	  þegar	  ég	  er	  þreytt,	  þegar	  
mikið	   álag	   hefur	   hvílt	   á	  mér	   og	   þetta	   er	   svo	   ósanngjarnt	   orð.	  
Það	  er	  ekkert	  til	  sem	  er	  „alltaf“	  og	  það	  er	  enginn	  sem	  er	  „alltaf“	  

og	   ég	   er	   að	   reyna	   að	   þurrka	   þetta	   orð	   úr	   orðaforðanum	  
mínum…,	  það	  gengur	  bara	  ekkert	  ofsalega	  vel.	  

Signý	   sagði	   líka	   frá	   því,	   að	   hún	   þurfti	   á	   sínum	   tíma	   að	   taka	   sjálfa	   sig	   í	  
gegn	  og	  breyta	  viðhorfi	  sínu	  til	  barns,	  sem	  þá	  var	  mjög	  erfitt.	  Hún	  ákvað	  að	  
hætta	  að	  nota	  nafn	  barnsins	   í	   tíma	  og	  ótíma	  heldur	  sagði	  hún	  „vinur“	  eða	  
„vinur	   minn“.	   Hún	   sagði,	   að	   sér	   hefði	   með	   þessu	   móti	   tekist	   að	   öðlast	  
jákvætt	   viðhorf	   til	   barnsins	   og	   að	   sér	   hefði	   liðið	   miklu	   betur	   þegar	   hún	  
uppgötvaði	  það.	  Ólína	  heldur	  því	   fram	  að	  kennarinn	  verði	   líka	  að	  vita	  hvar	  
mörkin	  liggja.	  Hann	  verði	  að	  vita	  sjálfur	  hvenær	  hann	  á	  að	  stoppa,	  því	  sum	  
börn	   hafi	   hreinlega	   ekki	   stjórn	   á	   sér.	   Kennarinn	   gæti	   misst	   stjórn	   á	  
aðstæðum,	  ef	  hann	  gerði	  of	  þungar	  kröfur	  til	  barnsins.	  	  

Þetta	   viðhorf	   kom	   berlega	   í	   ljós	   í	   einni	   vettvangsathuguninni	   þegar	  
rannsakandi	  fylgdist	  með	  Önnu	  í	  sögustund	  þar	  sem	  hún	  var	  með	  mörg	  börn	  
hjá	  sér	   í	   innra	  herberginu.	  Hún	  sagði	  seinna	  að	  hún	  hefði	  aldrei	  verið	  með	  
svona	  mörg	   börn	   í	   sögustundinni	   áður,	   en	   vegna	   þess	   að	   þau	   væru	   orðin	  
svona	  stór	  væri	  hægt	  að	  leyfa	  þeim	  meira.	  „Ég	  ákvað	  að	  bjóða	  þeim	  inn	  sem	  
vildu,	   því	   ég	   var	   að	   lesa	   framhaldssögu	   frá	   því	   í	   gær,	   en	   ég	   bjóst	   ekki	   við	  
þessari	   aðsókn...því	   í	   raun	   vorum	   við	   of	  mörg	   inni	   í	   þessu	   litla	   herbergi“.	  
Börnin	  voru	  spennt	  fyrir	  sögunni	  og	  gættu	  þess	  að	  trufla	  ekki	  lesturinn.	  Þau	  
sátu	   flest	   kyrr	   í	   sætunum	   sínum,	   fyrir	   utan	   eitt	   barn	   sem	   stóð	   uppi	   á	  
stólnum	  og	  jók	  sér	  mikið	  í	  sætinu.	  Anna	  tók	  eftir	  þessu	  en	  hélt	  ótrauð	  áfram	  
að	  lesa.	  Seinna	  sagði	  hún,	  að	  vegna	  þess	  að	  hún	  þekkti	  barnið	  vel,	  vissi	  hún	  
hvað	  það	  gæti	  og	  hvað	  það	  gæti	  ekki:	  „Þetta	  barn	  er	  með	  mikla	  hreyfiþörf“,	  
og	  hún	  segist	  ekkert	  hafa	  skipt	  sér	  af	  barninu,	  því	  það	  var	  ekki	  að	  trufla,	  það	  
var	  að	  hlusta	  og	  fylgdist	  vel	  með.	  

4.6 Tíminn	  setur	  skorður	  

Rannsóknin	  sýnir	  að	  kennurunum	  finnst	  erfitt	  að	  finna	  milliveginn	  milli	  þess	  
að	  vinna	  með	  lýðræði	  og	  raddir	  barna	  og	  þess	  að	  fylgja	  þeim	  hefðum,	  sem	  
eru	  í	  leikskólanum.	  Signý	  nefndi	  að	  hugmyndir	  frá	  börnunum	  kæmu	  á	  öllum	  
tímum	   ársins	   og	   það	   væri	   leiðinlegt	   að	   geta	   ekki	   framkvæmt	   þær.	   Hún	  
leggur	  áherslu	  á,	  að	  hún	  vilji	  miklu	  fremur	  gera	  það,	  sem	  börnin	  vilja	  gera,	  
en	  taka	  þátt	   í	  þemavinnu,	  sem	  er	  ákveðin	  af	  kennurum	  skólans.	  Hún	  sagði	  
líka	   að	   starfið	   hefði	   verið	   kennarastýrt	   í	   meira	   mæli	   en	   ella	   þegar	  
rannsóknin	   fór	   fram	   vegna	   þeirra	   verkefna	   sem	   lágu	   fyrir,	   s.s.	   útskrift	  
barnanna	   og	   þegar	   leikskólinn	   bauð	   foreldrum	   að	   koma	   og	   skoða	   starfið.	  
Þau	  hefðu	  þess	  vegna	  ekki	  getað	  lagt	  eins	  mikla	  áherslu	  á	  lýðræði	  og	  raddir	  
barna	  og	  þau	  hefðu	  viljað.	  	  

En	   ef	   við	   bökkum	   frá	   þessum	  vikum	   sem	  eru	   í	   gangi	   núna	  þá	  
erum	  við	  að	  tala	  um	  að	  hugmyndirnar	  sem	  við	  erum	  að	  vinna	  
að	  og	  verkefnin	  koma	  eiginlega	  frá	  börnunum.	  Eða	  því	  sem	  þau	  
hafa	  áhuga	  á...eins	  og	  að	   fara	   að	   rannsaka	  hvernig	  heimurinn	  
varð	  til.	  Við	  þurfum	  að	  setja	  það	  umræðuefni	  á	  „hold“	  af	  því	  að	  
við	  erum	  að	  vinna	  í	  verkefnum	  sem	  þurfa	  að	  gerast.	  Við	  viljum	  
ekki	   vera	   svona	  kennarastýrð,	   en	  af	  því	   að	   leikskólinn	  er	  með	  
fullt	  af	  þemum	  þá	  verðum	  við	  að	  taka	  þátt	  í	  því.	  

Anna	  nefndi	  þetta	  einnig	  í	  viðtalinu	  sínu	  og	  sagði	  að	  þær	  hefðir	  og	  þemu	  
sem	  væru	  fyrir	  í	  leikskólanum,	  tefðu	  fyrir	  öðru	  starfi.	  Í	  leikskólanum	  vinna	  til	  
dæmis	  elstu	  börnin	  alltaf	  ákveðið	  verkefni	  og	  hefur	  það	  verið	  þannig	  í	  mörg	  
ár.	  Anna	  segir	  að	  þau	  séu	  mjög	  spennt	  fyrir	  þessu	  verkefni.	  Þau	  hafi	  horft	  á	  
systkini	   sín	   og	   börnin	   sem	   voru	   elst	   á	   undan	   þeim	   vinna	   það,	   og	   því	   sé	  
eftirvæntingin	  mjög	  mikil	  þegar	  kemur	  að	  þeim.	  Hún	  segir	  að	  þetta	  verkefni	  
sé	  mjög	   skemmtilegt	   og	  mikið	   ferli	   í	   kringum	  það	   og	   að	   börnin	   læri	  mjög	  
mikið	   af	   því.	   Henni	   finnst	   hins	   vegar	   vera	   of	   mikil	   keyrsla	   á	   meðan	   á	   því	  
stendur.	   Þá	   átti	   hún	   við	   að	   vinnan	   í	   kringum	  það	   hefði	   byrjað	   of	   seint	   að	  
undanförnu	  og	  börnin	  væru	  að	  vinna	  að	  of	  mörgum	  verkefnum	  á	  of	  stuttum	  
tíma.	   Verkefnið	   hefst	   venjulega	   í	   október	   og	   því	   lýkur	   um	   10.	   desember.	  
Anna	  sagði	  að	  sér	  hefði	  þótt	  börnin	  vera	  þreytt	  og	   tætt	  þegar	   	  verkefninu	  
lauk	  sl.	  desember.	  

...það	  voru	  svo	  mörg	  verkefni	  um	   jólin	  og	  verkefnið	  okkar	   líka	  
og	  það	  var	  ekki	  þetta	  fasta	  munstur,	  það	  var	  engin	  rútína	  og	  þá	  
voru	  þau	  bara	  leið	  og	  vissu	  bara	  ekki	  hvað	  þau	  áttu	  að	  gera.	  Ég	  
er	  alveg	  viss	  um	  að	  það	  þarf	  að	  vera	  einhver	  ákveðinn	  rammi…	  
en	   það	   er	   svakalegt	   áreiti	   alls	   staðar	   um	   jólin…ekki	   bara	   í	  
leikskólanum	   heldur	   líka	   heima	   og	   hjá	   ömmu	   og	   afa	   og	   alls	  
staðar.	  

Kennararnir	   nefndu	  að	  þeir	   og	   aðrir	   kennarar	   í	   leikskólum	  væru	  e.t.v.	   í	  
óþarfa	  kapphlaupi	  við	  klukkuna	  og	  dagskipulagið	  og	  næðu	  því	  ekki	  að	  njóta	  
augnabliksins	  með	  börnunum.	  Ólína	   segist	   til	   dæmis	  miklu	   fremur	   vilja	   að	  
kennarar	  og	  börn	  geti	  framkvæmt	  það	  sem	  þau	  vilja	  en	  alls	  ekki	  að	  það	  þurfi	  
að	   skjóta	   góðum	   hugmyndum	   frá	   börnunum	   á	   frest:	   „Af	   því	   að	   næsta	  
dagskrá	   er	   að	   byrja“.	   Rannsakandi	   spurði	   Ólínu	   um	   hefðir	   og	   þemu	   í	  
leikskólanum	  og	  hún	  sagði	  að	  kennararnir	  væru	  að	  gera	  of	  mikið.	  Þeir	  væru	  
svo	  uppteknir	  við	  að	  framkvæma	  allt,	  sem	  þyrfti	  að	  gera.	  Til	  dæmis	  að	  lesa	  
bók	  fyrir	  hvert	  og	  eitt	  barn	  á	  deildinni,	  þegar	  bókavika	  er	  haldin	  í	  tengslum	  

við	   dag	  bókarinnar	   í	   nóvember.	   Signý	  nefndi	   einnig,	   að	  það	  hefði	   verið	   of	  
mikið	  að	  gera	  síðasta	  vetur,	  þegar	  þau	  voru	  að	  vinna	  í	  stóra	  verkefninu.	  Hún	  
sagði,	  að	  hún	  hefði	  viljað	  að	  þau	  hefðu	  getað	  einbeitt	  sér	  að	  verkefninu	  og	  
sleppt	  öllu	  hinu,	  sem	  var	  í	  gangi	  í	  leikskólanum	  á	  meðan.	  Hún	  sagðist	  	  hafa	  
upplifað	  þetta	  þannig	  að	  starfið	  væri	  allt	   í	  óreiðu	  eða	  „kaos“	  og	  bætti	  við:	  
„Ef	  kennararnir	  upplifa	  það	  þannig,	  hvernig	  eru	  börnin	  þá	  að	  upplifa	  það?“.	  

Ólína	  segir	  að	  það	  megi	  breyta	  leikskólastarfinu	  enn	  frekar.	  Kennarar	  viti	  
alveg	  hvað	  börn	  geta	  og	  hvað	  þau	  geta	  ekki	  á	  hverju	  aldursskeiði	  fyrir	  sig	  og	  
þar	  ætti	   áherslan	   að	   liggja	   í	  meira	   	  mæli.	   	   Hún	   vill	   ekki	   hafa	   kennarastýrt	  
hópastarf,	  heldur	  að	  starfið	  þróist	  þannig	  að	  kennarar	   sitji	  meira	  og	  spjalli	  
við	   börnin	   í	   litlum	   hópum.	   Þeir	   syngi	   með	   þeim	   og	   ræði	   um	   litina,	   kenni	  
þeim	   að	   sitja	   kyrrum	   við	   matarborðið	   og	   leyfi	   þeim	   að	   æfa	   sig	   sjálf	   í	   að	  
klæða	   sig	   úr	   og	   í.	   Þótt	   hún	   sé	   ánægð	   með	   það	   sem	   gert	   hefur	   verið	   í	  
hópastarfinu	   á	   deildinni	   í	   vetur	   vill	   hún	   sjá	   frekari	   breytingar	   á	   því	   í	  
framtíðinni	  á	  þann	  hátt:	  

	  Að	   það	   sé	   svona	   gegnumgangandi…,	   ekki	   alltaf	   einhver	   rosa	  
fræðsla	   eða	  að	  það	   sé	   verið	   að	   troða	  ofan	   í	   þau	  einhverju	   Ég	  
meina	  það	  deyr	   amma	  og	  það	  deyr	   afi	   og	   það	   er	   bara	  ok.	   Þá	  
tölum	  við	  um	  það	  og...	  við	  gerðum	  það	  um	  daginn	  og	  þau	  vissu	  
öll	   eitthvað	   um	   dauðann	   og	   þau	   þurftu	   bara	   að	   tjá	   sig.	   Og	  
samverustundin	  dróst	  og	  dróst	  af	  því	  að	  þau	  þurftu	  að	  tala	  um	  
það	   og	   vildu	   tala	   um	   það.	   Bæði	   voru	   þau	   að	   losa	   sig	   við	  
eitthvað	  og	  kannski	  ræða	  og	  taka	  við	  og	  segja	  frá	  sinni	  upplifun.	  

Hér	   var	   Ólína	   að	   vísa	   til	   þess,	   að	   stundum	   er	   skipulagið	   á	  
leikskóladeildum	   það	  mikið	   að	   það	   kemur	   niður	   á	   börnunum.	   Þau	   fá	   ekki	  
þann	  tíma	  sem	  þau	  þurfa	  til	  að	  tjá	  sig	  ef	  það	  er	  alltaf	  fullskipuð	  dagskrá.	  Hún	  
vill	  að	  börnin	  fái	  tækifæri	  til	  að	  segja	  frá	  upplifun	  sinni	  og	  reynslu,	  til	  að	  þau	  
skilji	  hana	  betur.	  Hún	  segir	   líka,	  að	  kennararnir	  á	  Hóli	  og	  börnin,	   tali	  mikið	  
saman	  um	  allt	  mögulegt	  og	  finnst	  henni	  að	   leikskólastarf	  eigi	   í	  meira	  mæli	  
að	  byggjast	  á	  samræðum	  milli	  kennara	  og	  barna.	  Samræðum	  sem	  fela	  það	  í	  
sér	  sem	  er	  að	  gerast	  í	  lífi	  okkar	  allra.	  

4.7 Samantekt	  	  

Niðurstöður	  rannsóknarinnar	  sýna	  að	  kennararnir	  á	  Hóli	  eru	  að	  breyta	  starfi	  
sínu	   og	   vinnubrögðum	   í	   anda	   lýðræðis	   og	   þess	   að	   hlusta	   sjónarmið	  
barnanna	  og	  það	  sem	  þau	  hafa	  að	  segja.	  Kennararnir	  eru	  mjög	  hrifnir	  af	  því	  
að	  vinna	  á	  þennan	  hátt	  með	  börnum	  og	  segjast	  vera	   fylgjandi	  því	  að	  börn	  
eigi	   að	   hafa	   meira	   um	   starfið	   að	   segja.	   Í	   vettvangsathugunum	   fylgdist	  

rannsakandi	  með	  börnunum	  í	  frjálsum	  leik	  og	  var	  áberandi	  hversu	  frjáls	  og	  
óhindruð	  börnin	  voru	  í	  leiknum,	  þau	  fengu	  að	  ráða	  hvort	  þau	  léku	  sér	  inni	  á	  
deildinni	   eða	   í	   flæðinu	   og	   var	   frjálst	   að	   hætta	   í	   leiknum	   þegar	   þau	   vildu	  
(þurftu	  að	  sjálfsögðu	  fyrst	  að	  ganga	  frá)	  og	  snúa	  sér	  að	  einhverju	  öðru.	  	  

Fram	   kom	   að	   kennararnir	   sögðust	   hafa	   fundið	   fyrir	   jákvæðum	  
breytingum	   á	   starfinu	   eftir	   að	   þeir	   breyttu	   starfi	   sínu	   og	   nálgun	   að	  
börnunum.	   Þeir	   segja	   starfið	   vera	   miklu	   skemmtilegra	   og	   að	   börnin	   sýni	  	  
meira	  sjálfræði,	  þau	   fái	  að	  hafa	  meira	  um	  starfið	  að	  segja	  og	  það	  sé	  meiri	  
samvinna	  milli	  kennara	  og	  barna.	  Það	  eru	  ekki	  einungis	  kennararnir	  sem	  eru	  
ánægðir	  heldur	  segjast	  þeir	  finna	  að	  börnin	  séu	  sáttari	  við	  það	  sem	  þau	  eru	  
að	  gera,	  þau	  séu	  glaðari	  og	  árekstrum	  milli	  barna	  og	  kennara	  hafi	   fækkað.	  
Kennararnir	   tóku	   fram	   að	   einföld	   breyting	   eins	   og	   að	   leyfa	   börnunum	   að	  
ákveða	  sjálf	  hvenær	  þau	  færu	  út,	  hefði	  skipt	  sköpum.	  

	  Hópastarfið	   á	   Hóli	   einkennist	   af	   lýðræði	   og	   sjónarmið	   barna	   er	   í	  
hávegum	  haft.	   Kennarinn	  ákveður	  ekki	   verkefnið	  eða	   viðfangsefnið	  heldur	  
börnin.	  Þau	  ákveða	  sjálf	  hvað	  þau	  vilja	  gera	  og	  í	  sameiningu	  leysa	  börnin	  og	  
kennarinn	   verkefnið.	   Fram	   kom	   að	   þau	   börn	   sem	   eiga	   erfitt	  með	   að	   sitja	  
kyrr	   og	   einbeita	   sér	   í	   langan	   tíma	   í	   einu	   þurfa	   að	   fá	   svigrúm	   til	   þess	   að	  
standa	  upp	  úr	   stólnum,	   snúa	   sér	   að	   einhverju	   öðru	   í	   smá	   stund,	   og	   koma	  
svo	  aftur	  og	  halda	  áfram.	  	  

Samverustundir	   og	   sögustundir	   á	   Hóli	   eru	   mjög	   ólíkar	   stundir.	   Í	  
samverustundum	   sitja	   börnin	   öll	   saman	   á	   mottu	   og	   kennararnir	   sitja	   hjá	  
þeim,	   í	   glugganum	   hjá	   mottunni	   eða	   á	   stól	   fyrir	   aftan	   mottuna.	   Þessar	  
stundir	  eru	  oft	  fjörugar	  og	  eiga	  þau	  börn	  sem	  eru	  hvatvís	  og	  geta	  ekki	  setið	  
lengi	  kyrr,	  erfitt	  með	  að	  bíða	  eftir	  því	  að	  röðin	  komi	  að	  þeim	  þegar	  börnin	  
eiga	   að	   rétta	   upp	   hendi	   til	   að	   svara	   spurningu	   eða	   segja	   frá	   einhverju.	  
Kennararnir	   nefndu	   að	   það	   væri	   erfitt	   að	   hunsa	   þessa	   einstaklinga	   en	  
nauðsynlegt	   því	   þeir	   vildu	   ekki	   alltaf	   vera	   að	   skamma	  þau	   fyrir	   framan	  öll	  
hin	   börnin.	   Þeir	   sögðu	   að	   stundum	   kæmi	   það	   fyrir	   að	   þeir	   þyrftu	   að	   vísa	  
barni	   frá	   samverustundinni	   því	   það	   hefði	   verið	   að	   trufla,	   en	   bætti	   ekki	  
hegðun	   sína,	  þó	  þeir	   væru	  búnir	   að	  biðja	  það	  um	  það.	   Í	   samverustundum	  
eru	   tvær	   reglur;	   börnin	   eiga	   að	   sitja	   á	  mottunni	   og	   rétta	   upp	   hönd	   þegar	  
þau	  vilja	  tala	  en	  kennararnir	  segjast	  stundum	  horfa	  framhjá	  þessum	  reglum.	  
Þegar	  samverustundirnar	  voru	   í	   lengri	  kantinum	  tók	  rannsakandi	  eftir	  því	   í	  
vettvangsathugunum	  að	  börnin	  voru	  hætt	  að	  fylgjast	  með	  og	  vildu	  fara	  að	  
snúa	  sér	  að	  einhverju	  öðru.	  Í	  sögustundunum	  eru	  engar	  ákveðnar	  reglur,	  en	  
börnin	   eiga	   að	   gæta	   þess	   að	   trufla	   ekki	   hvert	   annað	   og	   sögumanninn.	   Í	  
vettvangsathugum	  sínum	  sá	  rannsakandi	  að	  kennararnir	  sýndu	  börnum	  sem	  
voru	  mikið	   á	   iði	   í	   sætinu	   sínu,	   þolinmæði.	   Þeir	   létu	   það	   ekki	   trufla	   sig	   þó	  

börnin	  stæðu	  á	  stólunum	  eða	  juku	  sér	  til,	  heldur	  lásu	  þeir	  áfram.	  Þeir	  vissu	  
það	  að	  þótt	  börnin	  væru	  að	  hreyfa	  sig	  	  væru	  þau	  ekki	  að	  trufla	  heldur	  væru	  
þau	  að	  hlusta.	  	  

Fram	  kom	  í	  rannsókninni	  að	  kennararnir	  á	  Hóli	  leggja	  mikinn	  metnað	  í	  að	  
leiðbeina	  börnunum	  um	  rétta	  hegðun,	  frekar	  en	  að	  skamma	  þau.	  Þeir	  segja	  
það	   hafa	   borið	   árangur	   að	   ræða	   við	   börnin	   um	   hegðun	   þeirra	   og	   hvaða	  
afleiðingar	  hún	  hefur	  fyrir	  þau	  sjálf	  og	  hópinn	  í	  heild.	  Kennararnir	  bera	  allir	  
væntumþykju	  til	  allra	  barnanna	  á	  deildinni	  og	  gera	  ekki	  upp	  á	  milli	  þeirra	   í	  
samskiptum	   sínum.	   Þeir	   vilja	   ekki	   stimpla	   börn	   fyrir	   hegðun	   sína	   heldur	  
öðlast	   vináttu	  þeirra	  og	   traust	  og	  hvetja	  þau	   til	   að	   segja	   satt	  og	   rétt	   frá.	   Í	  
vettvangsathugunum	  sínum	  tók	  rannsakandi	  eftir	  því	  að	  samskipti	  kennara	  
og	   barna	   einkennast	   af	   glettni	   og	   húmor	   og	   gæta	   kennararnir	   jafnræðis	   í	  
samskiptum	  sínum	  við	  börnin.	  Kennararnir	  eru	  meðvitaðir	  um	  að	  neikvætt	  
viðhorf	   kennara	   getur	   komið	   í	   veg	   fyrir	   að	   hann	   sýni	   barni	   þolinmæði	   og	  
skilning.	  Einnig	  hefur	  það	  áhrif	  á	  kennarann	  í	  starfi	  ef	  hann	  er	  sjálfur	  illa	  fyrir	  
kallaður	  og	  leggur	  of	  miklar	  kröfur	  á	  börnin.	  Að	  lokum	  sögðu	  kennararnir	  að	  
þeir	  óskuðu	  þess	  að	  fá	  að	  vinna	  með	  sjónarmið	  barna	  og	  lýðræði	  áfram,	  en	  
leggja	  minni	  áherslu	  á	  hefðir	  og	  þemu.	  	  
	  



 

57	  

5 Umræður	  og	  ályktanir	  

Í	  þessum	  kafla	  verða	  helstu	  niðurstöður	  rannsóknarinnar	  skoðaðar	  og	  settar	  
í	   fræðilegt	   samhengi.	  Með	   það	   að	  markmiði	   að	   öðlast	   betri	   skilning	   á	   því	  
hvernig	   kennararnir	   sem	   tóku	   þátt	   í	   rannsókninni	   vinna	   með	   lýðræði,	  
hvernig	  þeir	  hlusta	  á	  og	  vinna	  með	  sjónarmið	  barna	  og	  hvernig	  þeim	  tekst	  
að	  nýta	  sér	  þetta	  tvennt	  í	  vinnu	  sinni	  með	  börnum	  sem	  sýna	  erfiða	  hegðun.	  	  

Í	  nýrri	  Aðalnámskrá	  fyrir	  leikskóla	  (2011)	  segir	  að	  börn	  skuli	  fá	  að	  kynnast	  
lýðræði	   í	   leikskólastarfinu	   og	   fá	   tækifæri	   til	   að	   leggja	   sitt	   af	   mörkum	   í	  
daglegu	   starfi.	   Kennurum	   sem	   starfa	   í	   leikskólum,	   ber	   að	   virða	   innsæi	   og	  
skoðanir	   barna	   og	   taka	   mið	   af	   sjónarmiðum	   þeirra	   við	   skipulagningu	  
leikskólastarfs	  og	  gefa	  þeim	  þannig	   tækifæri	   til	  að	   taka	  þátt	   í	  ákvörðunum	  
um	  verkefni	  og	  vinnubrögð	  (Mennta-‐	  og	  menningarmálaráðuneytið,	  2011).	  
Síðtímahugmyndir	   (e.	  postmodern)	  um	  börn	  og	  barnæsku	   leggja	  áherslu	  á	  
að	  börn	  séu	  sterkir	  og	  hæfir	  einstaklingar,	  þau	  búi	  yfir	  þekkingu,	  skoðunum	  
og	   áhuga	   sem	   hinum	   fullorðnu	   beri	   skylda	   til	   að	   hlusta	   á	   og	   taka	   tillit	   til.	  
Kennurum	  ber	   að	   leggja	   áherslu	   á	   styrkleika	   barna	   frekar	   en	   takmarkanir,	  
líta	   á	   börn	   sem	   hæfileikarík	   og	   öflug	   og	   gefa	   þeim	   færi	   á	   að	   byggja	   upp	  
þekkingu	  sína	  í	  samvinnu	  við	  kennara	  og	  önnur	  börn	  (Dahlberg,	  o.fl.,	  2007).	  
Með	   tilkomu	   Barnasáttmálans	   var	   áhersla	   lögð	   á	   að	   börn	   hefðu	   rétt	   á	   að	  
vera	   virkir	   þátttakendur	   í	   málefnum	   sem	   snúa	   að	   þeim	   (Barnasáttmáli	  
sameinuðu	   þjóðanna,	   e.d.).	   Salamanca-‐yfirlýsingin	   og	   rammaáætlun	   sem	  
fylgir	  henni,	   leggur	  áherslu	  á	  að	  skólar	  eigi	  að	   taka	  við	  öllum	  börnum	  sem	  
þurfa	   á	   sérkennslu,	   eða	   á	   stuðningi	   að	   halda	   (Menntamálaráðuneytið,	  
1995).	   Samkvæmt	   lögum	  um	   leikskóla	   eiga	   kennarar	   að	   rækja	   starf	   sitt	   af	  
fagmennsku	   og	   gæta	   að	   kurteisi,	   nærgætni	   og	   lipurð	   í	   framkomu	   sinni	  
gagnvart	  börnum	  (Lög	  um	  leikskóla	  nr.	  90/2008).	  Kennarar	  eru	  fyrirmyndir	  
barnanna	   í	  mörgu	  og	  börnin	  þroskast	   í	   samskiptum	  sínum	  við	  þá	  sem	  þau	  
umgangast	  (Gestur	  Guðmundsson,	  2008).	  Þau	  læra	  af	  því	  sem	  fyrir	  þeim	  er	  
haft	  og	  þann	  lærdóm	  bera	  þau	  með	  sér	  út	  í	  lífið.	  	  	  	  

Niðurstöður	   rannsóknarinnar	   endurspegla	   eingöngu	   svör	   þessara	  
fjögurra	  kennara	  og	  störf	  þeirra,	  þá	  daga	  sem	  vettvangsathuganir	  og	  viðtöl	  
stóðu	  yfir.	  	  

5.1 	   Lýðræði	  

Fram	   kom	   í	   kaflanum	   um	   lýðræði	   og	   sjónarmið	   barna	   hér	   að	   framan,	   að	  
höfundi	  þótti	  mikilvægt	  að	  kanna	  hver	  skilningur	  kennaranna	  væri	  á	  þessum	  
hugtökum	  og	  hvernig	  þeir	  ynnu	  með	  þau	  í	  starfi	  sínu.	  Niðurstöðurnar	  sýna	  
að	   kennurunum	   finnst	   þessi	   hugtök	   stundum	   renna	   saman	   í	   eitt.	   Lýðræði	  
felst	   í	   þeirra	   túlkun	   í	   því	   að	   börn	   fái	   að	   hafa	   áhrif	   á	   hvað	   þau	   gera	   í	  
leikskólanum.	   Að	   þau	   séu	   virkir	   þátttakendur	   og	   fái	   tækifæri	   til	   þess	   að	  
kjósa	   og	   geti	   þannig	   haft	   áhrif	   á	   starfið.	   Kennararnir	   virtust	   vera	   með	  
hugann	   við	   hina	   pólitísku	   sýn	   á	   lýðræði,	   eða	   rétt	   meirihlutans	   til	   að	   taka	  
ákvarðanir	   með	   kosningu	   sem	   er	   í	   samræmi	   við	   niðurstöður	   rannsóknar	  
Kristínar	   Dýrfjörð	   (2006).	   Þeir	   nefndu	   þó	   að	   lýðræði	   fæli	   í	   sér	   jafnrétti.	  
Jafnræði	  er	  mikilvægt	   í	  menntun	  sem	  einkennist	  af	   lýðræðislegum	  gildum,	  
því	  jafnræði	  felur	  það	  í	  sér	  að	  hver	  og	  einn	  fær	  að	  leggja	  sitt	  af	  mörkum	  til	  
þess	  samfélags	  sem	  hann	  tilheyrir	  og	  upplifa	  sig	  sem	  hluta	  af	  því	  (Ólafur	  Páll	  
Jónsson,	   2010).	   Til	   að	   tryggja	   að	   öll	   börn	   séu	   virkir	   þátttakendur	   í	  
leikskólastarfinu,	  þarf	  að	  gæta	  jafnræðis	  í	  ákvarðanatökum.	  Jafnræði	  er	  ekki	  
til	  staðar	  þegar	  ákvarðanir	  eru	  teknar	  með	  kosningum	  þar	  sem	  minnihlutinn	  
hefur	  ekkert	  um	  niðurstöðuna	  að	  segja.	  Í	  kosningum	  ræður	  einstaklingsvalið	  
ríkjum	   en	   ekki	   tjáningarfrelsið	   skrifaði	   Berit	   Bae	   (2009)	   í	   rannsókn	   sinni.	  
Börn	   tjá	   sig	   ekki	   með	   kosningum	   og	   réttur	   þeirra	   til	   að	   taka	   þátt	   í	  
leikskólastarfinu	   á	   sínum	   eigin	   forsendum	   felst	   ekki	   í	   því	   að	   kjósa.	   Einnig	  
nefndu	   kennararnir	   að	   lýðræði	   fælist	   í	   því	   að	   taka	   tillit	   til	   þeirra	   skoðana	  
sem	   aðrir	   hafa	   sem	   er	   mikilvægt	   þegar	   kenna	   á	   ungum	   börnum	   að	   lifa	   í	  
lýðræði.	  Siðferðiskennsla	  felur	  það	  í	  sér	  að	  börn	  læra	  að	  bera	  virðingu	  fyrir	  
öðrum	   sem	  er	  mikilvægt	  því	   þau	  þurfa	   að	   læra	  að	   vinna	  með	  öðrum	  þótt	  
ekki	  hafi	  allir	  sömu	  skoðun	  á	  hlutunum	  (Kristján	  Kristjánsson,	  2010).	  

Kennararnir	   á	   Hóli	   nota	   lýðræði	   á	   þann	   hátt	   að	   börnin	   kjósa	   í	  
samverustundum	  t.d.	  hvert	  þau	  vilja	   fara	   í	   vettvangsferð.	  Þau	  ákveða	   sjálf	  
áfangastaðina	  sem	  kosið	  er	  um	  og	  sá	  staður	  sem	  fær	  flest	  atkvæðin	  vinnur.	  
Fram	   kom	   að	   börnin	   væru	   núorðið	   alltaf	   sátt	   við	   niðurstöðurnar,	   því	   þau	  
hefðu	  lært	  að	  þannig	  virkaði	  lýðræðið.	  Það	  er	  auðvitað	  mikilvægt	  að	  kenna	  
börnunum	  að	  ekki	  er	  alltaf	  hægt	  að	  gera	  það	  sem	  þau	  vilja	  en	  það	  verður	  
líka	   að	   gæta	   þess	   að	   það	   halli	   ekki	   á	   minnihlutann.	   Því	   er	   mikilvægt	   að	  
kennararnir	   fylgist	  með	   því	   að	   það	   séu	   ekki	   alltaf	   sömu	   börnin	   sem	   eru	   í	  
hvorum	  hlutanum	  fyrir	  sig.	  Börn	  sem	  lenda	  alltaf	  í	  minnihluta	  missa	  trúna	  á	  
lýðræðið	  ef	  þau	  fá	  ekki	  að	  vera	  virkir	  þátttakendur,	  þau	  munu	  hvorki	  vilja	  né	  
reyna	   í	   framtíðinni	   að	  hafa	  áhrif	   á	   samfélagið	   sitt	   ef	  það	  er	  ekki	  hlustað	  á	  
þau	  á	   virkan	  hátt	   (Ólafur	  Páll	   Jónsson	  og	  Þóra	  Björg	  Sigurðardóttir,	   2012).	  
Kosningar	  geta	  þannig	  verið	  vafasamar	  því	  það	  er	  erfitt	   fyrir	  einstaklinginn	  

að	   hafa	   áhrif	   á	   samfélagið,	   eða	   starfið	   á	   deildinni	  með	   þeim.	   Kennararnir	  
nota	   lýðræði	   einnig	   á	  þann	  hátt	   að	  börnin	   fá	   sjálf	   að	   velja	  hlutverkin	   sem	  
þau	  gegna	  viku	  í	  senn.	  Þau	  fá	  að	  fara	  fram	  í	  opið	  flæði	  og	  þau	  ráða	  því	  hvort	  
þau	  fara	  út	  fyrir	  eða	  eftir	  hádegi.	  Þau	  fá	  frelsi	  til	  að	  gera	  það	  sem	  þau	  vilja	  
næstum	   því	   allan	   daginn	   og	   þetta	   frelsi	   er	   óháð	   kosningum	   eða	   vali.	   Í	  
umfjöllun	  fræðimanna	  (Bae,	  2009;	  Sheridan	  og	  Pramling	  Samuelsson,	  2001)	  
kemur	  fram	  að	  viðhorf	  til	  barna	  sem	  felur	  í	  sér	  að	  þau	  fá	  frelsi	  til	  að	  leika	  sér	  
að	  vild	  og	  frelsi	  til	  að	  njóta	  alls	  þess	  sem	  er	  í	  boði	  í	  leikskólanum	  þegar	  þau	  
vilja,	   er	   í	   anda	   lýðræðis.	   Í	   vettvangsathugunum	   fylgdist	   höfundur	   með	  
þessum	  stundum,	  þar	  sem	  börnin	  léku	  sér	   í	   frjálsum	  leik,	  og	  tók	  hann	  eftir	  
því	   að	   börnin	   voru	  mjög	   ánægð	   og	   sátt.	   Þau	   léku	   sér	   vel	   saman	   og	   nýttu	  
rýmið	   til	   hins	   ýtrasta,	   kennararnir	   voru	   nálægir	   og	   fylgdust	   með	   þeim	   og	  
sinntu	   stundum	   öðrum	   verkefnum	   í	   leiðinni.	   Lítið	   sem	   ekkert	   var	   um	  
árekstra	  og	  yfirleitt	  leystu	  börnin	  úr	  þeim	  sjálf.	  Með	  því	  að	  bjóða	  börnunum	  
upp	  á	  sveigjanlegt	  skipulag	  eru	  kennararnir	  að	  tryggja	  að	  börnin	  eru	  örugg	  í	  
umhverfi	   sínu,	   þau	   efla	   sjálfstæði	   sitt	   og	   áhugi	   þeirra	   á	   starfinu	   og	   virkni	  
eykst	   (Sara	   Margrét	   Ólafsdóttir,	   2013).	   Fram	   kom	   í	   viðtölunum	   að	  
kennurunum	  finnst	  mikilvægt	  að	  kenna	  börnunum,	  að	  þrátt	  fyrir	  að	  þau	  fái	  
frelsi	   til	   að	   gera	   það	   sem	  þau	   vilja,	   þá	   þurfi	   þau	   líka	   að	   læra	   að	   fara	   eftir	  
þeim	   reglum	   sem	  gilda	   í	   leikskólanum.	   Í	   rannsókn	  Berit	   Bae	   (2009)	   kemur	  
fram	  að	  reglur	  geta	  verið	  vafasamar	  því	  þær	  geta	  komið	   í	  veg	  fyrir	   frjálsan	  
leik	   barnanna.	   Höfundur	   telur	   þó	   að	   það	   sé	   gott	   að	   hafa	   vissan	   ramma	   í	  
leikskólastarfinu	   sem	  börnin	  eiga	   að	   fara	  eftir.	  Gott	   er	   að	  hafa	   í	   huga	  það	  
sem	   kemur	   fram	   í	   umfjöllun	   fræðimanna	   (Anne	   Trine	   Kjörholt,	   2005;	  
Kjörholt,	  Moss	  og	  Clarc,	  2005)	  að	  það	  má	  ekki	  gleyma	  því	  að	  þó	  að	  börn	  fái	  
að	   leika	   sér	   frjáls	   og	   gera	   það	   sem	   þau	   vilja.	   Þá	   þarf	   einnig	   að	   hlúa	   að	  
börnunum	  og	  nauðsynlegum	  þáttum	  eins	  og	  umhyggju,	  samskiptum	  þeirra	  
og	  veita	  þeim	  tilfinningalegan	  stuðning.	  	  

Samskiptadyggðir	   Lars	   Lindström	   voru	   hafðar	   til	   hliðsjónar	   í	  
vettvangsathugunum	  og	  fannst	  höfundi	  kennararnir	  á	  Hóli	   leggja	  áherslu	  á	  
nokkrar	  af	  þessum	  dyggðum,	  meðvitað	  eða	  ómeðvitað,	  í	  samskiptum	  sínum	  
við	   börnin.	   Þær	   dyggðir	   sem	   höfundur	   varð	   var	   við	   voru:	   Virðing	   fyrir	  
öðrum,	   hugrekki	   til	   að	   tjá	   skoðanir	   sínar,	   heiðarleiki	   til	   að	   segja	   það	   sem	  
manni	   finnst,	   tillitsemi,	   sjálfsagi,	   einbeiting,	   samkennd	   og	   rökvísi.	   Allar	  
þessar	   dyggðir	   er	   hægt	   að	   kenna/leggja	   áherslu	   á	   í	   samveru-‐	   og	  
sögustundum	   þar	   sem	   kennarar	   eru	   með	   fáum	   börnum	   í	   ró	   og	   næði.	   Í	  
vettvangsathugunum	  kom	   fram	  að	   kennararnir	   bentu	  börnunum	  á	  að	  þau	  
ættu	   að	   rétta	   upp	   hönd	   þegar	   þau	   vildu	   eiga	   orðið	   í	   samverustundum	  og	  
leiðbeindu	  þeim	  sem	  gripu	  fram	  í	  fyrir	  öðrum.	  Kennararnir	  minntu	  þau	  á	  að	  
það	  ætti	  að	  sýna	  virðingu	  og	  tillitssemi	  og	  hlusta	  þegar	  aðrir	  væru	  að	  tala	  en	  

með	  því	   voru	  þeir	   að	  hvetja	   börnin	   til	   að	   sýna	   sjálfsaga	   sem	   felst	   í	   því	   að	  
samþykkja	   reglur	   og	   fara	   eftir	   þeim.	   Kennararnir	   hvöttu	   börnin	   líka	   til	   að	  
segja	  það	  sem	  þeim	  lá	  á	  hjarta	  og	  efldu	  þar	  með	  hugrekki	  þeirra	  til	  að	  tala	  
fyrir	   framan	  aðra.	  Þegar	  börnin	  urðu	  ósátt	   aðstoðuðu	  kennararnir	  þau	  við	  
að	  leysa	  úr	  deilunum	  á	  þann	  hátt	  að	  þeir	  hvöttu	  þau	  til	  að	  færa	  rök	  fyrir	  máli	  
sínu	  og	  að	  setja	  sig	  í	  spor	  hvers	  annars,	  að	  skilja	  tilfinningar	  annarra.	  	  

Kennararnir	   á	   Hóli	   sögðu	   að	   aðrir	   kennarar	   í	   leikskólanum	   væru	   ekki	  
byrjaðir	  að	  vinna	   í	  anda	   lýðræðis	  og	  hlusta	  á	  sjónarmið	  barna	  eins	  og	  þeir	  
sjálfir.	   Vegna	   þessa	   fannst	   þeim	   erfitt	   að	   finna	  milliveginn	   á	  milli	   þess	   að	  
vinna	  með	  lýðræði	  og	  raddir	  barna	  annars	  vegar	  og	  þeirra	  hefða	  sem	  eru	  í	  
leikskólanum	   hins	   vegar,	   því	   stundum	   þyrftu	   þeir	   að	   vinna	   að	   mörgum	  
verkefnum	   í	   einu.	   Einn	   kennarinn	   nefndi	   að	   stundum	   liði	   honum	   eins	   og	  
hann	  þyrfti	  sífellt	  að	  vera	  í	  kapphlaupi	  við	  klukkuna	  og	  þess	  vegna	  gæti	  hann	  
ekki	  notið	  þess	  að	  gera	  það	  með	  börnunum	  sem	  þau	  vildu.	  Þegar	  starfið	  er	  
skipulagt	   þannig	   í	   leikskólum	   að	   kennarar	   eiga	   að	   sinna	  mörgum	   hlutum,	  
eða	  verkefnum	  í	  einu,	  skapast	  árekstrar.	  Starfið	  þarf	  að	  vera	  sveigjanlegt	  til	  
að	  koma	  í	  veg	  fyrir	  árekstra	  og	  að	  kennarar	  upplifi	  að	  þeir	  séu	  í	  kapphlaupi	  
við	  tímann,	  er	  þetta	  í	  samræmi	  við	  niðurstöður	  rannsóknar	  Söru	  Margrétara	  
Ólafsdóttur	   (2013)	  á	  dagskipulagi	   í	   leikskólum.	  Þannig	  hefði	  ef	   til	   vill	   verið	  
betra	  fyrir	  kennarana	  ef	  þeir	  hefðu	  fengið	  að	  halda	  sínu	  striki	  og	  sloppið	  við	  
þær	  hefðir	  eða	  þemu	  sem	  stönguðust	  á	  við	  það	  sem	  þeir	  voru	  að	  gera	  með	  
börnunum.	   Kennararnir	   sögðust,	   eftir	   þennan	   vetur,	   miklu	   fremur	   vilja	   í	  
starfi	  sínu	  leggja	  áherslu	  á	  að	  gera	  það	  sem	  börnin	  vilja	  gera	  heldur	  en	  taka	  
þátt	   í	   þemavinnu	   sem	   væri	   ákveðin	   fyrirfram.	   Þeir	   segjast	   vilja	   sjá	   starfið	  
frjálsara	  á	  deildinni	  svo	  þeir	  geti	  einbeitt	  sér	  að	  einu	  verkefni	  í	  einu.	  Þeir	  eru	  
einnig	  talsmenn	  sveigjanleika	  og	  segja	  að	  kennarinn	  eða	  dagskipulagið,	  eigi	  
ekki	   að	   stýra	   tímanum	   sem	   börnin	   verja	   í	   leik	   heldur	   þau	   sjálf,	   sem	   er	   í	  
samræmi	   við	   það	   sem	   kom	   fram	   í	   rannsókn	   Elsu	   Sigríðar	   Jónsdóttur	   og	  
Hrannar	  Pálmadóttur	  (2008).	  Í	  umfjöllun	  fræðimanna	  (Sheridan	  og	  Pramling	  
Samuelsson,	  2001)	  kemur	  fram	  að	  börn	  eiga	  að	  fá	  að	  ráða	  leiknum	  sjálf	  og	  
það	   er	   varla	   hægt	   að	   tala	   um	   að	   efla	   þátttöku	   þeirra	   þegar	   dagskipulagið	  
tekur	   sífellt	   fram	   fyrir	   hendurnar	   á	   þeim.	   Á	   Hóli	   var	   dagskipulagið	  
sveigjanlegt	   og	   börnin	   höfðu	   góðan	   tíma	   til	   að	   leika	   sér	   frjáls,	   það	   voru	  
engar	   skiptistundir	  að	   trufla	   leik	  þeirra,	  eins	  og	  kom	   fram	   í	   rannsókn	  Söru	  
Margrétar	   Ólafsdóttur	   (2013).	   Kennararnir	   gáfu	   þeim	   einnig	   meiri	   tíma	   í	  
umræður	  í	  samverustundunum,	  ef	  þeir	  fundu	  að	  börnin	  þurftu	  þess	  og	  létu	  
þá	  annað	  starf	  bíða	  á	  meðan.	  	  

Í	   viðtölum	   við	   kennarana	   kom	   fram	   að	   þegar	   mikið	   var	   um	   að	   vera	   í	  
leikskólanum,	  t.d.	  þegar	  börnin	  voru	  að	  vinna	  í	  þemaverkefni,	  ásamt	  öllum	  
öðrum	  verkefnunum	  sem	  tengdust	  degi	  bókarinnar,	  haustkomu	  og	  jólum	  þá	  

urðu	  börnin	  tætt	  og	  kennararnir	  upplifðu	  að	  	  starfið	  væri	   í	  óreiðu.	  Daglega	  
rútínan	  sem	  börnin	  og	  kennararnir	  voru	  komin	  í	  riðlaðist	  og	  þau	  börn,	  sem	  
áttu	  erfitt	  með	  að	   fylgja	  hópnum	  og	  áttu	  við	  hegðunarerfiðleika	  að	  stríða,	  
brugðust	   illa	   við.	   Þau	   urðu	   eirðarlaus	   og	   vissu	   ekki	   til	   hvers	   var	  ætlast	   af	  
þeim.	  Kennararnir	  segjast	  hafa	  velt	  því	  fyrir	  sér	  hvaða	  áhrif	  það	  hafi	  á	  börnin	  
að	  sinna	  mörgum	  verkefnum	  í	  einu,	  því	  þeir	  sjálfir	  upplifðu	  það	  sem	  mikla	  
óreiðu.	   Í	   ljósi	   þeirrar	   niðurstöðu	   að	  hegðun	  barnanna	   versnaði	   þegar	   sem	  
mest	   var	   að	   gera	   í	   leikskólanum,	   er	   hægt	   að	  draga	  þá	   ályktun	  að	  börnum	  
líður	   betur	   þegar	   þau	   fá	   að	   ráða	   því	   sjálf	   hvað	   þau	   gera.	   Í	   rannsókn	   sinni	  
skrifar	   Jóhanna	  Einarsdóttir	   (2008b)	  að	  ástæðan	  fyrir	  því	  að	  börn	  haga	  sér	  
illa	  er	  ef	  til	  vill	  sú	  að	  líf	  þeirra	  er	  skipulagt,	  og	  stjórnað	  af	  hinum	  fullorðnu.	  
Kennararnir	  á	  Hóli	  gætu	  ef	  til	  vill	  komið	  til	  móts	  við	  börnin	  á	  þann	  hátt	  að	  
val	  barnanna	  yrði	  innan	  ramma	  þess	  þema	  sem	  er	  í	  gangi,	  frekar	  en	  að	  bæta	  
frjálsu	  vali	  þeirra	  við	  það.	  Það	  væri	  einnig	  hægt	  að	  bjóða	  börnunum	  að	  velja	  
hvort	   þau	   tækju	   þátt	   í	   öllum	   verkefnunum	   sem	   eru	   í	   boði	   eða	   bara	  
nokkrum.	  Börn	  eiga	  að	  fá	  val	  og	  það	  að	  velja	  skiptir	  þau	  miklu	  máli	  því	  þá	  er	  
ákvörðunin	  þeirra.	  Það	  er	  tekið	  fram	  í	  Barnasáttmálanum	  að	  börn	  hafa	  rétt	  
á	  því,	  að	  láta	  skoðanir	  sínar	  í	  ljós	  og	  að	  hafa	  áhrif	  (Barnasáttmáli	  sameinuðu	  
þjóðanna,	  e.d.).	  	  

5.2 Sjónarmið	  barna	  	  

Þegar	   höfundur	   bað	   kennarana	   að	   útskýra	   með	   eigin	   orðum	   hvaða	  
hugmyndir	  þeir	  hefðu	  um	  hvernig	  kennarar	  ættu	  að	  hlusta	  á	  sjónarmið	  eða	  
raddir	   barna	   kom	   í	   ljós,	   eins	   og	   kom	   fram	  hér	   að	   framan,	   að	   þeim	   fannst	  
stundum	  eins	  og	  að	  það	  að	  hlusta	  á	  raddir	  barna	  og	   lýðræði	  væru	  einn	  og	  
sami	  hluturinn.	  Kennararnir	   sögðu	  að	  það	  að	  hlusta	  á	   raddir	  barna	   snerist	  
um	  að	  kennarinn	  hlustaði	  á	  og	  skildi	  það	  sem	  börnin	  segja.	  Að	  hann	  hjálpaði	  
þeim	   síðan	   að	   koma	   hugmyndunum	   í	   framkvæmd	   ef	   þau	   óskuðu	   eftir	  
einhverju	   sérstöku	   t.d.	   í	   hópastarfi	   eða	   frjálsum	   leik.	   Í	   umfjöllun	  
fræðimanna	   (Ólafur	  Páll	   Jónsson	  og	  Þóra	  Björg	  Sigurðardóttir,	  2012;	  Pufall	  
og	   Unsworth,	   2004)	   kemur	   fram	   að	   virk	   hlustun	   er	   mikilvæg	   fyrir	   þroska	  
barnsins	  því	  með	  henni	   sýnir	   kennarinn	  barninu	  virðingu	  og	  áhuga	  og	  efla	  
sjálfsvirðingu	  þess.	  Barnið	  þarf	  að	  finna	  að	  kennarinn	  hafi	  áhuga	  á	  því	  sem	  
það	  hefur	   að	   segja	  og	   kennarinn	  þarf	   að	  átta	   sig	   á	  því	   að	  það	   sem	  barnið	  
segir	  felur	  í	  sér	  vonir	  þess	  og	  væntingar.	  

Fram	   kemur	   í	   niðurstöðunum	   að	   kennararnir	   á	   Hóli	   endurskoða	  
starfshætti	  sína	  þegar	  þeir	  skynja	  að	  börnin	  njóta	  sín	  ekki	  í	  leikskólastarfinu.	  
Lesa	  má	   út	   úr	   viðtölunum	   og	   vettvangsathugunum	   að	   þeir	   leggja	  metnað	  
sinn	  í	  að	  gera	  starfið	  sem	  ánægjulegast	  fyrir	  börnin.	  Kennararnir	  á	  Hóli	  nýta	  

það	  sem	  börnin	  segja	  um	  leikskólastarfið	  sér	   í	  hag,	  með	  því	  að	  hlusta	  á	  og	  
spyrja	   börnin	   og	   öðlast	   þannig	   meiri	   skilning	   á	   hugarheimi	   barnanna	   	   og	  
hvernig	   þau	   sjá	   og	   upplifa	   leikskólastarfið,	   eins	   og	   kom	   fram	   hjá	   Sommer	  
o.fl.	   (2010).	   Þeir	   ákváðu	   til	   dæmis	   að	   breyta	   hópastarfinu	   þegar	   þeir	   lásu	  
það	   úr	   hegðun	   barnanna	   og	   viðhorfi	   til	   hópastarfsins,	   að	   þeim	   þótti	   ekki	  
gaman	   í	   því.	   Þegar	   þau	   spurðu	   börnin	   var	   grunur	   þeirra	   staðfestur.	   Þótt	  
hópastarfið	  sé	  núna	  „kennarastýrð	  stund“	  er	  hún	  það	  aðeins	  að	  nafninu	  til	  
því	   börnin	   og	   kennararnir	   ráða	   henni	   í	   sameiningu.	   Kennararnir	   spyrja	  
börnin	  hvað	  þau	  vilja	  gera,	  búa	  til	  hópa	  út	  frá	  hugmyndum	  þeirra	  og	  síðan	  
er	   lagt	   af	   stað	   út	   í	   óvissuna	   þar	   sem	   	   kennarar	   og	   börn	   vinna	   saman	   að	  
verkefninu.	  Þátttaka	  barna	  í	  ákvörðunum,	  sem	  snerta	  þau	  sjálf	  í	  leikskólum	  
einkennist	  af	  jafnrétti	  þar	  sem	  kennarar	  og	  börn	  skiptast	  á	  hugmyndum	  og	  í	  
framhaldi	   af	   því	   ákveða	   börnin	   með	   kennaranum	   hvað	   skal	   gera.	   Börnin	  
upplifa	  sig	  sem	  þátttakendur	  og	   jafningja	  kennarans	  þegar	  samvinnan	  nær	  
þessu	   stigi	   (Sheridan	   og	   Pramling	   Samuelsson,	   2001).	   Kennurunum	   á	   Hóli	  
tekst	  að	  gera	  áhugasvið	  barnanna	  sýnileg	  með	  því	  að	  leyfa	  þeim	  að	  stjórna	  
viðfangsefninu	  og	  um	  leið	  leggja	  þeir	  grundvöll	  að	  samskiptum	  sem	  byggjast	  
á	  virðingu,	  eins	  og	  kom	  fram	  hjá	  Dockett	  (2008).	  Hópastarfið	  á	  deildinni	  er	  í	  
anda	   lýðræðis	   því	   verkefnin	   eru	   valin	   með	   áhugasvið	   barnanna	   að	  
leiðarljósi,	  þau	  fá	  að	  ráða	  ferðinni.	  Á	  meðan	  hlutverk	  kennarans	  er	  að	  vera	  
til	   taks	   og	   hjálpa,	   er	   þetta	   í	   samræmi	   við	   niðurstöður	   rannsóknar	   Önnu	  
Magneu	  Hreinsdóttur	  (2008).	  	  

Kennararnir	  á	  Hóli	  eru	  allir	  sammála	  um	  að	  starfið	  sé	  miklu	  betra	  eftir	  að	  
þeir	  breyttu	  starfi	  sínu	  og	  nálgun	  að	  börnunum	  og	  fóru	  að	  leggja	  áherslu	  á	  
að	  hlusta	  á	  sjónarmið	  þeirra	  og	  vinna	  í	  anda	  lýðræðis.	  Þeir	  segja	  börnin	  vera	  
ánægðari	  og	  hefur	  árekstrum	  á	  milli	  kennara	  og	  barna	  fækkað	  vegna	  aukins	  
valfrelsis	   barnanna.	   Niðurstöður	   rannsóknarinnar	   benda	   til	   þess	   að	   þegar	  
kennarar	  ætla	  sér	  að	  bæta	  starfið	  í	  leikskólum	  eru	  börnin	  bestu	  ráðgjafarnir	  
því	   þau	   hafa	   aðra	   reynslu	   en	   kennararnir	   af	   starfinu.	   Á	   þau	   þarf	   því	   að	  
hlusta.	   Sé	   tilgangurinn	   með	   breytingunum	   einnig	   sá	   að	   auka	   vellíðan	   og	  
þátttöku	  barnanna	  í	  leikskólastarfinu,	  eiga	  þau	  að	  fá	  tækifæri	  til	  að	  taka	  þátt	  
í	   mótun	   þess	   (Anna	   Magnea	   Hreinsdóttir,	   2008;	   Jóhanna	   Einarsdóttir,	  
2008a).	  Kennararnir	  á	  Hóli	  segja	  að	  það	  skipti	  líka	  máli	  er	  að	  starfið	  sé	  ekki	  
eins	  kennarastýrt	  og	  það	  var.	  Þessi	  hugsun	  kennaranna	  á	  Hóli	  er	   í	   takt	  við	  
síðtímahugmyndir	   (e.	   postmodern)	   um	   börn	   og	   barnæsku	   sem	   segir	   að	  
þátttaka	  barna	  í	  eigin	  námi	  snúist	  ekki	  um	  að	  kennararnir	  viti	  allt,	  heldur	  um	  
það	   að	   börnin	   fái	   að	   upplifa	   sjálf	   og	   bæta	   við	   þekkingu	   sína	   og	   reynslu	   í	  
samvinnu	  við	  aðra	  (Dahlberg	  o.fl.,	  2007).	  Niðurstöður	  rannsóknarinnar	  sýna	  
að	  kennararnir	  eru	  komnir	  vel	  af	  stað	  í	  þeirri	  hugsun	  sem	  tengist	  lýðræði	  og	  
þátttöku	  barna,	  þótt	  þeir	  hafi	  einnig	  hugann	  við	  hina	  pólitísku	  sýn	  á	  lýðræði.	  

Þeir	  segjast	  vilja	  sjá	  enn	  frekari	  breytingar	  á	  leikskólastarfinu	  á	  þann	  hátt	  að	  
dagskipulagið	  bjóði	  upp	  á	  það	  að	  börnin	  fái	  þann	  tíma	  sem	  þau	  þurfa	  til	  að	  
tjá	   sig.	  Að	  þau	   fái	   fleiri	   tækifæri	   til	   að	   segja	   frá	  upplifun	   sinni	  og	   reynslu	   í	  
samverustundum	  eða	   spjalli	   við	   kennara	   sína.	   Þau	   fái	   ekki	   þann	   tíma	   sem	  
þau	   þurfa	   til	   þess	   núna,	   þegar	   dagskipulagið	   yfir	   daginn	   er	   fullbókað	   og	  
fyrirfram	   ákveðið.	   Segja	   má	   að	   kennararnir	   hugsi	   út	   fyrir	   rammann,	  
dagskipulagið,	  og	  séu	  sífellt	  að	  leita	  leiða	  til	  að	  bæta	  starfið,	  sem	  er	  jákvætt.	  

Fram	  kom	  í	  viðtölunum	  að	  hegðun	  þeirra	  barna	  sem	  eru	  hvatvís	  og	  trufla	  
stundum	  starfið	  hefur	  lagast	  mikið,	  þótt	  öðru	  hverju	  þurfi	  að	  minna	  þau	  á.	  
Kennararnir	  telja	  að	  breytt	  nálgun	  þeirra	  að	  börnunum	  hafi	  eitthvað	  um	  það	  
að	  segja.	  Breytt	  nálgun	  kennaranna	  felur	  m.a.	  það	   í	   sér	  að	  þeir	  vilja	   frekar	  
kenna	  börnunum	  rétta	  hegðun,	  en	  dæma	  þau	  fyrir	  að	  hafa	  ekki	  fulla	  stjórn	  á	  
sér	   í	   vissum	   aðstæðum.	  Umhyggja	   í	   garð	   barna	   felst	   í	   viðhorfi	   kennarans,	  
sýn	  hans	  á	  börn	  og	  hvernig	  hann	  nálgast	  þau.	  Það	  er	  mikilvægt	  að	  kennari	  
mætir	  börnum	  með	  virðingu	  því	  það	  skiptir	  máli	  að	  þau	  upplifi	  að	  virðing	  sé	  
borin	   fyrir	   þeim.	   Í	   umfjöllun	   fræðimanna	   (Noddings,	   1992;	   Sigríður	   Síta	  
Pétursdóttir,	  2008)	  kemur	  fram	  að	  allir	  hafa	  þörf	  fyrir	  umhyggju,	  sem	  felur	  í	  
sér	  skilning,	  viðurkenningu,	  virðingu	  og	  það	  að	  tilheyra	  öðrum.	  Það	  er	  mat	  
höfundar,	  eftir	  að	  hafa	  fylgst	  með	  í	  	  vettvangsathugunum,	  að	  samskipti	  milli	  
kennara	   og	   barna	   á	  Hóli	   séu	   góð.	   Þar	   endurspeglast	   hið	   jákvæða	  og	   góða	  
viðhorf	   sem	  kennararnir	  hafa	   til	   barna	   sem	  eiga	  við	  hegðunarerfiðleika	  að	  
stríða.	   Í	   samskiptum	   sínum	   við	   börnin	   nota	   þeir	   ekki	   neikvæðan	   tón	   sem	  
gerir	   lítið	  úr	  barninu	  eða	  skamma	  það	  fyrir	  uppátæki	  þess,	  sbr.	  barnið	  sem	  
klifraði	  upp	  á	  skápinn	  og	  notaði	  síðan	  skóhorn	  fyrir	  sverð,	  og	  barnið	  sem	  var	  
á	   sífelldri	   hreyfingu	   á	   stólnum	   sínum	   í	   sögustund.	   Þeir	   gera	   engan	  
greinarmun	   á	   börnunum	   og	   gæta	   jafnræðis	   í	   samskiptum	   sínum	   við	   þau.	  
Þessi	   framkoma	  kennaranna	  gerir	  það	  að	  verkum	  að	  hin	  börnin	  á	  deildinni	  
stimpla	  aðra	  ekki	  heldur	  fyrir	  hegðun	  þeirra.	  Börn	  læra	  það	  sem	  fyrir	  þeim	  
er	  haft	  og	  í	  leikskólum	  læra	  börn	  margt	  um	  samskipti.	  Í	  umfjöllun	  Noddings	  
(1992;	   1995)	   um	   samskipti	   kennara	   og	   barna	   skrifar	   hún	   að	   til	   að	   skapa	  
gagnkvæmt	   traust	  milli	   kennara	  og	  barna	  þarf	  kennarinn	  að	  þekkja	  börnin	  
vel.	   Hann	   þarf	   að	   ræða	   mikið	   við	   börnin	   því	   samtöl	   þeirra	   á	   milli	   eru	  
mikilvægur	  þáttur	   í	  umhyggju.	   Samtölin	  eiga	  að	  vera	  opin	  þannig	  að	  báðir	  
aðilar	   séu	   virkir	   þátttakendur	   og	   eiga	   þau	   að	   fela	   í	   sér	   leit	   að	   skilningi,	  
hluttekningu	  og	  þakklæti.	  

Eins	  og	  kom	  fram	  í	  rannsókninni,	  þurfa	  kennarar	  að	  fylgjast	  með	  tjáningu	  
barnanna	   og	   leita	   eftir	   því	   hvernig	   hægt	   er	   að	   mæta	   þeim	   á	   þeirra	  
forsendum.	  Það	  þarf	  að	  hlusta	  á	  sjónarmið	  barnanna,	  efla	  sjálfstæði	  þeirra	  
og	  víkja	   frá	  ákvarðanatökum	  með	  kosningum.	  Einnig	  er	  mikilvægt	  að	  börn	  
sem	   hafa	   ekki	   stjórn	   á	   hegðun	   sinni	  mæti	   umhyggju	   í	   leikskólanum	   til	   að	  

geta	  kynnst	  hinu	  góða	  í	  heiminum,	  svo	  þau	  velji	  sjálf	  að	  vera	  góð.	  Þau	  þurfa	  
einnig	   að	   fá	   að	   fylgjast	  með	   samskiptum	   annarra	   og	   læra	   af	   þeim.	  Mæta	  
öðrum	   manneskjum	   og	   leita	   sjálf	   innan	   þess	   siðferðilega	   ramma	   sem	  
kennarinn	   setur,	   eins	   og	   fram	   kemur	   í	   umfjöllun	   Ólafs	   Páls	   Jónssonar	   og	  
Þóru	  Bjargar	  Sigurðardóttur	  (2012).	  Kennarinn	  er	  fyrirmynd	  barnanna	  og	  af	  
honum	  læra	  börnin	  hvernig	  þau	  eiga	  að	  hafa	  samskipti	  við	  hvert	  annað	  (Árni	  
Guðmundsson,	   2006).	   Kennararnir	   gætu	   nýtt	   sér	   samskiptadyggðir	  
Lindström	  í	  þessum	  efnum,	  þær	  eru	  forsenda	  fyrir	  agaðri	  umræðu	  í	  skólum,	  
og	  með	  henni	  er	  hægt	  að	  búa	  börn	  fyrir	  líf	  og	  störf	  í	  lýðræðislegu	  samfélagi	  
(Lars	  Lindström,	  2000;2005).	  

5.3 Þátttaka	  barna	  	  

Fram	   kemur	   í	   niðurstöðunum	  að	   kennararnir	   efla	   þátttöku	   barnanna	  með	  
því	  að	  hlusta	  á	  sjónarmið	  þeirra,	  	  þeir	  tala	  mikið	  við	  þau	  og	  hvetja	  börnin	  til	  
að	   finna	   lausnir,	   svo	   þau	   geti	   tekið	   þátt,	   til	   dæmis	  með	   því	   að	   fara	   út	   að	  
hlaupa	  áður	  en	  þau	  setjast	  niður	  í	  sögustund.	  Jákvæð	  viðbrögð	  kennara	  við	  
athöfnum	  barna,	  hvatning	  og	  hrós	  eru	  aðferðir	  kennarans	  til	  þess	  að	  fá	  börn	  
til	   að	   líta	   á	   sig	   sem	   sjálfstæð	   og	   hæf	   (Van	   Hoorn,	   o.fl.,	   2003).	  
Barnasáttmálinn	  (Barnasáttmáli	  sameinuðu	  þjóðanna,	  e.d.)	  staðfestir	  þetta	  
og	  fjallar	  12.	  grein	  hans	  um	  að	  börn	  hafi	  rétt	  á	  að	  láta	  skoðanir	  sínar	  í	  ljós	  og	  
til	  að	  hafa	  áhrif	  á	  mál	  sem	  þau	  varða.	  	  

Í	   rannsókninni,	   viðtölum	   og	   vettvangsathugunum,	   kom	   fram	   að	  
samverustundirnar	   á	   Hóli	   voru	   stundum	   fjörugar	   en	   það	   fór	   allt	   eftir	   því	  
hvernig	   börnin	   voru	   upplögð	   þann	   daginn.	   Kennurunum	   fannst	   slæmt	   að	  
þau	   börn	   sem	   voru	  með	  mestu	   lætin	   fengu	   alltaf	  mestu	   athyglina,	   en	   hin	  
urðu	   að	   einhverju	   leyti	   útundan.	   Það	  þarf	   að	   hafa	   það	   í	   huga	   að	   þátttaka	  
allra	  barna	  í	  samverustundunum	  er	  ekki	  tryggð	  þegar	  barnahópurinn	  er	  það	  
stór	  að	  sjónarmið	  einstaklingsins	  koma	  ekki	  fram.	  Þátttaka	  þeirra	   í	  þessum	  
stundum	   er	   ekki	   heldur	   mikil	   ef	   þau	   njóta	   hennar	   ekki.	   Það	   mátti	   sjá	   að	  
samskipti	   barnanna	   í	   þessum	   stundum,	   þegar	   mikill	   æsingur	   var	   í	  
barnahópnum,	   einkenndust	   af	   því	   að	   þau	   töluðu	   ofan	   í	   hvert	   annað,	   en	  
kennararnir	  gerðu	  sitt	  besta	  til	  að	  leiðbeina	  þeim	  og	  biðja	  þau	  um	  að	  rétta	  
upp	   hönd	   þegar	   þau	   vildu	   fá	   orðið	   í	   stundinni.	   Það	   væri	   hægt	   að	   auka	  
þátttöku	  barnanna	  með	  því	  að	  skipta	  barnahópnum	  í	  nokkra	  hópa,	  eins	  og	  
kennararnir	   gera	   í	   sögustundunum,	   því	   samverustundir	   þar	   sem	   einn	   eða	  
tveir	   kennarar	   eru	  með	   fáum	  börnum,	   er	   rólegri	   stund.	   Í	   þannig	   stundum	  
fær	  kennarinn	  tækifæri	  til	  að	  leiðbeina	  börnunum	  um	  samskipti	  og	  er	  sjálfur	  
fyrirmynd	   þeirra.	   Eins	   og	   fram	   kemur	   í	   umfjöllun	   fræðimanna	   (Árni	  
Guðmundsson,	  2007;	  Gestur	  Guðmundsson,	  2008)	  þá	  þurfa	  börn	  að	   fá	  að	  

öðlast	  reynslu	  í	  samskiptum,	  til	  að	  geta	  lært	  hvað	  virkar	  og	  hvað	  virkar	  ekki	  í	  
samskiptum	   við	   aðra.	   Það	   kom	   einnig	   í	   ljós	   þegar	   höfundur	   fylgdist	   með	  
samverustundunum	   á	   Hóli	   að	   þegar	   þær	   voru	   lengri	   en	   20.	  mínútur	   voru	  
börnin	   orðin	   óróleg	   sérstaklega	   þegar	   biðtími	  myndaðist.	   Sá	   tími	   reyndist	  
þeim	   börnum	   erfiður	   sem	   voru	   búin	   að	   sitja	   lengi	   og	   eiga	   erfitt	  með	   það	  
(Sara	  Margrét	  Ólafsdóttir,	  2013).	  Ef	  kennararnir	  skiptu	  börnunum	  í	  hópa	  og	  
allir	   vissu	   hvað	   tæki	   við	   af	   samverustundunum	   myndi	   þessi	   biðtími	   ekki	  
myndast.	  Eins	  og	  fram	  kom	  í	  rannsókn	  Bryndísar	  Garðarsdóttur	  og	  Kristínar	  
Karlsdóttur	   (2012)	   þá	   bregðast	   börn	   við	   áreiti	   á	   mismunandi	   hátt	   eftir	  
hópum	  og	  aðstæðum	  og	  því	  umhverfi	   sem	  þau	  eru	   í.	   Það	  er	  mikilvægt	  að	  
kennararnir	   horfi	   á	   hegðun	  barnanna	   út	   frá	   umhverfinu	   sem	  þau	   eru	   í	   og	  
aðstoði	   þau	   sem	   geta	   ekki	   setið	   kyrr	   í	   samverustundunum.	   Nærvera	  
kennara	  getur	   til	   dæmis	  hjálpað	  barninu	  að	   sitja	   aðeins	   lengur,	  hann	  gæti	  
t.d.	   setið	   fyrir	   aftan	   eða	   við	   hliðina	   á	   barninu	   og	   tekið	   þátt	   í	  
samverustundinni.	   Minnt	   það	   á	   að	   fara	   eftir	   reglunum	   og	   gefið	   barninu	  
hlýju	  og	  umhyggju	  með	  nærveru	  sinni.	  Það	  skipti	  máli	  fyrir	  vellíðan	  barnsins	  
að	   kennarinn	   mæti	   því	   með	   blíðu	   brosi	   og	   hlýju	   faðmlagi	   (Sigríður	   Síta	  
Pétursdóttir,	  2008).	  	  

Kennarar	  sem	  vinna	  með	  börnum	  sem	  sýna	  erfiða	  hegðun	  verða	  að	  gæta	  
þess	  að	  taka	  ekki	  fram	  fyrir	  hendurnar	  á	  þeim,	  meina	  þeim	  að	  taka	  þátt	  í	  því	  
sem	   hópurinn	   er	   að	   gera	   og	   hlusta	   ekki	   á	   það	   sem	  þau	   hafa	   að	   segja.	   Sú	  
hegðun	   sem	  börnin	   sýna	   á	   ekki	   að	   koma	   í	   veg	   fyrir	   þátttöku	  þeirra	   (Anna	  
Magnea	  Hreinsdóttir,	  2008;	  Bae,	  2004).	  Kennararnir	  sögðust	  stundum	  þurfa	  
að	   fjarlægja	   börn	   úr	   samverustundunum	   og	   þau	   misstu	   þá	   af	   því	   sem	  
hópurinn	   var	   að	   gera.	   Þeir	   segja	   jafnframt	   það	   vera	   mikilvægt	   að	   þekkja	  
börnin	  og	  vita	  hvaða	  aðstæður	  séu	  óþægilegar	  fyrir	  þau.	  Kennararnir	  gætu	  
ef	   til	   vill	   aukið	   þátttöku	   barnanna	   með	   því	   að	   kanna	   hvað	   valdi	   hegðun	  
þeirra.	  Ef	  til	  vill	  eru	  samverustundirnar	  of	  langar,	  eða	  barnahópurinn	  of	  stór	  
og	   ekki	   nógu	  margir	   kennarar	   til	   staðar	   sem	   geta	   stutt	   við	   börnin.	   Það	   er	  
mikilvægt	   að	   kennarar	   sýni	   börnum,	   sem	   eiga	   við	   hegðunarerfiðleika	   að	  
stríða,	  skilning	  og	  leiti	  lausna	  til	  að	  hjálpa	  þeim	  að	  komast	  inn	  í	  aðstæður	  og	  
aðstoða	   þau	   við	   að	   vera	   virkir	   þáttakendur	   (Jóhanna	   Einarsdóttir,	   2008b).	  
Kennararnir	   sögðust	   stundum	   horfa	   fram	   hjá	   þeim	   reglum	   sem	   gilda	   í	  
samverustundunum	   og	   gefa	   börnunum	   kost	   á	   að	   sitja	   annars	   staðar	   en	   í	  
þrengslunum	  á	  mottunni.	   Í	  umfjöllun	  (Yell,	  2009)	  kemur	  fram	  að	  börn	  sem	  
sýna	   erfiða	   hegðun	   gera	   það	   af	   því	   að	   hún	   þjónar	   tilgangi.	   Börn	   nota	   oft	  
hegðun	  sína	  til	  að	  fá	  eða	  forðast	  eitthvað	  því	  þau	  koma	  ekki	  orðum	  að	  því	  
hvernig	   þeim	   líður.	   Til	   samanburðar	   við	   samverustundirnar,	   mátti	   sjá	   í	  
vettvangsathugunum	   að	   í	   sögustundunum	   studdu	   kennararnir	   börn	   til	  
virkrar	   þátttöku	   í	   því	   sem	   hópurinn	   var	   að	   gera.	   Þeir	   refsuðu	   ekki	   þeim	  



 

66	  

börnum	   sem	  gátu	   ekki	   setið	   kyrr	   á	   stólnum	  heldur	   leiddu	  þau	   áfram	  með	  
hvatningu	  og	  væntumþykju	  (Noddings,	  2007).	  Þeir	  hvöttu	  börnin	  til	  að	  bera	  
ábyrgð	  á	  hegðun	  sinni	  og	  hjálpuðu	  þeim	  að	  hafa	  stjórn	  á	  henni.	  Kennararnir	  
sögðu	  að	  þeir	  væru	  ekki	  með	  neinar	  sérstakar	  reglur	  í	  sögustundunum	  og	  að	  
þeir	   vissu	   að	   þeir	   sem	   voru	   að	   hreyfa	   sig,	   voru	   samt	   sem	  áður	   að	   fylgjast	  
með.	  Eins	  og	  fram	  kemur	  í	  umfjöllun	  fræðimanna	  (Bryndís	  Garðarsdóttir	  og	  
Kristín	   Karlsdóttir,	   2012;	   Gretar	   L.	   Marinósson,	   2003)	   þurfa	   kennarar	   að	  
finna	   og	   styrkja	   jákvæða	   þætti	   í	   fari	   barna,	   veita	   þeim	   athygli	   og	   laða	   þá	  
fram	   og	   horfa	   framhjá	   veikleikunum,	   til	   að	   þau	   geti	   tekið	   þátt	   í	  
leikskólastarfinu	   á	   sínum	   forsendum.	   Með	   þetta	   í	   huga	   verða	   samskipti	  
kennara	  og	  barna	  miklu	  jákvæðari.	  Kennarar	  bregðast	  einnig	  á	  mismunandi	  
hátt	   við	  hegðun	  barna.	   Faglærðir/ófaglærðir	   og	   reyndir	   kennarar	   ýta	   ef	   til	  
vill	   undir	   sjálfstæði	   barnanna	   á	  meðan	   ungir	   og	   ófaglærðir	   kennarar	   hafa	  
sennilega	   ákveðna	  mynd	   af	   því	   hvernig	   kennari	   á	   að	   vinna	  með	   börnum.	  
Þeir	  styðjast	  trúlega	  við	  þá	  ímynd	  að	  kennarinn	  sé	  sá	  sem	  á	  að	  hafa	  vald,	  og	  
stjórn	   á	   barnahópnum	   (Kristín	   Karlsdóttir	   og	  Bryndís	  Garðarsdóttir,	   2008).	  
Sú	  ímynd	  er	  ekki	  í	  takt	  við	  lýðræði.	  

Niðurstöður	   rannsóknarinnar	   sýna	   að	  þau	  börn	   sem	  eiga	  erfitt	  með	  að	  
sitja	  kyrr	  og	  einbeita	  sér	  í	  langan	  tíma	  í	  hópastarfi,	  þurfa	  að	  hafa	  svigrúm	  til	  
að	  standa	  upp	  og	  snúa	  sér	  að	  einhverju	  öðru	  og	  koma	  svo	  aftur	  þegar	  þau	  
eru	  tilbúin	  til	  þess.	  Kennararnir	  segja	  að	  börn	  þurfi	  að	  hafa	  þetta	  svigrúm	  og	  
það	  sé	  ekki	  hægt	  að	  setja	  þær	  kröfur	  að	  þau	  sitji	  lengi	  kyrr,	  þegar	  þau	  hafa	  
ekki	   getu	   til	   þess.	   Einnig	   kom	   fram	   að	   kennarar	   þurfa	   að	   sýna	   börnunum	  
traust	  með	  því	  að	  treysta	  því	  að	  þau	  komi	  aftur	  og	  þá	  hefur	  kennarinn	  ef	  til	  
vill	   meiri	   tíma	   til	   að	   aðstoða	   það.	   Í	   rannsókn	   sinni	   skrifar	   Sesselja	  
Hauksdóttir	  (2001)	  að	  kennari	  sem	  sýnir	  barni	  að	  hann	  treysti	  því	  og	  er	  ekki	  
að	  leiðrétta	  það,	  heldur	  einbeitir	  sér	  að	  því	  að	  mynda	  sterk	  og	  hlý	  tengsl	  og	  
gagnkvæma	   virðingu	   er	   að	   byggja	   upp	   sjálfræði	   barnsins.	  
Samverustundirnar	   á	   Hóli	   voru	   kennarastýrðari	   en	   sögustundirnar	   og	  
hópastarfið.	  Til	  að	  gæta	  samræmis	  á	  milli	  þessara	  stunda	  þyrfti	  að	  auka	  þátt	  
lýðræðis	   og	   þátttöku	   barnanna	   í	   samverustundunum.	   Það	   þyrfti	   í	   raun	   að	  
auka	   vægi	   þátttöku	   barnanna	   á	   öllum	   sviðum	   leikskólastarfsins,	   ekki	  
einungis	   í	   frjálsum	  stundum	  heldur	   líka	   í	  kennarastýrðum	  stundum.	  Börnin	  
eiga	  að	  fá	  tækifæri	  til	  að	  hafa	  eitthvað	  um	  þær	  að	  segja.	  Ekki	  einungis	  vegna	  
þess	   að	   það	   er	   réttur	   þeirra	   heldur	   líka	   vegna	   þess	   að	   þátttaka	   barna	   í	  
ákvarðanatöku	   leiðir	   til	   betri	   og	   árangursríkari	   ákvarðana	   og	   sjálfsálit	   og	  
öryggi	  þeirra	  eykst	  (Handley,	  2009).	  	  

5.4 Samantekt	  

Með	  útgáfu	  nýrrar	  Aðalnamskrár	  fyrir	  leikskóla	  (2011)	  og	  útgáfu	  þemaheftis	  
um	   lýðræði	   og	  mannréttindi,	   er	   lýðræði	   gert	   hærra	   undir	   höfði	   en	   í	   fyrri	  
aðalnámskrá.	   	  Kennarar	  geta	  sótt	  þangað	  hugmyndir	  um	  hvernig	  þeir	  geta	  
stuðlað	   að	   lýðræði	   í	   starfi	   sínu	  með	   börnum.	   Einnig	   er	   þar	   tekið	   fram	   að	  
lýðræði	   snúist	   ekki	   einungis	   um	   kosningar	   heldur	   komi	   dyggðir	   þar	   einnig	  
við	   sögu.	  Dyggðir	   sem	   gera	   okkur	   kleift	   að	   geta	   lifað	   í	   samfélagi	   við	   aðra.	  
Nýjar	   rannsóknir	   sem	   gerðar	   hafa	   verið	   með,	   en	   ekki	   á,	   leikskólabörnum	  
segja	   okkur	   að	   kennarar	   eiga	   ekki	   einungis	   að	   kenna	   börnum	   að	   lifa	   í	  
lýðræði	   heldur	   eiga	   þau	   einnig	   að	   fá	   tækifæri	   til	   að	   taka	   meiri	   þátt	   í	  
leikskólastarfinu.	   Eða	   eins	   og	   einn	   kennarinn	   sagði	   þá	   er	   leikskólinn	   líka	  
vinnustaður	   barnanna	   og	   þau	   eiga	   að	   fá	   að	   hafa	   eitthvað	   um	   starfið	   að	  
segja.	  	  

Af	   niðurstöðum	   rannsóknarinnar	   má	   dæma	   að	   kennararnir,	   sem	  
höfundur	  tók	  viðtal	  við	  og	  fylgdist	  með	  í	   leik	  og	  starfi,	  eru	  með	  hugann	  við	  
pólitíska	   sýn	   á	   lýðræði	   en	   eru	   jafnframt	   fylgjandi	   þeirri	   sýn	   sem	   nefnd	   er	  
síðtímahugmyndir	   um	   börn	   og	   barnæsku	   (e.	   postmodern).	   Kennararnir	  
segja	  að	  núna,	  þegar	  þeir	  hafa	  meiri	  reynslu	  af	  því	  að	  vinna	  með	  lýðræði	  og	  
að	  hlusta	  á	  sjónarmið	  barna,	  vilji	  þeir	  breyta	  starfinu	  á	  þann	  hátt	  að	  börnin	  
hafi	  meira	  um	  dvöl	  sína	  í	  leikskólanum	  að	  segja	  og	  að	  starfið	  í	  leikskólanum	  
hamli	  því	  ekki.	   	  Þeir	  þættir	  sem	  virka	  hamlandi	  eru	  stíft	  dagskipulag,	  hefðir	  
og	  þemu.	  Hefðir	   geta	  verið	   	   skemmtilegar	   sbr.	  þær	   sem	  eru	   í	   kringum	   jól,	  
páska	  og	  stórhátíðir	  á	  Íslandi.	  En	  þemu	  sem	  eru	  árstíðabundin	  og	  koma	  fyrir	  
ár	   eftir	   ár	   á	   skóladagatalinu	   gefa	   börnunum	  ekkert	   nýtt,	   fjórða	   árið	   í	   röð.	  
Börnin	   ættu	   því	   að	   fá	   að	   velja	   hvort	   þau	   taka	   þátt	   í	   þeim	   eða	   ekki.	  
Kennararnir	  á	  Hóli	  hafa	  unnið	  að	  því	  að	  breyta	  dagskipulagi	  deildarinnar	  á	  
þann	   hátt	   að	   börnin	   fái	   meira	   svigrúm	   til	   að	   leika	   sér	   frjáls.	   Þeir	   breyttu	  
einnig	  hópastarfinu	  á	  þann	  hátt	  að	  þeir	  hlusta	  á	  það	  sem	  börnin	  vilja	  gera	  
og	  hugmyndir	  barnanna	  fá	  að	  njóta	  sín.	  	  

Í	  leikskóla	  án	  aðgreiningar	  er	  barnahópurinn	  fjölbreyttur	  og	  kennarar	  þurfa	  
að	   vera	   tilbúnir	   til	   að	   taka	   á	  móti	   börnum	   sem	   eiga	   til	   dæmis	   erfitt	  með	  
hegðun	   sína.	   Þeir	   þurfa	   einnig	   að	   vera	   sveigjanlegir	   og	   tilbúnir	   til	   að	   gera	  
undantekningar	   á	   reglum	   svo	   börnin	   geti	   verið	   virkir	   þátttakendur	   í	  
leikskólastarfinu.	  Þeir	  þurfa	  að	  endurskoða	  viðbrögð	  sín	  og	  viðhorf	  til	  barna	  
sem	  eru	  með	  ADHD	   greiningu	   eða	   eiga	   við	   hegðunarerfiðleika	   að	   stríða.	   Í	  
niðurstöðum	  rannsóknarinnar	  má	  sjá	  að	  kennararnir	  á	  Hóli	  mæta	  barni,	  sem	  
getur	  ekki	  setið	   lengi	  kyrr	   í	  samverustund,	  fer	  úr	  sæti	  sínu	   í	  hópastarfi	  eða	  
stendur	  upp	  á	   stól	   í	   sögustund,	  með	  umburðarlyndi	  og	   skilningi.	   Þeir	   gera	  
það	  á	  þann	  hátt	  að	  barnið	  er	  ekki	  stimplað	  fyrir	  hegðun	  sína	  heldur	  fær	  það	  

tækifæri	   til	   að	   vera	   virkur	   þátttakandi	   eins	   og	   öll	   hin	   börnin.	   Kennararnir	  
leiðbeina	   barninu	   um	   rétta	   hegðun,	   gera	   þvi	   ljóst	   að	   hegðun	   þess	   hefur	  
afleiðingar	  og	  hjálpa	  því	  þannig	  til	  að	  láta	  vita	  ef	  það	  getur	  ekki	  tekið	  þátt,	  
frekar	  en	  að	  skamma	  það.	  Fram	  kom	  í	  vettvangsathugunum	  og	  viðtölum	  að	  
kennararnir	  bera	  hag	  barnanna	  fyrir	  brjósti	  og	  mæta	  þeim	  með	  skilning	  að	  
leiðarljósi,	  hlýjum	  faðmi,	  litlum	  munni	  og	  stórum	  eyrum.	  

6 Lokaorð	  

Þar	   sem	   rannsóknin	   var	   afmörkuð	   og	   náði	   einungis	   til	   einnar	  
leikskóladeildar,	   fárra	   kennarra	   og	   barna,	   er	   ekki	   hægt	   að	   alhæfa	   út	   frá	  
niðurstöðum	  hennar	  yfir	  á	  aðra	  kennara	  eða	  leikskóla.	  Niðurstöðurnar	  gefa	  
hins	   vegar	   skýrar	   vísbendingar	   um	   hversu	   mikilvægt	   það	   er	   að	   kennarar	  	  
hlusti	   á	   sjónarmið	   barna,	   starfi	   í	   anda	   lýðræðis	   og	   stuðli	   að	   þátttöku	   allra	  
barna.	  

Á	  meðan	  ég	   vann	  að	   rannsókninni	   fékk	  ég	   tækifæri	   til	   að	   ígrunda	   starf	  
kennarans,	  eða	  þeirra	  sem	  vinna	  með	  börnum	  í	   leikskólum.	  Það	  sem	  ég	  sá	  
og	  heyrði	   fékk	  mig	   til	   að	   velta	   því	   fyrir	  mér:	  Afhverju	   gerir	   kennarinn	  það	  
sem	  hann	  gerir?	  Afhverju	  segir	  kennarinn	  það	  sem	  hann	  segir.	  Með	  þessar	  
spurningar	   og	   rannsóknarspurningar	   mínar	   í	   huga	   horfði	   ég	   með	   augum	  
rannsakandans	   á	   vettvanginn.	   Ég	   sá	   margt	   sem	   ég	   var	   ánægð	   með	   og	  
eitthvað	   sem	  mætti	   ef	   til	   vill	   bæta	   til	   að	   gera	   starfið	   á	   deildinni	   betra.	   En	  
það	   sem	   gladdi	   mig	   sérstaklega	   var	   hversu	   jákvætt	   viðhorf	   kennararnir	  
höfðu	  til	  barnanna	  og	  hversu	  glöð	  börnin	  voru	   í	   leikskólanum.	  Kennararnir	  
sýndu	   viðhorf	   sitt	   í	   verki	   þegar	   þeir	   meinuðu	   ekki	   börnunum	   þátttöku	   í	  
sögustundunum,	  því	  þau	  gátu	  ekki	  setið	  kyrr,	  heldur	  fengu	  þau	  að	  taka	  þátt	  
á	   sýnum	   forsendum.	   Samverustundirnar	   mættu	   þó	   vera	   í	   samræmi	   við	  
sögustundirnar,	   til	  að	  sýna	  börnunum	  að	  sömu	  reglur	  gilda	  yfir	  allt	  starfið.	  
Jákvætt	   viðhorf	   til	   barna	   sem	   sýna	   erfiða	   hegðun	   og	   sú	   staðreynd	   að	  
kennarinn	  þarf	  að	  vera	  nálægur	  til	  að	  geta	  leiðbeint	  barni	  með	  hegðun	  sína	  
er	   mikilvægt.	   Ég	   tel	   að	   kennarar	   eigi	   að	   hvetja	   börn	   til	   að	   vera	   virkir	  
þátttakendur	  frekar	  en	  að	  meina	  þeim	  að	  taka	  þátt	  vegna	  þeirrar	  hegðunar	  
sem	  þau	  sýna.	  Hlutverk	  kennarans	  er	  að	  hvetja	  börnin	  á	  einhvern	  hátt	  t.d.	  
með	  hvatningarkerfi,	  eða	  ræða	  við	  þau	  um	  hegðun	  þeirra	  og	  reyna	  að	  skilja	  
afhverju	  börnin	  haga	  sér	  eins	  og	  þau	  gera.	  Ekkert	  barn	  á	  að	  vera	  skilið	  eftir	  
og	   öll	   börn	   eiga	   að	   vera	   virkir	   þátttakendur	   í	   leikskólastarfinu.	   Frjálsi	  
leikurinn	   í	   leikskólanum	   Lindarbrekku	   ber	   nafn	  með	   réttu	   því	   börnin	   voru	  
frjáls	   og	   leikurinn	   var	   það	   einnig,	   börnin	   fengu	   hugmyndir	   að	   leik	   og	  
kennararnir	   aðstoðuðu	   þau	   að	   framkvæma	   þær.	   Ekkert	   valkerfi	   er	   í	  
leikskólanum	  sem	  hamlar	  frjálsan	  leik	  barnanna.	  

Það	   sem	   ég	   tel	   að	   niðurstöður	   rannsóknarinnar	   geti	   gert	   fyrir	  
vettvanginn	  er	  að	  þær	  sýna	  hversu	  mikilvægt	  það	  er	  að	  kennarar	  hlusti	  eftir	  
sjónarmiðum	  barna,	  með	  virkri	  hlustun.	  Ég	  tel	  að	  málshátturinn:	  „Bragð	  er	  

að	  þá	  barnið	  finnur“,	  útskýri	  hvað	  ég	  á	  við	  þegar	  ég	  segi	  að	  kennarar	  eigi	  að	  
tala	  og	  hlusta	  á	  börn.	  Einnig	  tel	  ég	  það	  vera	  mikilvægt	  að	  kennarar	  kynni	  sér	  
hvernig	  þeir	  geta	  notað	  lýðræði	  í	   leikskólanum	  og	  að	  þeir	  kenni	  börnunum	  
að	   lifa	   í	   samfélagi	   með	   öðrum,	   til	   dæmis	   með	   því	   að	   leggja	   áherslu	   á	  
samskiptadyggðir	   Lindström.	   Lýðræði	   er	   gott	   verkfæri	   sem	   kennarar	   geta	  
nýtt	   sér	   í	   starfi	   því	   það	   felur	   í	   sér	   rökræður,	   skoðanaskipti	   og	   gagnrýna	  
hugsun	  og	  einn	  grundvallarþáttur	  þess	  er	  að	  ekki	  megi	  kúga	  minnihlutann.	  
Með	  þetta	  að	  leiðarljósi	  kennum	  við	  börnunum	  að	  lifa	  í	  lýðræði.	  	  

9 Fylgiskjöl	  

9.1 Kynnisbréf	  til	  leikskólastjóra	  

	  
Kæri	  leikskólastjóri.	   	   	   	   	   	   Apríl	  2013	  

Ég	  undirrituð	  er	  nemandi	  við	  Menntavísindasvið	  Háskóla	  Íslands	  í	  uppeldis-‐	  
og	  menntunarfræðum	  með	   áherslu	   á	   sérkennslu	   og	   er	   að	   hefja	   vinnu	   við	  
meistararitgerð	  mína.	  	  
Það	   sem	   mig	   langar	   að	   skrifa	   um	   í	   meistararitgerðinni	   er	   hvernig	  
leikskólakennarar	  geta	  ýtt	  undir	  þátttöku,	  virkni,	  áhuga	  og	  gleði	  allra	  barna	  í	  
leikskólastarfi	   með	   lýðræði	   að	   leiðarljósi	   og	   sjónarmið	   barna	   um	  
leikskólastarfið	   í	  huga.	  Barnahópurinn	   í	   leikskólum	  er	   fjölbreyttur	  og	  þurfa	  
kennarar	  að	  mæta	  honum	  með	   fagmennsku	  og	  gæta	  þess	  að	  öll	  börn	   séu	  
virkir	   þátttakendur	   í	   leikskólastarfinu.	   Í	   þessari	   rannsókn	   verður	   horft	   til	  
þátttöku	  þeirra	  barna	  sem	  eiga	  í	  hegðunarerfiðleikum	  og	  hvernig	  kennarinn	  
virkir	  þau	  sem	  þátttakendur	  í	  leikskólanum.	  	  

Í	  nýrri	  Aðalnámskrá	  fyrir	   leikskóla	  er	  sú	  krafa	  gerð	  að	  leikskólabörn	  læri	  að	  
lifa	   í	   lýðræðislegu	   þjóðfélagi	   í	   leikskólum,	   að	   þau	   fái	   að	   taka	   virkan	   þátt	   í	  
mótun	  leikskólastarfsins	  og	  að	  leikskólakennarar	  hlusti	  á	  raddir	  barna.	  Sömu	  
kröfur	  eru	  gerðar	  í	  Barnasáttmálanum	  um	  réttindi	  barna,	  að	  þau	  hafa	  rétt	  á	  
því	  að	  láta	  skoðanir	  sínar	  í	  ljós	  og	  að	  hafa	  áhrif.	  	  

Farið	  verður	  með	  öll	  gögn	  sem	  trúnaðarmál	  og	  unnið	  samkvæmt	  lögum	  nr.	  
77/2000	  um	  persónuvernd	  og	  því	   verða	  niðurstöður	  undir	  nafnleynd.	   Ekki	  
verður	   hægt	   að	   rekja	   upplýsingar	   til	   einstaklinga	   eða	   skóla	   og	   verður	  
gögnum	  eytt	  í	  mars	  2014.	  

Hér	   með	   óska	   undirrituð	   eftir	   leyfi	   til	   að	   taka	   viðtöl	   við	   ákveðna	  
leikskólakennara	  sem	  ég	  hef	   í	  huga	  og	  gera	  vettvangsathuganir	  á	  deildinni	  
sem	  þeir	  starfa.	  
	  
Með	  fyrirfram	  þökk,	  
Arndís	  Th.	  Friðriksdóttir	  (atf2@hi.is)	  
	  
	  



 

78	  

9.2 Kynnisbréf	  til	  kennara	  

	  
Kæri	  kennari	   	   	   	   	   	   	   Apríl	  2013	  
Takk	  fyrir	  að	  sýna	  þátttöku	  í	  rannsókninni	  minni	  áhuga.	  

Ég	   (Arndís	   Th.	   Friðriksdóttir)	   er	   nemandi	   í	   meistaranámi	   í	   uppeldis-‐	   og	  
menntunarfræðum	   með	   áherslu	   á	   sérkennslu	   og	   er	   að	   fara	   að	   leggja	  
lokahönd	  á	  meistararitgerð	  mína.	  Gagnaöflun	   fyrir	  meistararitgerðina	   felst	  
m.a.	   í	   því	   að	   taka	   viðtöl	   við	   kennara	   á	   leikskóladeild	   og	   gera	  
vettvangsathuganir	  og	  taka	  þær	  upp	  á	  myndbönd.	  	  

Það	  sem	  mig	   langar	  að	  skrifa	  um	   í	  meistararitgerðinni	  er	  hvernig	  kennarar	  
geta	   ýtt	   undir	   þátttöku,	   virkni,	   áhuga	   og	   gleði	   allra	   barna	   í	   leikskólastarfi	  
með	   lýðræði	   að	   leiðarljósi	   og	   sjónarmið	   barna	   um	   leikskólastarfið	   í	   huga.	  
Barnahópurinn	   í	   leikskólum	   er	   fjölbreyttur	   og	   þurfa	   kennarar	   að	   mæta	  
honum	  með	  fagmennsku	  og	  gæta	  þess	  að	  öll	  börn	  séu	  virkir	  þátttakendur	  í	  
leikskólastarfinu.	   Í	   þessari	   rannsókn	   verður	   horft	   til	   þátttöku	   þeirra	   barna	  
sem	   eiga	   í	   hegðunarerfiðleikum	   og	   hvernig	   kennarinn	   virkir	   þau	   sem	  
þátttakendur	  í	  leikskólanum.	  	  
Vinnsla	  rannsóknarinnar	  stendur	  yfir	  frá	  miðjum	  apríl	  2013	  til	   júní	  2013	  og	  
ætlunin	  er	  að	  taka	  viðtöl	  og	  gera	  vettvangsathuganir	  á	  þessum	  tíma.	  	  Farið	  
verður	   með	   öll	   gögn	   sem	   trúnaðarmál	   og	   unnið	   samkvæmt	   lögum	   nr.	  
77/2000	   um	   persónuvernd	   og	   verða	   niðurstöður	   rannsóknarinnar	   undir	  
nafnleynd.	  Ekki	  verður	  hægt	  að	  rekja	  upplýsingar	   til	  einstaklinga	  eða	  skóla	  
og	   verður	   gögnum	  eytt	   í	  mars	   2014.	   Sem	  þátttakandi	   getur	   þú	   hafnað	   og	  
hætt	  þátttöku	  hvenær	  sem	  er	  
__________	   _____________________________	  
Dagsetning	   Arndís	  Th.	  Friðriksdóttir	  

Ég	   hef	   kynnt	   mér	   ofangreindar	   upplýsingar	   og	   aðstandendur	  
rannsóknarinnar	  hafa	  veitt	  mér	  þær	  útskýringar	  sem	  ég	  hef	  óskað	  eftir.	  Ég	  
tel	  mig	  skilja	  tilgang	  rannsóknarinnar,	  auk	  mögulegs	  ávinnings	  og	  áhættu	  við	  
hana.	   Hér	   með	   veiti	   ég	   samþykki	   mitt	   til	   að	   taka	   þátt	   í	   framangreindri	  
rannsókn	  og	  gef	  rannsakanda	  leyfi	  til	  að	  taka	  upp	  viðtalið	  á	  upptökutæki	  og	  
vettvangsathuganir	  á	  myndbandstæki.	  
__________	   _____________________________	  
Dagsetning	   Undirskrift	  þátttakanda	  

9.3 Viðtalsrammi	  

	  

• Grand	   Tour	   spurning	   -‐	   Segðu	   mér	   eitthvað	   frá	   sjálfri	   þér,	   aldur,	  
menntun,	  hversu	   lengi	  hefur	  þú	  unnið	  á	  þessum	  leikskóla,	  en	  áður	  
en	  þú	  komst	  á	  þennan	  leikskóla.	  

•	   Hvernig	  finnst	  þér	  að	  vinna	  í	  leikskóla	  
•	   Hvernig	  myndir	  þú	  lýsa	  þér	  sem	  kennara?	  

•	   Hvað	  er	  það	  sem	  þú/þið	  gerið	  á	  deildinni?	  Hverjar	  eru	  áherslurnar	  –	  
lýðræði	  og	  raddir	  barna	  

•	   Sjónarmið/raddir	  barna	  –	  hvernig	  myndir	  þú	  lýsa	  því	  starfi	  sem	  þið	  
vinnið	  með	  raddir	  barna?	  

•	   Hvernig	  hlustar	  kennari	  á	   raddir	  barna	  og	  hvað	  gerir	  hann	  við	  þær	  
upplýsingar	  sem	  hann	  fær?	  

•	   Lýðræði	   –	   hvernig	   vinnur	   þú	   með	   lýðræði	   og	   hvað	   er	   lýðræði	   í	  
þínum	  huga,	  hvað	  stendur	  það	  fyrir?	  	  

•	   Hvert	  er	  viðhorf	  þitt	  til	  barna	  sem	  sýna	  erfiða	  hegðun.	  Þ.e.a.s.	  börn	  
sem	  trufla,	  eru	  áberandi,	  eru	  með	  ADHD	  greiningu.	  

•	   Hvernig	  vinnur	  þú	  með	  þessum	  börnum?	  En	  deildin?	  
•	   Hvernig	  hefur	  starfið	  þróast	  í	  gegnum	  árin?	  

•	   Hverjar	   eru	   skoðanir	   þínar	   og	   tilfinningar	   gagnvart	   starfinu	   og	  
börnunum?	  

•	   Er	  eitthvað	  sem	  þú	  vilt	  bæta	  við	  að	  lokum?	  
•	   Hverfa	  aftur	  inn	  í	  hverdaginn,	  horfa	  fram	  á	  	  við	  og	  þakka	  fyrir	  sig.	  


